
УМӖН КАЛАНИ 
 

Сирӗн умра «Клуб репертуарӗ» ярӑмри кӑларӑмӑн «Чаршав уҫӑлсан…» 
пьесӑсен пуххин черетлӗ номерӗ. Эпир ку номере Чӑваш халӑх артисчӗ Игнатий 
Осипович Молодовпа Чӑваш АССР искусствӑсен тава тивӗҫлӗ деятелӗ Леонид 
Никонорович Родионов режиссер пултарулӑхне халаллас терӗмӗр. Чӑваш 
театрӗнче ӗҫлекен паллӑ артистсем те, режиссерсем те вӑрҫӑ хыҫҫӑнхи ҫулсенче 
уйрӑмах наци драматургине аталантарма тӑрӑшнӑ, паллӑ произведенисене сцена 
валли инсценировка туса хатӗрлес, ҫӗнӗ пьесӑсем калӑплас ӗҫе хастар хутшӑннӑ. 
И.О. Молодов К.В. Ивановӑн «Нарспи» поэма тӑрӑх ҫырнӑ «Нарспи» драми 
Чӑваш театрӗн сцени ҫинче кун ҫути курайман, ҫавӑнпа та халӑх театрӗсемшӗн 
вӑл интереслӗ пулма кирлӗ. Л.Н. Родионов ҫырнӑ «Асамат кӗперӗ» пьеса ял тата 
ҫамрӑксен темипе ҫыхӑннӑ, хальхи вӑхӑтра вӑл уйрӑмах сцена ҫинче кирлӗ 
пулассӑн туйӑнать. Пьеса авторӗсем ҫинчен кӑштах вуласа пӗлме вӗсен кӗске 
биографине пичетлерӗмӗр, пьеса шыракансем, тен, вӗсем ҫинчен вуласа пӗлсе 
вӗсен ытти пьесисемпе те паллашма кӑмӑл тӑвӗҫ. 2025 ҫул ку авторсемшӗн – 
юбилейлӗ ҫул! Игнатий Осипович Молодов ҫуралнӑранпа – 120 ҫул, Леонид 
Никонорович Родионов ҫуралнӑранпа 110 ҫул ҫитет.      
     

«Клуб репертуарӗ» малаллахи кӑларӑмсенче драматургсен пултарулӑхӗпе 
паллаштарсах тӑрӗ, интереслӗ пьесӑсем пичетленсех пырӗҫ.  

 
Надежда Кириллова,  

Чӑваш Республикин тава тивӗҫлӗ артистки, 
 Республикӑри халӑх пултарулӑх центрӗн 

театр енӗпе ӗҫлекен методисчӗ 
 
 
 
 
 
 
 
 
 
 
 
 
 
 
 
 
 
 
 
 
 
 
 



 
 

ПЬЕСА АВТОРӖ ҪИНЧЕН 
 

Чӑваш Республикин халӑх артисчӗ Игнатий Осипович Молодов пултарулӑхӗ пирӗн театр 
историйӗнче чӑннипех тивӗҫлӗ, хисеплӗ вырӑн йышӑнать. И.О. Молодов Елчӗк районӗнчи 
Кӗҫӗн Елчӗк ялӗнче 1905 ҫулхи юпа уйӑхӗн 15-мӗшӗнче ҫуралнӑ. 1919 ҫулта вӑл ялти активлӑ 
комсомолецсенчен пӗри пулса тӑрать. Хут пӗлменнисене ҫырма, вулама, шутлама вӗрентет. 
Алӑпа ҫырса кӑларакан журнал валли сӑвӑсем ҫырать, драма кружокне активлӑ хутшӑнать. 

1924 ҫулта Чӗмпӗрти ялхуҫалӑх шкулне вӗренме кӗрет. Кунта вӑл драма кружокӗн ӗҫне 
активлӑ хутшӑнать. Н. Гоголӗн «Женитьба», А. Луначарскин «Королевский брадобрей» 
пьесӑсемпе лартнӑ спектакльсенче вылять. Май пур чух Чӗмпӗрти драма театрне ҫӳреме те 
вӑхӑт тупать. Пӗррехинче Чӑваш драма театрӗ ҫумӗнчи актерсен студине вӗренме чӗнекен 
пӗлтерӳ курсан аслӑ курсри Игнатий Молодов, паян-ыран агроном пулмалласкер, нумай 
шухӑшласа тӑмасӑрах Шупашкара тухса вӗҫтерет. Экзаменсене ӑнӑҫлӑ тытса вӗренме кӗрет. 
Студире ӑна тӳрех асӑрхаҫҫӗ, вӗренме кӗрсен виҫӗ уйӑхранах театрта пыракан спектакльсене 
хутшӑнтараҫҫӗ.  

1929 ҫулта пухнӑ студие талантлӑ, театр искусствине чун-чӗререн юратакан чӑваш 
каччисемпе хӗрӗсем пуҫтарӑннӑ. Кунта Игнатий Молодовпа пӗрле пулас паллӑ режиссер 
Константин Иванов, паллӑ артист Борис Алексеев тата ыттисем вӗреннӗ. Шӑп вӗсен ӗнтӗ 
ҫирӗммӗш ӗмӗрти ҫирӗммӗш йывӑр ҫулсенче театрӑн чака пуҫланӑ чапне ҫӗнӗрен ҫӗклемелле 
пулнӑ. Ҫамрӑксене студирен вӗрентсе кӑларнӑ хыҫҫӑн театр хӑвачӗ хӑвӑрт ӳсме пуҫлать. Шӑпах 
ҫав ҫулсенче коллектив театр историне ӗмӗрлӗхех асра юлнӑ спектакльсем лартнӑ. Вӗсен 
хушшинче – В. Катаевӑн «Квадратура круга», В. Киршонӑн «Чудесный сплав», Н. Погодинӑн 
«Аристократы» тата «После бала», Н. Корнейчукӑн «Платон Кречет», И. Кошкинскин «Ҫӗр 
ҫӗкленет» тата «Сатурпа Илем». Тӗнче классикӗсен: Ф. Шиллерӑн «Коварство и любовь», М. 
Горькин «Васса Железнова» пьесисем кӗнӗ. Игнатий Молодов кашни спектакльте тенӗ пекех 
вылянӑ. Вылянӑ ҫеҫ мар, тӗп рольсене хутшӑннӑ вӑл: Кременский, Гоша Филиппов, Берест, 
Президент, Лыняев ролӗсем. Игнатий Молодов пултарулӑх енчен хӑвӑрт ӳснӗ. Вӑл социалла 
геройсене выляс тӗлӗшпе пысӑк ӑста пулса тӑнӑ: Серго Орджонокидзе, Иван Шадрин, Фрунзе, 
Шульга, Чакка, Пинарин ролӗсем. Игнатий Осипович 1931 ҫулта ҫамрӑксемпе пысӑках мар 
концерт бригади йӗркелесе республика тӑрӑх тухса каять. Сценкӑсемпе концерт номерӗсем, 
такмаксемпе ҫивӗч сӑмахсем, кашни ялтах кӑларакан стена хаҫачӗсемпе боевой листоксем вӗсен 
хӑватлӑ хӗҫ-пӑшалӗ пулнӑ.         
 Игнатий Молодова актер пулса ҫирӗпленме Евгений Токмаков, Константин Иванов, 
Леонид Родионов режиссерсем пысӑк пулӑшу кӳнӗ. Паллах, актер килӗштернӗ драматурги те 
пулӑшнӑ. Уйрӑмӑнах классика уншӑн пысӑк ӑсталӑх шкулӗ пулса тӑнӑ. Игнатий Молодов 
пултарулӑхӗ театр историне вӑл вылянӑ Отелло тата Восьмибратов, Несчастливцев тата 
Бессеменов, Кнуров тата Ляпкин-Тяпкин сӑнарӗсемпе те кӗнӗ. Унсӑр пуҫне чӑвашла пьесӑсем 
тӑрӑх спектальсенче те чаплӑ сӑнарсем тунӑ вӑл. Ҫакӑнта ӗнтӗ тӑван халӑх пурнӑҫне пӗлни, унӑн 
кӑмӑл-туйӑмне, сӗткенне туйса тӑни уҫҫӑнах курӑннӑ. Вӑл вылянӑ Ванюкпа Ҫтаппана, Айтарпа 
Тӑхтамана, Улайпа Эрхипе, Иван Яковлевич Яковлева тата ытти рольсене куракансем нихӑҫан 
та манмӗҫ.  

Анчах актер сцена ҫинче вылянипе ҫеҫ ҫырлахмасть. Вӑл тӑван театр тата колхоз 
театрӗсен сценисем ҫинче, радиора хӗрӗхе яхӑн спектакль лартнӑ, вунна яхӑн пьесӑсемпе 
инсценировкӑсем ҫырнӑ. Вӗсенчен С. Элкерӗн «Асран кайми кунсем», Н. Мраньккан «Ӗмӗр 
сакки сарлака» романӗсенчен йӗркеленӗ инсценировкӑсене, «Телей» пьесине пирӗн театр сцени 
ҫинче лартнӑ. Игнатий Молодов куҫару ӗҫне те тунӑ, общество ӗҫӗнче те хастар пулнӑ. Ӑна 
тӑван ҫӗршывӑн орденӗсемпе, медалӗсемпе наградӑланӑ, «Чӑваш АССР халӑх артисчӗ» ятне 
панӑ. Игнатий Осипович Молодов пек ҫынсен пурнӑҫӗпе ӗҫӗ-хӗлӗ ҫамрӑксемшӗн ырӑ тӗслӗх 
пулса тӑрать. 

Раҫҫей тава тивӗҫлӗ, Чӑваш халӑх артисчӗ - Геннадий Терентьев 
    (Геннадий Терентьев «Чуна уҫса калаҫни», Шупашкар, 2004)  
    

 
 
       



 
НАРСПИ 

 
4 пайлӑ, 9 картинӑллӑ драма 

Драмӑри ҫынсем:  Нарспи 
   Сетнер 
   Сетнер амӑшӗ 
   Михетер 
   Михетер карчӑкӗ 
   Тӑхтаман 
   Сентти 
   Туй пуҫӗ 
   Шӑпӑрҫӑ 
   Хӑна 
   Пӗр ҫын 
   Пулӑҫ 
   Тарҫӑсем тата туй халӑхӗ 

 
 
   ПӖРРЕМӖШ ПАЙӖ 
   Пӗрремӗш картина 

Каҫхи вӑхӑт. Ешере пуҫланӑ ҫӳллӗ сӑрт тайламӗнче ларакан Силпи ялӗ. Ял ҫумӗпе юхса 
выртакан ҫырма шывӗ сулахая, сцена умнелле тухать. Сцена вӑта ҫӗрнерех кӗперӗн пӗр вӗҫӗ 
курӑнать. Ватӑ ҫын пулӑ тытса ларать. Ҫырма хӗррипе ял хушшинче те ватӑ йӑмрасем, 
хурӑнсем, чӑрӑшсем ӳсеҫҫӗ. Чаршав уҫӑлсан кайӑк-кӗшӗк чӗвӗлтетни, кӗтӳ ачи шӑхлич калани 
тата аякран ҫамрӑксен вӑйӑ юрри илтӗнет. 
 
 ПУЛӐҪ.  Килчӗ ырӑ ҫуркунне, 
   Килчӗ, ячӗ ӑшӑтса. 
   Хӗвел савать тӗнчене 
   Хӗл ыйхинчен вӑратса. 
   Тӑрӑ шывӑн ӑшӗнче 
   Кӑвак пӗлӗт явӑнать, 
   Ватӑ йӑмра тайӑлса 
   Тӗсне пӑхса савӑнать. 
   Тӗрлӗ-тӗрлӗ чечексен 
   Ырӑ шӑрши сарӑлать. 
   Пур ҫӗрте те кайӑксен 
   Лайӑх юрри янӑрать. 
   Кайӑк юрри, ҫын сасси 
   Ян-ян ярать таврана, 
   Ҫуркуннехи хавас юрӑ 
   Килсе кӗрет хӑлхана. 
   Аслӑ калӑм эрнинче 
   Мӗнле чӑваш ӗҫмен-ши?! 
   Тарӑн нӳхреп ӑшӗнче 
   Мӗн чухлӗ сӑра пӗтмен-ши?! 
  Хӑнапа пӗр ҫын юрлани илтӗнет. 
 ХӐНА. Вӑхӑчӗпе ӗҫлӗпӗр, 
   Вӑхӑчӗпе ӗҫӗпӗр… 
   Килте ӗҫме пулмасан, 
   Кӳршӗ патне кӗрӗпӗр. (Кӗреҫҫӗ.) 
   Кӳршӗн ӗҫме пулмасан, 
   Уйранне те ӗҫӗпӗр. 
   Уйранӗ те пулмасан, 
   Турӑ парасса кӗтӗпӗр… 
   Тавси, хӑта! 



 ПУЛӐҪ. Тавах, тав. 
  Вӑйӑ юрри хытӑрах илтӗнет. 
 ПӖР ҪЫН.  Ҫавӑрӑнса пӑх халӗ: 
   Акӑшсем пек утаҫҫӗ, 
   Чӑнкӑр-чӑнкӑр тенкисем 
   Йӑлтӑртатса пыраҫҫӗ. 
 ХӐНА.  Михетерӗн Нарспине 
   Ҫитекенни ҫук теҫҫӗ… 
   Ытла каҫа юлсассӑн, 
   Ҫитеймӗн те, сывӑ пул. 
   Хушӑлкана пырсассӑн 
   Хам патӑмра хӑна пул. 
 ПӖР ҪЫН.  Эпир унта пырӑпӑр… 
 ПУЛӐҪ. Турӑ пӳрсен, сывӑ пулсан, 

  Кӑмӑлӑра татмӑпӑр! 
ХӐНА.  Турӑ пӳрет, тур парать, 
  Михетер ав хӗр парать. 
  Хӗр ҫураҫнӑ, татӑлнӑ – 
  Урӑм-сурӑм туй пулать… (Каять.) 
ПУЛӐҪ. Паллаймарӑм, ӑҫтисем 
  Пулчӗ вара ку хӑна? 
ПӖР ҪЫН.  Хушӑлка таврашӗсем, 
  Туртӑм тивет кӑшт кӑна: 
  Те анне енчен тӑван?.. (Каять.) 
ПУЛӐҪ.  Аван, аван, пит аван… 
  Апла эппин Михетер 
  Качча парать-ха хӗрне?.. 
  Каллех кунта чупаҫҫӗ. 
  Эх, ку ачи-пӑчине! 
  Ак, эп сире вӗлтренпе… 
  Пулли тарчӗ пулмалла, – 
  Йӗкӗлтеҫҫӗ кунӗпе… 
  Тьфу, мур пулли, выҫӑ пыр, 
  Каллех татнӑ ӑмана… 
  Каяс пулӗ… Кӑштах пур. 
 Юрӑ ҫывхарать. 
  Ҫитет-ха ку яшкана. (Каять.) 
Сцена хыҫӗнче: «Нарспи, тар! Сетнер, пӳлсе ил!» – тесе кӑшкӑрнисем илтӗнеҫҫӗ. 

Ҫамрӑксем «мӑшӑрла» выляҫҫӗ. Сцена ҫине пӗр каччӑ чупса кӗрет. Вӑл Нарспие тытасшӑн, 
Сетнер чупса тухать те качча тытса ун тавра ҫаврӑнать. Ҫав вӑхӑтра Нарспи сцена умне, 
йывӑҫ тӗмӗ хыҫне чупса пырать. Сетнер Нарспие пырса тытать. 

2-мӗш КАЧЧӐ. Курӑр халӗ вӗсене… 
1-мӗш КАЧЧӐ.  Питӗ чее-мӗн Нарспи! 
1-мӗш ХӖР.  Шывпа сапса пӗр-пӗрне 
   Уйӑраймӑн. Ҫапла-и? 
Темиҫе мӑшӑр умлӑн-хыҫлӑн тухаҫҫӗ. Хыҫалти мӑшӑрсем хурал тавра ҫаврӑнса 

пӗрлешме чупаҫҫӗ. Ҫамрӑксем шавласа тухса каяҫҫӗ. 
НАРСПИ. Ӑшӑ пулчӗ, ан тыт-ха… 
СЕТНЕР. Халӗ лекрӗн, ямастӑп. 
НАРСПИ.  Тутӑра кӑшт майлам-ха. 
  Ан хӑра, халь тармастӑп… 
СЕТНЕР. Ывӑнтӑн пуль, ан васка… 
НАРСПИ. Питӗ хытӑ чупрӑмӑр. 
СЕТНЕР. Кӑшт ларар-ха, ак каска… (Лараҫҫӗ.) 
НАРСПИ. Тинех пӗрле пултӑмӑр… 
СЕТНЕР. Ҫакӑн пекех пӗрлешни 



  Пурнӑҫра та пуласчӗ… 
НАРСПИ. Кам-ши вӑл сан пуласси? 
  Манӑн ятне пӗлесчӗ… 
СЕТНЕР. Унӑн хитре сӑн-пичӗ 
  Хӗвел пекех ҫутатать. 
  Нарспи, Нарспи ун ячӗ, – 
  Ман пуласси ҫав пулать. 
  (Нарспие ыталать, кулаҫҫӗ.) 
  Пӗррехинче пӗр-пӗрне 
  Ҫӑл патӗнче тӗл пулсан… 
  Калас тенӗ ӗмӗте 
  Калаймарӑм эп, айван… 
НАРСПИ. Тӑтӑн вара итлесе 
  Саркайӑксен юррине… 
СЕТНЕР. Шӑнкӑртатса витрене 
  Валакран шыв юхнине… 
  Эс пӗр кайӑк куртӑн та 
  Куҫ илмерӗн ун ҫинчен… 
НАРСПИ. Эс шухӑша путрӑн та 
  Тем шутларӑн ман ҫинчен. 
СЕТНЕР. Ҫав вӑхӑтрах пӑхатпӑр – 
  Шыв шавласа тӑкӑнать. 
НАРСПИ. Иксӗмӗр те кулатпӑр… 
  Хамӑрӑн пит-куҫ ҫунать! (Кулаҫҫӗ.) 
  Халӗ те ав, илтетне, 
  Епле чӗвӗлтетеҫҫӗ… (Ҫӳлелле пӑхать.) 
СЕТНЕР. Чунӑм, вӗсем, пӗлетне, 
  Сана савса юрлаҫҫӗ… (Нарспие чуптӑвать.) 
  Халь тармарӑн ак манран… 
  Ун чух ҫавах ӗлкӗртӗм 
  Тем кӑшкӑрма сан хыҫран… 
  Астӑватна, мӗн терӗм? 
НАРСПИ. Астӑватӑп, Сетнерӗм… – 
  «Кайӑк пекех пӑр-р туса 
  Вӗҫсе кайрӗ сарӑ хӗр… 
  Ҫак вӑхӑтра кил татах, 
  Каллех пӗрле итлӗпӗр 
  Саркайӑксен юррине!» – 
  Терӗн эсӗ ун чухне. 
Нарспи сиксе тӑрать те чупать. Сетнер ӑна хӑваласа каять. Шавласа кӗрекен 

ҫамрӑксем вӗсене асӑрхаҫҫӗ. 
3-мӗш ХӖР. (Нарспипе Сетнер кайнӑ еннелле пӑхса юрлать.) 
  Ешӗл курӑк хушшинче 
  Сап-сарӑ чечек ӳсет. 
1-мӗш КАЧЧӐ (юрлакана пӳлсе, ытти каччӑсене). 
  Мӗнех чечек ӳснинче? 
  Аслӑ Силпи ялӗнче 
  Нарспи ятлӑ хӗр ӳсет… 
ПӖР ҪЫН. Куҫӗсемпе пӑхнӑ чух 
  Каччӑ чӗри ҫӗкленет, 
  Ҫӳхе тути кулнӑ чух 
  Каччӑн чунӗ ҫемҫелет. 

 3-мӗш ХӖР. Санӑн чуну ҫемҫелни 
   Мӗне кирлӗ Нарспие? 
   Кампа кайрӗ, куртӑн-и? – 
   Ма пӑхтӑр вӑл сан ҫине?.. 



 1-мӗш КАЧЧӐ. Хирти сарӑ чечеке 
    Ӑшӑ куҫпа кам пӑхмӗ? 
    Ун пек лайӑх хитре хӗре 
    Мӗнле каччӑ юратмӗ? 
 2-мӗн ХӖР. Ытла ырӑ, тантӑшсем, 
   Вӑйӑсенче каҫхине. 
   Сисместӗн те вӑхӑтсем 
   Епле иртсе кайнине. 
 ПӖР ҪЫН. Нарспи те ав сисмерӗ 
   Часах арӑм пуласса… 
   Лешӗ, кӗлмӗҫ, Сетнерӗ, 
   Юлтарах халь шӑхӑрса… 
   Тӑхтаманӗ, Тӑхтаман 
   Евчӗ янӑ ав паян… 
   Эп пӗлетӗп вӑл ҫынна, – 
   Ҫак таврара пӗр пуян… 

 Хӗрсем вӑйӑ кӗвви калаҫҫӗ. Нарспипе Сетнер кӗреҫҫӗ. Нарспи вӑйӑ ушкӑнне 
хутшӑнать. 

 СЕТНЕР.  Яшсем, атьӑр-ха пӗрре 
   Карталанса вӑй калар. 
 1-мӗш КАЧЧӐ.  Хитре сарӑ хӗрсене 
    Хамӑр куҫран пӑхтарар. 

 Ҫамрӑксем вӑйӑ картине тӑраҫҫӗ. Икӗ хӗр аяккине тӑрса юлаҫҫӗ. 
 2-мӗш ХӖР. Нарспи туйӗ хӑҫан-ши? 
   Тен, пӗлетӗн, кала-ха, 
   Каччи мӗнле ялтан-ши? 
 1-мӗш ХӖР. Сетнер юлчӗ хурлӑха… 
 ПӖР ҪЫН. Ҫимӗк эрни ҫитсессӗн, 
   Вӗсен туйӗ пуҫланать. 
 1-мӗш ХӖР. Ҫав телейсӗр Нарспишӗн 
   Хамӑн чун та хурланать. 
 3-мӗш ХӖР. Ҫинҫе хӑҫан ҫитӗ-ши, 
   Епле вӑхӑт ирттерес? 
   Ҫимӗк кунӗ инҫе-ши, 
   Епле унчченех тӳсес? 
  Вӑйӑ картине хутшӑнаҫҫӗ. 
   Тантӑш качча каять-ҫке, каять-ҫке, – 
   Тӳрри пӑшӑрханать-ҫке. 
   Вӑй каламан хӗрсемшӗн, хӗрсемшӗн 
   Чунӑм вӑчӑлтатать-ҫке. 
   Пилеш йывӑҫ ту ҫинче, ту ҫинче, – 
   Мӗлки Самар шыв ҫинче. 
   Ман выляса куласси, куласси 
   Ҫырла пиҫнӗ кунсенче. 
 Ҫамрӑксем хушшинче пӗр ача шӑхличпе ташӑ кӗвви калать. 
 1-мӗш КАЧЧӐ.  Эй, ачасем, ташлар-и? 
 2-мӗш КАЧЧӐ.  Кил-ха, иккӗн пуҫлӑпӑр… 
 1-мӗш КАЧЧӐ. Вӑй калама чарар-и?! 
    Хӗрсемпеле ташлӑпӑр. 
  Ташӑ пуҫлаҫҫӗ. 
     

ЧАРШАВ. 
 
 
 
 



 
   ИККӖМӖШ КАРТИНА 
 Ҫимӗк эрни. Ирхине. Сцена ҫинче валашка вӗҫӗ курӑнать. Ун тӑрӑх пысӑк валашка ҫине 
шыв юхса выртать. Аяккарах ял тата ем-ешӗл йывӑҫсем курӑнаҫҫӗ. Кӗтӳ хӑвалани илтӗнет. 
Кӑшт тӑрсан лаша ури сасси ҫывхарать. Сетнер кӗрет те шӑхӑрса лашине шыв ӗҫтерет. 
 СЕТНЕР.  Нарспи килмен… Ир антӑм… 
   Унччен кӗтем ҫакӑнтах.  
   (Лашине.) Шывне ӗҫсе тӑрантӑн, 
   Ӗнтӗ курӑк ҫи кӑштах.  

Тухать, унтан каялла кӗрет. Ҫӑл шывӗпе ҫӑвӑнать. 
  Ав вӑл икӗ витрипе 
  Шӑлтӑр-шӑлтӑр килет-ҫке, 
  Савни, сана курнипе 
  Чӗре сиксе тапать-ҫке. 
НАРСПИ. Каҫарсамччӗ, ан ҫилен, 
  Кӑшт кӗттертӗм пулӗ те… (Чӗрҫиттипе питне хуплать.) 
СЕТНЕР.  Ӗмӗр-ӗмӗр кӗтӗттӗм 
  Эпӗ сана ҫак тӗлте. 
  Нарспи, чунӑм, каласам, 
  Темӗн ырӑ мар пулас? 
НАРСПИ. Эй, Сетнерӗм, пулӑшсам, 
  Чунӑм ҫунать, мӗн тӑвас? 
  Хӗвел ансан, каҫ пулсан, 
  Паян туя лартаҫҫӗ, 
  Хушӑлкари пуянпа 
  Манӑн туя пуҫлаҫҫӗ. 
СЕТНЕР. Ҫаплах вара, Нарспиҫӗм, 
  Ҫук-шим манӑн ӑраскал? 
  Ҫаплах сана ют ҫӗре 
  Илсе кайӗ-шим усал? 
НАРСПИ.  Атте-анне ухмах ҫав, 
  Мӗн каласа кӑнтарас? 
  Мӗн тӑвар-ха, кала-ха, 
  Мӗнле пирӗн май тупас? 
СЕТНЕР. Ах, телейӗм ҫук-тӑр ҫав, 
  Аҫу-аннӳ пит пуян! 
  Хӑйсен пуянлӑхӗпе 
  Пӑрӑнаҫҫӗ ҫук ҫынран… 
НАРСПИ. Сана тем пек юратса, 
  Савса эпӗ пурӑнтӑм. 
  Анчах ҫапах ҫак куна 
  Ҫамрӑк пуҫӑмпа куртӑм. 
СЕТНЕР. Пӗртен-пӗрех пуҫӑм пур, 
  Вӗри юнлӑ чӗрем пур, 
  Ватӑ карчӑк аннем пур, 
  Урхамах пек утӑм пур. 
  Вӗсенчен те хаклӑрах, 
  Чунӑм савни, эсӗ пур, 
  Анчах сана та паян 
  Туртса илен тӑшман пур. 
  Вӑл тӑшмана пӗтерме 
  Икӗ вӑйлӑ аллӑм пур, 
  Анчах ӑна пӗтерсен, 
  Унтан усал тӗнче пур. 
НАРСПИ. Тӑшман ытла хаяр тет, 
  Епле унтан хӑтӑлас? 



  Сетнер, Сетнер, кала-ха, 
  Ӑҫта каяс, мӗн тӑвас? 
  Ҫамрӑк пуҫпах хур курма 
  Ӳснӗ-мӗн эп тӗнчере… 
  Хамӑр тӗллӗн пурӑнма 
  Ирӗк ҫук-мӗн ҫав пире… 
СЕТНЕР. Хӑвӑн кӑмӑлу пулсан 
  Лашам ҫине лартӑттӑм, 
  Аяккаллах ку ялтан 
  Вӗҫӗттӗм те кайӑттӑм. 
НАРСПИ. Кирек мӗнле пулсан та, 
  Пирӗн пӗрле пулмалла. 
СЕТНЕР. Хӗн-хур урлӑ пулсан та, 
  Пурнӑҫ пӗрле тумалла. 
НАРСПИ. Килӗшетӗп, Сетнерӗм… 
  Хӗр ӗмӗрне ӑсатма 
  Тантӑшсемпе каҫхине 
  Тухӑп вӑйӑ калама… 
СЕТНЕР. Кантӑрварӑн пуҫӗнче 
  Пире кӗтӗ урхамах… 
  Тӑван Силпи ялӗнчен 
  Пирӗн кӗҫӗр тармаллах. 
НАРСПИ. Санпа тӗнче хӗррине 
  Кайма хатӗр эп, Сетнер. 
  Каплах пулсан, ыррине 
  Камран ӗнтӗ халь кӗтер? 
  Тӑшман кулли пуличчен, 
  Савни, санпа таратӑп… 
  Пуҫӑм сая кайиччен 
  Санпа пӗрле пулатӑп. 
СЕТНЕР. Ҫитес ҫӗре ҫитӗпӗр 
  Кӑвак ҫутӑ киличчен. 
  Таҫта тарса ӳкӗпӗр 
  Усал куҫсем куриччен! 
  Сыв пул, Нарспи, чипер юл… 
НАРСПИ. Сывӑ пулах, сывӑ пул! 
Сетнер каять. Нарспи Сетнер кайнине вӑрахчен пӑхса тӑрать. Лаша ури сассисем 

илтӗнми пулаҫҫӗ. Нарспи валакран шыв тултарать. 
  Ҫак мӑшкӑлтан хӑтӑлас, 
  Шанчӑк йӑлтах Сетнерте. 
  Тараймасан, мӗн тӑвас? 
  Вут ҫунать-ҫке чӗремре… (Нарспи шыв ӑсса каять.) 
 
   ЧАРШАВ. 

 
 
  ВИҪҪӖМӖШ КАРТИНА 
Чаршав умӗнчен Михетер карчӑкӗ иртсе каять. Йывӑҫ витрепе сӑра йӑтнӑ, тепӗр 

аллинче йывӑҫ кашӑк. 
КАРЧӐК. Ырӑ тантӑш-тӑвансем! 
  Пире хисеп тумӑр-ши? 
  Хӗре качча паратпӑр, 
  Тури касса утмӑр-ши? 
 Пулӑҫӑпа пӗр старике сӑра ӗҫтерсе хӑварать. 
ПУЛӐҪ. Пырӑпӑрах, пырӑпӑр, 
  Пымасӑрах юлмӑпӑр! 



 Пулӑҫ иртсе каять. Карчӑк сасси сцена хыҫӗнчен илтӗнет. 
КАРЧӐК. Ырӑ тантӑш-тӑвансем, 
  Тури касса уттарар! 
  Перекетлӗ сӑрана 
  Ӗҫе-ӗҫе туй лартар!  
Чаршав уҫӑлать. Михетер килкартийӗ. Пӳрт умӗнче Михетер чӗлӗм туртса ларать. 

Сцена умӗнче, сылтӑм енче, хура пӳрте кӗмелли алӑк. Ун хыҫӗнче шурӑ пӳртрен килкартине 
картлашка тухать. Пӳрт умӗ урам енчи пусма патне илсе тухать. Сулахай енче кӗлет. 
Пӳртпе кӗлет хушшинче хапха. Вӑл уҫӑ. Хапха леш енче – Силпи ялӗ. Пӳртрен Нарспи амӑшӗ 
вӑрҫни илтӗнет. Нарспи шурӑ пӳртрен тухать те хура пӳрте кӗрсе каять. 

КАРЧӐК (кӗлете тухать.)  
Ха, эс! Вӑл ҫаплах ларать 

  Хӑй чӗлӗмне паккаса. 
  Хатӗрлен туй халӑхне 
  Кӗтсе илме чысласа! 
  Нарспи, Нарспи, хавӑртрах, 
  Тумлан кӗрсе кӗлете! 

Тарҫӑсем кӗрсе хура пӳрт еннелле каяҫҫӗ. 
  Харам пырсем, час пулӑр, 
  Васкамастӑр пӗрре те! 
1-мӗш ТАРҪӐ. Карчӑк ҫынна хӑртмасӑр 
   Пӗр сӑмах та калас ҫук… 
2-мӗш ТАРҪӐ. Выҫӑ вилсен ыйтмасӑр 
   Татӑк ҫӑкӑр парас ҫук… 
   Хура пӳрте кӗрер-ха 
   Нарспи тухса кайиччен, 
   Яланах вӑл ҫитерет 
   Ҫын кӑмӑлӗ туличчен… 
МИХЕТЕР. Ӳссе ҫитрӗ, пулчӗ хӗр – 
  Пуян упӑшка кирлӗ, 
  Упӑшкине тупрӑмӑр – 
  Пире тата мӗн кирлӗ. 
  Юлашки хут хӗрӗмшӗн 
  Тар юхтарса ӗҫлерӗм, –  
  Туй кӳмине пӗр-пӗччен 
  Ирех тӑрса сиплерӗм. 
  Мӗн кӗҫӗнрен ӳстертӗм 
  Ҫак тарана ҫитерме, 
  Ӗнтӗ паян юлашки 
  Ӗҫӗм пултӑр хӗрӗме. 
  (Тарҫисене.) Часрах пулӑр, тарҫӑсем, 
  Мантӑрам мӗн хушнине? 
1-мӗш ТАРҪӐ. Хырӑм выҫӑ… 
МИХЕТЕР. Вӑл тарам… 
  Тикӗтлӗр туй кӳмине. 
1-мӗш ТАРҪӐ. Эп паҫӑрах… 
МИХЕТЕР.  Ан павра! 
  Кайӑр часрах ӗҫлеме! 
 Тарҫӑсем каяҫҫӗ. 
  Кускалӑр-ха ман тавра, 
  Вӗрентӗп эп итлеме. 

Карчӑк тата ик-виҫ арӑм ӗҫме-ҫиме йӑтса кӗлетрен тухаҫҫӗ те пӳрте кӗрсе 
каяҫҫӗ. 
КАРЧӐК. Тумлан, Нарспи, часрах пул… 
Нарспи хура пӳртрен тухса амӑшне тем каласшӑн пулать, анчах амӑшӗ пӳрте кӗрсе 

каять. Карчӑк часрах каялла тухса Михетер патне пырать. 



  Нарспи ҫаплах тумланман… 
  Тата миҫе хушмалла? 

Нарспи вӗсем патне пырать. 
  Каччӑ чаплӑ, Тӑхтаман, – 
  Савӑнӑҫлӑ пулмалла. 
НАРСПИ.  Атте-анне, ан васкӑр, 
  Тата пӗр ҫул тӑрӑр-ха, 
  Пӗртен-пӗрех хӗрӗре 
  Тата пӗр ҫул усрӑр-ха. 
КАРЧӐК.  Хуп ҫӑварна, намӑссӑр, 
  Ватта юлас тетӗн-им? 
  Е сан, ҫынна култарса, 
  Ятна ярас килет-им? 
НАРСПИ.  Эй, аттеҫӗм-аннеҫӗм, 
  Мӗншӗн мана сутатӑр? 
  Мӗншӗн савнӑ хӗрӗре 
  Тӗнче кулли тӑватӑр? 
КАРЧӐК. Чарӑн! Илтнӗ тахҫанах 
  Мӗншӗн турткалашнине. 
  Ӑнланӑн-ха ак хӑвах 
  Хӗр чух ухмах пулнине… 
  Атте-анне ирӗкне 
  Пурсӑмӑр та пӑхӑннӑ, – 
  Куҫпа курман ҫыннине 
  Качча панӑ – пурӑннӑ… 
МИХЕТЕР. Пули-пулми ӗмӗтне 
  Сирсе ярах пуҫӑнтан. 
  Аҫу-аннӳ тивлетне 
  Асту, ан ман ҫак кунтан. 

Нарспи тантӑшӗсем кӗреҫҫӗ. 
КАРЧӐК. Кӗрӗр, хӗрсем, час килӗр, 
  Пулӑшсамӑр Нарспие. 
  Тумлантарӑр, ӳкӗтлӗр – 
  Сирсе ятӑр хуйхине. 

Нарспипе хӗрҫумӗсем кӗлете кӗреҫҫӗ. 
  Кайса кала, йӑмӑкӑм, 
  Сӑра ӑсчӑр тӑвансем. 
МИХЕТЕР. Асту, лайӑх хӑналӑр, – 
  Савӑнччӑр туй ҫыннисем! 
1-мӗш ХӖР. Юрӗ, пичче, калӑпӑр. 
  Туй халӑхне чыслама 
  Пыл сӑрине йӑтӑпӑр, – 
  Ҫӑмӑл пултӑр ташлама!.. 

Михетер тӑванӗсем кӗреҫҫӗ. Михетер вӗсене пӳрте ӑсатать. 
МИХЕТЕР. Атьӑр, иртӗр, тӑвансем, 
  Туя туй пек тумалла. 
  Юрлӑр, ташлӑр, савӑнӑр 
  Ял тӗлӗнсе тӑмалла! 
Пуса каччисемпе хӗрсем ушкӑнӑн-ушкӑнӑн кӗреҫҫӗ. Шӑпӑрҫӑ хура пӳртрен тухса пӳрте 

кӗрет. 
ТУЙ АРӐМӖ. Ял пуянӗ хӗр парать, 
   Пире унта йыхӑрать. 
   Хӑйӗн савнӑ хӗрӗшӗн 
   Урӑм-сурӑм туй пуҫлать. 
МИХЕТЕР ТӐВАНӖ. Туйне-ҫуйне пуҫличчен 
    Авал чӑваш йӑлипе 



    Ваттисене асӑнса 
    Тӑкар ҫӑкӑр-тӑварне. 
Карчӑк пуҫламан ҫӑкӑр йӑтса тухать. Туй арӑмӗ сӑра витри йӑтнӑ. Михетерпе карчӑкӗ 

тулли сӑра куркипе. 
МИХЕТЕР. Ват аттесем, аннесем, 
  Ырӑ курӑр ҫӑтмахра, 
  Пирӗн ҫӑкӑр-тӑварсем 
  Пулччӑр сирӗн умӑрта. 
  Пирӗн савнӑ Нарспие 
  Парӑр ырӑ пурӑнӑҫ, 
  Парӑр унӑн телейне  
  Ырӑлӑхпа савӑнӑҫ! 
Сӑрине кӑштах ҫӗре тӑкаҫҫӗ те ӗҫеҫҫӗ. Хӗрҫумӗсем тумлантарнӑ Нарспипе пӗрле 

кӗлетрен тухаҫҫӗ. Шӑпӑрҫӑ хӗр йӗрри кӗввине калать. Ватӑраххисем Михетерпе пӗрле пӳрт 
умне хӑпараҫҫӗ. Нарспи хӗр йӗрри юрлать. 

НАРСПИ. Эй, турӑҫӑм, пӳлӗхҫӗм, 
  Чунӑм вутра ҫунать-ҫке. 
  Тӑван атте-аннеҫӗм 
  Ҫичӗ юта парать-ҫке. 
  Ача чухне хӗрӗре 
  Юрататпӑр теттӗрччӗ, 
  Савнӑ хӗрӗр мӗн ыйтнӑ – 
  Ӑна пурте хатӗрччӗ. 

Урамран Сетнер курӑнать. Нарспи ӑна асӑрхать. Михетер хӑнисене пӳрте илсе 
кӗрет. 
ХӖРҪУМӖСЕМ. Ватӑ чун та хытӑ чун – 
   Хытса кайнӑ кӗҫҫӗ ҫав. 
   Ҫамрӑк чун та пӗчӗк чун – 
   Чунӗ ытла ҫемҫе ҫав. 

Туй курма килнӗ ҫамрӑксем кӗреҫҫӗ. 
НАРСПИ. Эй, Сетнерӗм, мӗскӗн чун, 
  Епле сана манӑп-ши? 
  Санпа пӗрле пулмасан, 
  Епле ютра пулӑп-ши? 
ХӖРҪУМӖСЕМ. Кайӑк чунӗ пулсассӑн 
   Йӗрӗччӗ те кулӗччӗ, 
   Ҫуначӗсем пулсассӑн 
   Вӗҫӗччӗ те кайӗччӗ. (Нарспие пӳрте илсе кӗреҫҫӗ.) 
1-мӗш КАЧЧӐ. Хамӑр ялтан – Силпирен 
   Ҫав киремет, Тӑхтаман, 
   Пӗртен-пӗрех сар хӗре 
   Илсе каять ак паян. 
2-мӗш КАЧЧӐ. Сарӑ хӗрсем халиччен 
   Качча кайман ют яла. 
1-мӗш КАЧЧӐ. Пирӗн ял ку таранччен 
   Курман кун пек мӑшкӑла. 
СЕТНЕР. Килӗшетӗп сирӗнпе, 
  Анчах халӗ мӗн тӑвар? 
1-мӗш КАЧЧӐ. Сетнер, тусӑм, Нарспие 
   Мӑшкӑла эс ан хӑвар… 
   Нарспи саншӑн макӑрать, 
   Тарӑр кунтан май килсен… 
3-мӗш КАЧЧӐ. Сана ҫеҫ вӑл юратать, 
   Пулӑшӑпӑр хӗн килсен. 
1-мӗш КАЧЧӐ. Пуянсенчен хӑраса 
   Ан мӗскӗнлен, ан кулян. 



 
2-мӗш КАЧЧӐ. Пӗлсе тӑрсам, чухӑнсем, – 
   Пурте эпир сан тӑван… 
3-мӗш КАЧЧӐ. Култарас мар ҫавсене 
   Хамӑртан, эй, ҫамрӑксем! 
СЕТНЕР. Пӗр шутласан, ҫав тери 
  Тарӑхмалла, тантӑшсем: 
  Ҫамрӑк чӗре туйӑмне, 
  Ҫыннӑн чысне, тивӗҫне 
  Хӑй таптарӗ, хӑй хӗрне – 
  Мӑшкӑлларӗ мӗскӗне… 
ПӖР ҪЫН. Кӗлмӗҫ, качча илес пек 
  Нарспи пуҫне ҫавӑртӑн… 
  Ак халь, акӑ, эс пире 
  Ют ял кулли тутартӑн!.. 
СЕТНЕР. Ют ялсем мар, пуянсем – 
  Сан хуҫусем кулаҫҫӗ! 
!-мӗш КАЧЧӐ. Пӑрахсам, Сетнер, ан чӗнсем… 
   Вӑл та ҫавсен йыттиех. 
ПӖР ҪЫН. Эп Тӑхтаман патӗнчен 
  Тухса кайнӑ пуҫӗпех. 
1-мӗш КАЧЧӐ. Нимӗнех те тӑваймӑн 
   Эс чӑркӑшса ҫӳресе. 
2-мӗш КАЧЧӐ. Ҫӳлтен ҫӑлтӑр тытаймӑн 
   Куштансемпе тус тесе. 
1-мӗш ХӖР. Атьӑр, хӗрсем, ушкӑнпа 
  Вӑйӑ таппине каяр! 
2-мӗш КАЧЧӐ. Астӑвӑр, эсир вара 
   Ан хӑварӑр Нирспие. 
3-мӗш КАЧЧӐ. Юлашки каҫ савӑнар, 
   Итлесе ун сассине. 

Хӗрсем пӳрте кӗреҫҫӗ. Михетер тӑванӗсемпе пусма ҫине тухать. 
МИХЕТЕР. Ман хӗр пекки камӑн пур? 
  Кама пӳрнӗ ун пек хӗр? 
  Пушмак ҫук-и хӗремӗн? 
  Ҫӳрет-и вӑл тенкӗсӗр? 

Хӗрҫумӗсем Нарспипе пӳртрен тухса вӑййа каяҫҫӗ. 
  Силпи ялӗ ӗмӗрне 
  Ун пек хӗрсем курас ҫук! 
  Пӗр чӑваш та хӑй хӗрне 
  Михетер пек пӑхас ҫук! 
  Михетере мӗн ҫитмен? 
  Мӗнӗм ҫук-ши ҫуртӑмра? 
  Кӗмӗл тенкӗ, тӗртнӗ пир 
  Сахал-шим мӗн ҫӳпҫемре? 
  Тырӑ-пулӑ туллиех 
  Ишӗлмест-и кӗлетре? 
  Ҫу, сӗт-турӑх, сӑра-пыл 
  Тулли мар-и нӳхрепре? 
  Юрлӑр-ташлӑр, тӑвансем, 
  Туя туй пек тумалла! 
МИХЕТЕР ТӐВАНӖ. Акӑ туй та ҫакӑ туй, 
    Пирӗн туйсем ҫаплалла! 

Пӳрте кӗреҫҫӗ. Ҫамрӑксем Сетнерпе темӗн канашласа тухса каяҫҫӗ. 
СЕТНЕР. Нарспи халь кӗтет мана, – 
  Иккӗленме сӑлтав ҫук. 



  Кӗҫӗр тарса каймасан, 
  Пире кунта пурнӑҫ ҫук. (Каять.) 
   

 ЧАРШАВ. 
 
 
  ИККӖМӖШ ПАЙӖ 
  Тӑваттӑмӗш картина 
Ҫав вырӑнтах. Ирхине. Михетер тарҫисем хура пӳртрен сӑра пички кустарса тухаҫҫӗ. 

Халӑх туй курма пухӑнать. Пулӑҫпа пӗр старик кӗреҫҫӗ. Хул хушшине йӗпе милӗксем хӗстернӗ. 
ПУЛӐҪ. Шӑпӑр сасси илтӗнмест, 
  Шӑпӑрҫи те курӑнмасть. 
  Ырӑ хӑна хушшинче 
  Эрех-сӑра тӑкӑнмасть. 

Пулӑҫпа старик пӳрт умне лараҫҫӗ. 
СТАРИК.  Мунча ӑшши шерпет пек. 
ПУЛӐҪ. Анчах сӗрӗм пур кӑштах. 
СТАРИК. Хӗрарӑмсем кайиччен 
  Сӗрӗм пӗтет ак йӑлтах. 
  Ҫав каткари кӗл шывӗ 
  Ҫитӗ-ши ку вӗсене? 
ПУЛӐҪ. Ман пуҫ ҫинче ҫӳҫ шӗвӗ – 
  Тӗкӗнмерӗм кӗл шывне. 
2-мӗш ХӖРАРӐМ. Хӑй йӗркипе ташлама 
   Вӑхӑт пуса каччисен. 
ПУЛӐҪ. Хӑй йӗркипе юрлама 
  Вӑхӑт ҫитнӗ хӗрҫумсен. 
1-мӗш ХӖРАРӐМ. Стариккипе карчӑкки 
   Хура пӳртре вӑрҫаҫҫӗ. 
   Мӗн пулнӑ-ши ҫав тӗрлех, 
   Пурте шӑппӑн лараҫҫӗ? 
2-мӗш ХӖРАРӐМ. Шӑппӑн-шӑппӑн лармасӑр: 
   Вӗсен хӗрӗ ҫук паян, 
   Нарспи усал Сетнерпе 
   Тарса кайнӑ вӑйӑран… 
1-мӗш ХӖР. Ялти хӗрсем, каччӑсем 
  Вӑййа тухнӑ выляма, 
  Тухнӑ пирӗн Нарспи те 
  Хӗр ӗмӗрне ӑсатма. 
2-мӗш ХӖР. Анчах чунӗ ҫуннине 
  Кирек кам та сисмелле. 
  Вӑйӑ калас вырӑнне 
  Макӑрчӗ ҫеҫ темелле. 
2-мӗш КАЧЧӐ. Эх, эсӗ те, тӑванӑм, 
   Кайӑн мана пӑрахса… 
   Мулшӑн тесен каятӑр 
   Эсреле те «юратса». (Кулаҫҫӗ.) 
1-мӗш ХӖР.  Вӑйӑ ҫынни салансан 
  Шӑппӑн вӗсем калаҫрӗҫ, 
  Ыталаса пӗр-пӗрне 
  Тӗттӗм ҫӗрте ҫухалчӗҫ. 
2-мӗш АРҪЫН. Икӗ пуса каччийӗ, 
   Шӑпӑрҫӑ та вӗсемпе 
   Тӗттӗм ҫӗрле вӑрмана 
   Вӗҫтерчӗҫӗ утсемпе. 
   Эх, чупаҫҫӗ йыттисем 



   Ҫумӑр витӗр хашлатса. 
   Вӗҫтереҫҫӗ ҫыннисем 
   Пӗрне-пӗри васкатса. 
2-мӗш ХӖР. Ҫиҫӗм пӗрмай ҫиҫнипе 
  Вӑрман ӑшӗ ҫуталать. 
  Сетнерпеле Нарспине 
  Тупрӗҫ те пуль, хӑямат. 
МИХЕТЕР (хапхаран кӗрекен тарҫисене).  

Илтӗнмест пуль нимӗн те? 
  Тупаймӗҫех-ши вара? 
1-мӗш ТАРҪӐ. Ҫӗр тӗпӗнчен пулин те 
   Сан йыттусем… 
МИХЕТЕР. Ан павра! 

Тарҫӑсем каяҫҫӗ. Карчӑк хура пӳртрен чӗрҫиттипе витсе темӗн илсе каять. 
КАРЧӐК. Михетер, эс ан кулян. 
  Шӑпӑрҫӑпа йытӑсем 
  Часах тупӗҫ вӗсене… 
  Ан пӗлччӗрех хӑтасем… 
МИХЕТЕР. Килӗҫ акӑ тӑвансем, 
  Пуҫтарӑнӗҫ тантӑшсем… 
  Хӗрӗн намӑс ӗҫ ҫинчен 
  Пӗлӗҫ пӗтӗм ялйышсем! 
КАРЧӐК. Хӑямата вӗсене! 
  Ялйыш хӑвӑн аллунта, 
  Хупла халӑх ҫӑварне!.. 
МИХЕТЕР. Чарӑнасчӗ хӑвӑн та… 
Михетерпе карчӑкӗ ятлаҫса пӳрте кӗреҫҫӗ. Халӑх туй курма пуҫтарӑнать. Сцена 

хыҫӗнчен шавлани илтӗнет. Нарспие ҫавӑтса кӗреҫҫӗ. Михетерпе карчӑкӗ пӳртрен тухаҫҫӗ. 
Нарспие амӑшӗ ҫӳҫрен ярса илет. 

КАРЧӐК. Ы-ы, йыт ами, чупкӑн хӗр, 
  Кампа тарма шутларӑн?.. 
  Пӗтӗм халӑх умӗнче 
  Ҫак намӑса кӑтартрӑн… 
НАРСПИ. Эй, аннеҫӗм, аннеҫӗм, 
  Мана ҫӳҫрен ан сӗтӗр, 
  Мана апла вӗрентсе, 
  Манран ырӑ ан кӗтӗр. 
КАРЧӐК (туй арӑмӗсене).  

Питне-куҫне ҫӑвӑр та 
  Улӑштарӑр ун тумне. 
  Пӗркенчӗкпе хуплӑр та 
  Пуҫлӑр часрах хӗр туйне. 
Нарспие хура пӳрте илсе кӗреҫҫӗ. Шӑпӑрҫӑпа пуса каччисем тилхепепе ҫыхнӑ Сетнере 

ҫавӑтса кӗреҫҫӗ. Халӑх пуҫтарӑнать. 
ШӐПӐРҪӐ. Авлантарар-ха пӗрре 
  Ҫак киремет ачине… 
ПУСА КАЧЧИ. Ан вӑрлатӑр ҫын хӗрне, 
   Шутлар аяк пӗрчине! 
ПУЛӐҪ (ял ҫамрӑкӗсене). Пулӑшӑр-ха, ачамсем, 
   Сетнер пире ют ҫын мар… 
   Хӑрушлӑхра, тӑвансем, 
   Пулӑшмасан аван мар. 
МИХЕТЕР. Кӗлмӗҫ, эсрел ҫӑпати! 
  Михетере хур тума?! 
  Пӗт ҫакӑнтах, мур ачи! 
  Манӑн хӗре вӑрлама?! (Сетнере ҫапасшӑн.) 



1-мӗш КАЧЧӐ. Ма хӗнетӗр? Чарӑнӑр! 
   Мӗскер тунӑ вӑл сире? 
   Мӑшкӑллама памӑпӑр 
   Ним айӑпсӑр Сетнере! 
ПУСА КАЧЧИ. Мӗне пӑхса тӑратӑр? 
   Ислетӗр ун шӑммине! 
МИХЕТЕР. Хӗр вырӑнне туянтӑр 
  Михетерӗн чышкине. 

Михетер Сетнере ҫапма тӑрать, 2-мӗш каччӑ чарать. 
2-мӗш КАЧЧӐ. Сетнер пуҫне ҫиеймӗн, 
   Выҫӑ кашкӑр!.. Ан хӑмсар! 
   Эсӗ ӑна ҫӗнеймӗн – 
   Ял ҫынни вӑл, пӗччен мар!.. 
ПУЛӐҪ. Пӗрне-пӗри савнӑшӑн 
  Айӑплама пӑхаҫҫӗ! 
САСӐСЕМ. Салтса ярас аллине, 
  Ытла мӑшкӑл тӑваҫҫӗ!.. 
Ҫамрӑксем пуса каччисемпе шӑпӑрҫа Сетнер патӗнчен сирсе яраҫҫӗ те Сетнер 

аллисене салтаҫҫӗ. 
ПУЛӐҪ. Ку мӑшкӑлтан тармаллах… 
  Тӗрӗс тунӑ ҫамрӑксем… 
2-мӗш КАЧЧӐ. Сетнер пире халиччен 
   Усал туман, ялйышсем. 
СЕТНЕР. Эй, Михетер асатте, 
  Хӗненипе усси ҫук. 
  Эсӗ мана хӗнесе 
  Кӗлрен вутӑ тӑвас ҫук. 
МИХЕТЕР. Сан пек ҫапкаланчӑка 
  Тӗп тусан та ҫылӑх мар! 
  Кӗртӗр ӑна тип мунча… 
  Ун пек ҫынран тасалар! 
1-мӗш ПУСА КАЧЧИ. Вӗлерсен те ҫылӑх мар 
    Михетерӗн тӑшманне! 
2-мӗш ПУСА КАЧЧИ. Туй мыскари кӑтартар 
    Пӗрре шуйттан Сетнерне! 
Сетнер патнелле пыраҫҫӗ. Халӑх хушшинче шав пуҫланать. Михетер пӳртне кӗрет. Ун 

хыҫҫӑн пуса каччисем, туй арӑмӗсем те кӗреҫҫӗ. 
1-мӗш КАЧЧӐ (Сетнере). Мӗн тӑвас тен вӗсене, 
    Ҫавсен ирӗк тӗнчере… 
2-мӗш КАЧЧӐ. Пит аван-ха, мӑшкӑлран 
   Хӑтартӑмӑр Сетнере. 

Тухса каяҫҫӗ. Арҫын туйӗ ҫывхарни илтӗнет. 
1-мӗш ПУСА КАЧЧИ. Ялӑн тепӗр вӗҫӗнчен 
    Пӗлӗт пек тусан тухать! 
ШӐПӐРҪӐ. Михетере калам-ха, –  

(Алӑкран кӑшкӑрать.) Арҫын туйӗ ҫывхарать! 
 МИХЕТЕР (тухать). Пӳлӗх, хӑрпан, ҫут тӗнче 
    Мана савса тӑраҫҫӗ: 
    Кӑвак хуппи, ҫут хӗвел 
    Мана тупӑш параҫҫӗ! 
    Ырӑ тантӑш-тӑвансем, 
    Шурӑ пӳрте пухӑнар! 
    Перекетле сӑрана 
    Ӗҫе-ӗҫе туй лартар! 
 1-мӗш ТӐВАНӖ. Ҫӑкӑр-тӑварпа тухар, – 
    Арҫын туйне чыс тӑвар… 



 МИХЕТЕР. Анчах хальхи ӗҫ ҫинчен 
   Ҫӗн кӗрӗве калас мар. 
 Пӳрте кӗреҫҫӗ. Килкартинче халӑх хӗвӗшет. Тарҫӑсем чупкалаҫҫӗ. Арҫын туйӗ килсе 
ҫитет. «Хушалкаран ҫитрӗҫӗ», «Ӑҫта-ши ҫӗн кӗрӗвӗр» тата ытти те шав хушшинчен 
илтӗнет. 
 ПӖР ҪЫН. Акӑ туй та ҫакӑ туй, 
   Пысӑк туй та пӑсӑк туй! 
   Тӑхтамана хӗр ҫинчен 
   Систересчӗ май килсен… 

 Михетерпе карчӑкӗ ҫӑкӑр-тӑварпа тухаҫҫӗ. 
 ТУЙ ПУҪӖ. Пурнаҫҫӗ-и? Кӗтеҫҫӗ-и? 
   Пире хапӑл тӑваҫҫӗ-и? 
   Кӗтсе хапӑл тумасан – 
   Каялла та кайӑпӑр, 
   Хапӑл туса кӗтсессӗн – 
   Малалла та иртӗпӗр! 
 МИХЕТЕР. Хапха уҫса тӑратпӑр, 
   Кӗтсе хапӑл тӑватпӑр. 
 ТУЙ ПУҪӖ (туй курма килнӗ халӑха). 
   Силпи ялӗ – пуян ял, 
   Ларать вӑрман ӑшӗнче. 
   Кантур пекех ҫурчӗсем 
   Ват йӑмрасем айӗнче. 
   Ялӗ тавра укӑлча, 
   Кив капанлӑ анкарти, 
   Тӗрлӗ ҫимӗҫлӗ пахча. 
   Ҫуртсем тавра килкарти 
   Чул хӳме пек ҫавӑрнӑ. 
   Сарӑ хапха килсерен 
   Чӗнтӗрленӗ тӑрӑллӑ. 
 (Михетере). Тури касри пӗр кил-ҫурт 
   Йӑмра урлӑ курӑнать. 
   Ҫак хула пек кил-ҫуртра 
   Кин пуласси пурӑнать. 
   Ырӑ хӑта, Михетер, 
   Хӑйӗн хӗрне юратса 
   Хушӑлкари пуяна 
   Качча парать ҫураҫса… 
   Хӑта ҫурчӗ хула пек, 
   Кӗрсен, витӗр тухма ҫук. 
   Хуралтисен тӑррине 
   Чӑх-чӗп вӗҫсе ҫитес ҫук. 
   Картиш тулли япала 
   Купаланса выртаҫҫӗ, 
   Кӗлет тулли тыррисем 
   Тӑкӑнас пек тӑраҫҫӗ. 
   Урхамах пек лашисем 
   Утӑ-сӗлӗ ҫиеҫҫӗ: 
   Унӑн выльӑх-чӗрлӗхсем 
   Пичӗке пек ҫӳреҫҫӗ. 
   Пирӗн хӑта туй валли 
   Выльӑх-чӗрлӗх пустарнӑ, 
   Ҫу, сӗт-турӑх, сӑра-пыл 
   Нӳхреп тулли тултарнӑ. 
   Ырӑ хӑта-тӑхлачӑ, 
   Тулчӗ-и сирӗн кӑмӑлӑр? 



 МИХЕТЕР. Тавах ырӑ сӑмахшӑн, 
   Савса кӗтсе тӑтӑмӑр. 
 ТУЙ ПУҪӖ. Пирӗн хӑта ҫак туя 
   Тантӑшсене йыхӑрать… 
   Урам енчи хапхаран 
   Ҫын кӗрет те ҫын тухать. 
   Иртрӗ аслӑ ҫӑварни, 
   Иртсе кайрӗ пӗр ӗмӗр; 
   Кине илсе каймашкӑн 
   Урхамахсем кӳлтӗмӗр. 
   Хӑта патне килессе 
   Аран кӗтсе илтӗмӗр. 
   Туй халӑхпа кӗрлесе 
   Хӑта килне ҫитрӗмӗр. 
   Пирӗн каччӑ, Тӑхтаман, 
   Ыйтнипелен килтӗмӗр. 
   Ырӑ хӑта, Михетер, 
   Кӗтнипелен ҫитрӗмӗр. 
   Эй, хӑтаҫӑм, Михетер, 
   Тулчӗ-и сирӗн кӑмӑлӑр? 
   Тулманнине тултарӑр, 
   Ҫитменнине ҫитерӗр. 
 МИХЕТЕР. Тавах сана, туй пуҫӗ… 
   Ӗҫтер, карчӑк, пыл-сӑра. 
 ТУЙ ПУҪӖ. Хӑтасене чысласа 
   Юрӑ юрлар пӗр ҫавра… 

 Туй халӑхӗ юрласа пӳрте кӗрет. Хӗрҫумӗсем Нарспие илсе кӗреҫҫӗ. Вӑл 
пӗркенчӗкпе. 
 НАРСПИ. Эй, аттеҫӗм-аннеҫӗм, 
   Мӗншӗн ҫирӗр хӗр пуҫне? 
   Мӗншӗн патӑр хӗрӗре 
   Ҫичӗ ютӑн аллине? 
  Чаршав хупӑнать те уҫӑлать. Ҫав вырӑнтах. Пуса каччисем туй арӑмӗсемпе ташлаҫҫӗ. 
Карчӑк хӑнисене сӑйлать. 
 КАРЧӐК. Ӗҫер, ҫиер, хӑтасем, 
   Ӗмӗр пӗрле пурӑнар! 
 МИХЕТЕР. Хӗрпе качча юратса, 
   Айтӑр, шепрех туй тӑвар! 
 ТУЙ АРӐМӖ. Туй турӑмӑр виҫӗ кун, – 
    Ӗнтӗ чыса пӗлмелле. 
    Хушӑлка туй халӑхӗн 
    Кайма вӑхӑт килелле. 
 ХУШӐЛКАСЕМ. Вӑхӑтӗнче тухсассӑн 
    Каҫчен киле ҫитӗпӗр. 
 1-мӗш ТУЙ АРӐМӖ. Хушӑлкана ҫитсессӗн 
     Тепӗр кана сикӗпӗр. 
 ТУЙ ПУҪӖ. Хушӑлкана туй ҫитсен, 
   Каҫпа хӗве хупмалла… 
   Ыран ирех тӑмалла, – 
   Хӗртен арӑм тумалла… 
   Каяс умӗн, хӑтаҫӑм, 
   Тӑвар хамӑр ӗҫсене, – 
   Авалхисен йӑлипе 
   Пиллер кӗҫӗн ҫынсене… 
 ТУЙ ЮРРИ. Ӗҫетпӗр-ҫке паян, ай, ҫиетпӗр, 
   Ӗҫетпӗр-ҫке паян, ҫиетпӗр, - 



   Киле тухса кайма пӗлместпӗр, 
   Киле тухса кайма пӗлместпӗр. 
   Хӑтӑш патӗнчен хӑтӑш, ай, тухаймасть, 
   Хӑтӑш патӗнчен хӑтӑш тухаймасть, – 
   Ӗҫкӗ-ҫикисене ытарса, 
   Хӑта чун-кӑмӑлне ытарса. 

 Пӳртрен кӗҫӗн ҫынсене илсе тухаҫҫӗ. 
 ТУЙ ПУҪӖ. Чарӑнӑр-ха юрлама! 
   Пил парасшӑн ваттисем… 
 МИХЕТЕР (арӑмне). Хӗрне ан ман калама 
     Витӗмлӗрех сӑмахсем. 
 Михетерпе арӑмӗ сӑра куркисем тытаҫҫӗ. Вӗсен умне Тӑхтаманпа Нарспи чӗркуҫленсе 
лараҫҫӗ. 
 МИХЕТЕР. Эй, кӗрӳҫӗм, Тӑхтаман, 
   Сана ӳпкев ҫук пиртен. 
   Урӑх тата мӗн калам… 
   Тату пулӑр виличчен… 
 КАРЧӐК. Нарспи, хӗрӗм, пил сана!.. 
   Упӑшкуна ан пӑрах, 
   Аван пурӑн унпала, – 
   Тату пулӑр яланах… 

 Нарспи макӑрать. 
   Итле ӑна, йӑваш пул, 
   Усал ҫынпа ан ҫыхлан… 
   Ӗҫне ӗҫле, ӗҫчен пул, 
   Кирлӗ марпа ан хӑтлан!.. 
 ТУЙ ПУҪӖ. Иккӗн выртса виҫҫӗн тӑччӑр, 
   Ача-пӑчаллӑ пулччӑр. 
 ТУЙ АРӐМӖ. Ырӑ-тату пурӑнччӑр, 
    Усал сӑмах ан илччӗр. 
 Пиллесе пӗтерсен сӑрине ӗҫеҫҫӗ те Тӑхтаманпа Нарспие тултарса параҫҫӗ. Куркисем 
ӑшне укҫасем яраҫҫӗ. Тӑхтаман ӗҫет те, укҫине илсе, куркине карчӑка парать. Нарспи 
аллинчен курки тухса ӳкет. Амӑшӗн ури умне ӳксе хытӑ йӗрсе ярать. Ӑна амӑшӗ йӑтса 
тӑратать. 
 ЮРЛАҪҪӖ. Атьӑр кӑна, атьӑр, ай, каймалла, 
   Атьӑр кӑна, атьӑр, каймалла. 
   Хушӑлка вӑрманне ҫитмелле, 
   Хушӑлка вӑрманне ҫитмелле. 
 ПӖР ҪЫН (Сетнере тӑрӑхласа). Чун савнине ӑсатма 
      Эппин килтӗн-килтӗнех? 
      Анчах тарма вӑрмана 
      Май килмест пуль ҫав текех? 

 Сетнер чӗнмест. Вӑл Нарспи юрланине итлет. 
 1-мӗш КАРЧӐК. Ытла вӗҫсе ан ҫӳре… 
    Камран кулма шутларӑн? 
    Паян ӗҫки, туй тесе 
    Хӑв камне те манатӑн? 

 Пӗр ҫын пӑрӑнса каять. 
 НАРСПИ. Эй, каччӑҫӑм, Тӑхтаман, 
   Манпа ырӑ курас ҫук. 
   Эпӗ, чунӑм пӗтсен те, 
   Санпа пӗрле пулас ҫук!.. 
 ХӖРҪУМӖСЕМ. Эсӗ юта кайсассӑн 
    Мӗн тӑвӗ-ши Сетнерӳ? 
    Ырӑ Нарспи, аппаҫӑм, 
    Ӑҫта санӑн телейӳ? 



 ТУЙ ПУҪӖ. Хушӑлка туй халӑхӗ, 
   Киле кайма тапранӑр! 
   Сӑран кӳме патнелле 
   Ҫӗнӗ кине ҫавӑтӑр! 

 Нарспие хӗрҫумӗсем ҫавӑтса тухса каяҫҫӗ. Ун хыҫӗнчен пурте тухаҫҫӗ. Юрлаҫҫӗ. 
 ПӖР ҪЫН. Михетерӗ Тӑхтаман  
   Ҫумӗнчен те хӑпмарӗ… 
   Чее-мӗн мур, ват шуйттан, – 
   Туй мыскари пулмарӗ…  

Тӑхтамана вӑрттӑн сӑхман аркинчен туртать те пусма ҫине ларса аттине хывса 
тӑхӑнать. 

  Шеллес килет хуҫана, 
  Мыскараллӑ хӑтланчӗҫ, – 
  Хушӑлкари пуяна 
  Пӑсӑк тавар тыттарчӗҫ. 
ТӐХТАМАН. Эс мӗн шӑлна йӗретӗн? 
   Час маннӑ-ҫке эп камне! 
ПӖР ҪЫН. Тӳрех чӗрре кӗретӗн – 
  Малтан пӗл-ха сӑлтавне… 
  Тӗнче кулли, ял кулли 
  Пулса каян, Тӑхтаман. 
ТӐХТАМАН. Хуллентерех, йытпулли, 
   Кала, мӗскер пытаран? 
ПӖР ҪЫН. Килеҫҫӗ ав, пулмарӗ… 
  Тепӗр чух, хӑв патӑнта… (Каять.) 
ТӐХТАМАН. Эсремет, тем палкарӗ… 
ХӐНА. Ӑҫта тетӗп, – вӑл кунта!.. 
  Кукалеҫҫӗ ыр утсем, – 
  Тӑрасшӑн мар, васкаҫҫӗ! 
 Михетерпе карчӑкӗ кӗреҫҫӗ. 
  Сывӑ пулӑр, хӑтасем… 
КАРЧӐК. Ҫул куркисӗр каймаҫҫӗ… (Ӗҫтерет.) 
МИХЕТЕР. Турӑ сире пулӑштӑр 
  Кӗрӳ килне ҫитерме… 
КАРЧӐК. Ырлӑх-сывлӑх сунатпӑр 
  Арҫын туйне ирттерме. 
ЮРЛАҪҪӖ. Хушӑлка вӑрманне, ай, ҫитсессӗн, 
  Хушӑлка вӑрманне ҫитсессӗн, 
  Ларса та пӗр канаш тумалла, 
  Ларса та пӗр канаш тумалла. 
  Ларса та пӗр канаш, ай, тусассӑн, 
  Каҫчен Хушӑлкана ҫитмелле. (Каяҫҫӗ.) 
СЕТНЕР. Тӗттӗм пулӗ, каҫ пулӗ 
  Тӑшман патне ҫитиччен. 
  Тӑшман чӗри лӑпланӗ 
  Хӗвел кусса тухиччен. 
  Хӗвел тухӗ, ҫутатӗ, 
  Эпӗ пулӑп вӑрманта. 
  Тӑшман, выртӑн, хускалмӑн, 
  Нарспи пулмӗ ҫумунта… (Каять.) 
 
   ЧАРШАВ. 
 
 
  ВИҪҪӖМӖШ ПАЙӖ 
  Пиллӗкмӗш картина 



 Тӑхтаман килӗнче. Шурӑ пӳрт. Шурӑ кӑмака. Алӑк патӗнче тата тӗпелте урлӑ саксем. 
Пӗрин ҫинче пуҫтарса хунӑ вырӑн. Кӗтесре сӗтел-пукансем. Хуран айӗнче вут ҫунать. 
 НАРСПИ.  Ҫӳҫентерет чунӑма – 
   Пӗр сасӑ та илтӗнмест. 
   Ҫакӑ пӳртре пурӑнма 
   Пӗртте кӑмӑл ҫӗкленмест. 
   Тавӑрас ҫук каялла… 
   Иртсе кайрӗ савӑнӑҫ. 
   Кайрӗ пӗрпек тӑсӑлса 
   Кунран кунах пурӑнӑҫ. 
   Ирех хырӑм тӑрантса 
   Тухса кайрӗ Тӑхтаман. (Кантӑкран пӑхать.) 
   Каллех утне тарлатса 
   Килет авӑ, ҫӗр ҫӑтман. 
   Килтен каять-и тухса, – 
   Патак ҫиес пулать ман. 
   Киле килет-и урса, – 
   Ҫаплах хӗнет Тӑхтаман. 
 Урапа сасси. 
ТӐХТАМАН (тулта кӑшкӑрать). 
   Кама мӗн ӗҫ арӑмпа 
   Эпӗ мӗнле пурӑнни? 
   Аван теҫҫӗ пулмалла 
   Ҫын хӑлхине йӗпхӗртни… 
   Хам арӑмпа хам хуҫа! 
   Хӗнес тесен, хӗнетӗп… 
   Мӗн сӑлтавӗ иккенне 
   Эпӗ хамах пӗлетӗп. (Кӗрет.) 
   Часрах антар яшкана, 
   Пиҫрӗ пулӗ халиччен?! 
   Хире парса ямалла 
   Вӑхӑт иртсе кайиччен. 
   Ҫула тӑрӑх лаптӑка 
   Паян акса пӗтерччӗр. 
   Хӗвел анса лариччен 
   Пӗр канмасӑр ӗҫлеччӗр. 

Нарспи йывӑҫ чӗрес ҫине хурантан апат антарать. 
   Тарҫӑсемшӗн яшкана 
   Тулли ан яр чӗресе. 
   Ахалех ӗҫ вӑхӑтне 
   Сая ярӗҫ пехлесе… 
НАРСПИ. Ярсам мана Силпине, 
  Нумайлӑха каймастӑп. 
  Ларса кайма ҫул ҫине 
  Эпӗ лаша ыйтмастӑп… 
ТӐХТАМАН. Асту, Нарспи, йӗвенӳ 
   Ман алӑра малашне. 
   Час маннӑ-ҫке ваттисем 
   Мӗн пиллесе янине… 
   Каҫхи апат тумалла, 
   Яшка ларт-ха антарса. 
   Кӑштах вӑрт-варт пулкала, 
   Ҫӳрет ӗнтӗ хӑмсарса… 

Нарспи чӗрес йӑтса тухать. 
ТӐХТАМАН. (Алӑ шӑлать. Кулса.) 
   Нумайӑшӗн ҫӗр кӑҫал 



   Хытта юлать пулмалла… 
   Лашасӑрсем пӗр ҫур ял, – 
   Актарасшӑн ҫурмалла. 
   Акса парас, кӗркунне 
   Хӑйсем вырса парсассӑн. 
   Пуйма пулӗ ҫӗрпелен 
   Лайӑх усӑ курсассӑн… 
ПӖР ҪЫН кӗрет. 
ПӖР ҪЫН. Килме пултӑм – ҫул тытрӑм, 
  Кӗрсе курас пуль терӗм. 
ТӐХТАМАН. Хам та канӑҫ курмарӑм – 
   Эс килессе пит кӗтрӗм. 
   Час килмерӗн… 
ПӖР ҪЫН. Ӗҫ пулчӗ. 
ТӐХТАМАН. Кам патӗнче ӗҫлетӗн? 
ПӖР ҪЫН. Хамӑр ялтах, ҫын ҫинче… 
ТӐХТАМАН. Ҫапкаланса ҫӳретӗн? 
ПӖР ҪЫН. Ӗҫлесен те укҫине 
  Пӗрер пусӑн ҫеҫ парать… 
ТӐХТАМАН. Сан пек паттӑр ҫынсене 
   Ӗҫ суйлама кам чарать? 
   Ыран тесен ыранах 
   Кил ак каллех хам пата. 
   Ӗҫре эсӗ яланах 
   Пит маттурччӗ, тупата… 
ПӖР ҪЫН. Пысӑк хисеп тунӑшӑн 
  Тавах сана, Тӑхтаман. 
  Ӗмӗр ӗҫлӗп хуҫашӑн – 
  Сан ырлӑхна эп манман. 
  Халӗ те ак пулӑшма 
  Тесе кӗтӗм эп сана. 
  Ӗҫӗ вӑрттӑн, мӗн тума 
  Систерес мар хуҫана?.. 

Нарспи кӗрет. Пӗр ҫынна курсан ун патне пырать те алӑ парать. 
НАРСПИ. Ҫӳреҫҫӗ-и?.. 
ПӖР ҪЫН. Ҫӳретпӗр… 
ТӐХТАМАН. Мӗн тӑратӑн, ҫын килнӗ, 
   Кӑштах сӑра ӑсса кӗр. 

Нарспи витре илсе тухса каять. 
ПӖР ҪЫН. Эсӗ хӑв та илтне тен… 
  Чим-ха, Нарспи ан систӗр. (Алӑкран пӑхать.) 
  Туятӑн пуль мӗн ӗҫне? 
  Нарспи сана пӑхӑнмасть… 
  Савнӑ каччи пур чухне 
  Пурпӗр санпа пурӑнмасть. 
ТӐХТАМАН. Кала часрах, кам-ха вӑл, – 
   Пуян йӑхран-и вара? 
   Кала ӗнтӗ, ҫил-тӑвӑл 
   Хускалать ман ӑшӑмра… 
ПӖР ҪЫН. Калама та хӑратӑп, 
  Темӗн туса пӑрахӑн. 
  Сан ҫиллӳне куратӑп, – 
  Эс типшар та кӑтартӑн. 
ТӐХТАМАН. Астӑватӑп, кун ҫинчен 
   Сас-хура кӑшт ҫӳрерӗ… 
   Ҫак тарана ҫитиччен 



   Ӗненессӗм килмерӗ… 
   Ав мӗншӗн вӑл Силпине 
   Каясшӑн халь ҫунтарать? 
   Чун йӑпатма савнине 
   Курасшӑн-ҫке кастарать?.. 
   Куҫсӑр мар эп, куратӑп 
   Нарспи мӗн шут тытнине. 
   Чӗрепеле туятӑп 
   Сан сӑмахсем чӑннине. 
   Хама хирӗҫленӗшӗн 
   Тӗрлӗ асап кӑтартрӑм. 
   Куллен кунах туй хыҫҫӑн 
   Саламатпа ҫунтартӑм. 

Нарспи сӑра ӑсса кӗрсе сӗтел ҫине лартать. Куркасем илсе парать. 
ТӐХТАМАН (сӑра тултарать, Нарспие.) 
   Тур лашана тӑварччӑр, 
   Тухса кала ҫавсене. 
   Сӗлӗ паччӑр, шӑварччӑр… 
   Ме ак кӗлет уҫҫине. 

Уҫӑ илсе Нарспи тухса каять. 
ПӖР ҪЫН. Ҫамрӑк арӑм туянтӑн, 
  Анчах канӑҫна мантӑн. 
  Канлӗ пурӑнас тесен 
  Укҫуна ҫеҫ ан хӗрхен. 
  Укҫа-тенкӗ чул касать – 
  Ҫапла халӑх сӑмахӗ. 
ТӐХТАМАН. Куншӑн укҫа хӗрхенсен 
   Пулӑп тӗнче ухмахӗ. (Укҫа кӑларса парать.) 
   Эпӗ часрах пӗлесшӗн: 
   Кам мана терт кӳрекен? 
ПӖР ҪЫН. Тултар-ха, пыр йӗпетем. 
  Ӗҫсен, вӑй-хал кӗрекен. (Укҫа шутласа.) 
  Ял вӗҫӗнче Тукасра 
  Пӗчӗкҫеҫҫӗ пӳрт ларать… 
  Амӑшӗпе ҫав пӳртре 
  Сетнер ача пурӑнать. 
  Ҫав хӑямат Сетнерӗн 
  Пӗр урхамах лаши пур, 
  Унсӑр пуҫне, эсрелӗн, 
  Улӑпӑн пек вӑйӗ пур. 
  Хӑв пӗлетӗн, ку ӗҫре 
  Эпӗ пӗччен пулмастӑп; 
  Ҫавӑнпа та эп кунта 
  Вӗсен пайне курмастӑп. 
ТӐХТАМАН. Эккей, ил мӗн панине… 
ПӖР ҪЫН. Ирӗксӗр мар, мана мӗн… 
  Эс тавӑрӑн телейне – 
  Ӑна ахаль тупма хӗн. 

Тӑхтаман укҫа хушса парать те пӗр курка хыҫҫӑн тепӗрне тултарса ӗҫет. 
ПӖР ҪЫН (укҫа шутланӑ май). 
  Ҫавӑ Сетнер Нарспипе 
  Вӑйӑ хыҫҫӑн, каҫхине, 
  Ҫын курасран сыхланса 
  Тарса кайнӑ вӑрмана 
  Урхамахне утланса. 
  Анчах пуса каччисем 



  Ҫӗрӗпеле йӗрлесе 
  Арҫын туйӗ ҫитиччен 
  Тупса килчӗҫ сӗтӗрсе… 
ТӐХТАМАН. Мӗншӗн туйра тӗл пулсан 
   Каламарӑн кун ҫинчен?! 
   Ух, Михетер, ҫӗр ҫӑтман, 
   Манмӑп сана виличчен… 
   Ӗҫне тусан ӗҫтерӗп, 
   Хушса парӑп ҫийӗнчен. 
ПӖР ҪЫН. Ӗҫ ҫинчен час систерӗп… 
  Эппин, тепре куриччен. 

Пӗр ҫын тухса каять. Тӑхтаман ӑна ӑсатма тухать. Тултан Нарспие сӗтӗрсе кӗрсе 
пӑрахать. Алӑка хупать. 
ТӐХТАМАН. Аҫу-аннӳ пилленӗ 
   Упӑшкупа пурӑнан, 
   Ҫав хушӑрах, пӗтменӗ, 
   Сетнерӳшӗн хурланан? 
   Эсӗ апла хӗр иккен?! 
   Эсӗ апла Сетнерпе 
   Тарнӑ-мӗн-ха вӑрмана 
   Туйна тунӑ ҫӗртенех! (Саламат илсе хӗнет.) 
   Килне каяс шухӑшна 
   Эпӗ часах мантарӑп. 
   Сӑнчӑрласа сӑнчӑрпа 
   Йыт вырӑнне кӑкарӑп! 

Саламатне пӑрахса урӑх япала шырать, анчах нимӗн тупса переймесӗр хӑвӑрт тухса 
каять. Нарспи ҫӗрте выртса юлать. 
НАРСПИ. Хӗне, хӗне, Тӑхтаман, 
  Чунне кӑлар Нарспинне. 
  Асаплантар, Тӑхтаман, 
  Хурсам йытӑ вырӑнне! 

Кӗвенте ҫине утланса Сентти чупса кӗрет. Кӗвентине хулӑпа ҫапать те тпру, тпру 
тесе сиксе чупать. Пӗр вырӑнта ҫаврӑнса, мй! тесе тапать. 
СЕНТТИ. Тпру, тпру, инке, ӑҫта эс? 
  Мӗншӗн пӗртте чӗнместӗн? 
  Лаши мӗнле, – пӑх-ха эс, 
  Мӗншӗн маттур теместӗн? 

Мй! Мй! тесе урипе инкӗшне тапать. Нарспи йӗнине асӑрхать. 
  Ан йӗр, инкем, ан йӗрсем. 
  Тутӑрупа шӑл куҫна. 
  Ан хуйхӑрсам, инкеҫӗм, 
  Хӑваласам хуйхуна. 

Нарспи нимӗн те чӗнмест. Сентти аптранипе хуллен чакать, унтан чӗрне вӗҫҫӗн чупса 
тухать. Сасси тултан илтӗнет. 
НАРСПИ. Ҫавтер ырӑ ачана 
  Турӑ чунне панӑ ҫав, 
  Кулса сиксе выляма 
  Кайӑк чунӗ янӑ ҫав. 
  Ӑна курсан, ҫавӑнтах 
  Аса илеп иртнине… 
  Пӳрт умӗнче кун хутах 
  Ҫерем ҫинче чупнине. 
  Вӗҫсе анчах кайӑттӑм, – 
  Пулӑттӑмччӗ Силпире. 
  Аякран ҫеҫ курӑттӑм 
  Хамӑн савнӑ Сетнере. 



  Мӗншӗн мана савнинчен 
  Ҫаплах ятӑр уйӑрса? 
  Мӗншӗн кунта киличчен 
  Ҫимерӗм-ши хам пуҫа? 
  Ҫук, пуҫӑма ҫийиччен 
  Тӑшманӑма пӗтерем, 
  Асапланса тӳсиччен 
  Тӑхтамана вӗлерем. 
  Анчах вӑйӑм ҫитӗ-ши?! 
  Епле кунтан ҫӑлӑнас? 
  Эй, пӳлӗхҫӗм, пулӑшсам! 
  Чунӑм ҫунать, мӗн тӑвас? 
  Эй, ҫут тӗнче, каҫарсам, 
  Ан айӑпла эс мана! 
  Теветкелпе вӑй парсам 
  Пӗтермешкӗн тӑшмана. (Наркӑмӑш илет те хурана ярать.) 
  Пӗтсен пӗтем, пӗт, тӑшман, – 
  Пурӑнӑҫӑм ырах мар. 
  Наркӑмӑшӑм эс паян 
  Хӑвӑн ӗҫне туса пар!.. 

Урамран урапа сасси илтӗнет, унтан хапха чӗриклетет. Тӑхтаман тулта кӑшкӑрать. 
ТӐХТАМАН. Часрах, тулӑ ҫӑнӑхне 
   Ҫӳл кӗлете хӑпартӑр! 
   Йӑтӑр пысӑк миххине, 
   Мӗскер пӑхса тӑратӑр! 
НАРСПИ. Кӗрех, кӗр, ман чунилли… 
  Мӗнле-ха вӑй ҫитерес? 
  Хӑратмӗ-ши ун вилли, – 
  Епле чӑтса ирттерес? 

Яшка антарса сӗтел ҫине лартать. 
  Ҫиех, ҫиех, Тӑхтаман, 
  Наркӑмӑшлӑ яшкана. 
  Ӗнтӗ эсӗ малашне 
  Упӑшка мар арӑмна. 
ТӐХТАМАН (кӗрет.) Ак, ку мана килӗшет, 
    Яшка та сӗтел ҫинче… 
    Ман арӑма ӑс кӗме 
    Пуҫланӑ ҫак кунсенче. 

Турра асӑнса апат ҫиме ларать. 
    Эй, турӑҫӑм, сывлӑх пар, 
    Акнӑ тыррӑма ӑнтар! 

Ҫиет. Нарспи тухса каять. 
    Хуран тӗпӗ яшкара 
    Пӗр ҫӑлтӑр та курӑнмасть… 
    Те хырӑм пит выҫнӑран 
    Тӑранассӑн туйӑнмасть… 
    Нарспи, ларса ҫи манпа, – 
  (Алӑкран.) Ӑҫта тухса ҫӳретӗн? 
    Эпӗ усал, анчах та 
    Ма апата тиркетӗн? 

Нарспи кӗмест. Тӑхтаман сӗтел хушшине ларать. 
    Вӑхӑтӗнче авланма 
    Пархатарӑм пулмарӗ: 
    Сӑн-питӗме тиркесе 
    Нимӗнле хӗр пымарӗ. 
    Мул хӑватне ӗненсе 



    Ялан пуйма тӑрӑшрӑм. 
    Укҫара телей тесе 
    Ҫак таранччен мул пухрӑм. 
    Пуяс килчӗ ытларах, – 
    Ватӑлнине сисмерӗм. 
    Илес килчӗ ҫамрӑках, – 
    Ӑна-кӑна пӗлмерӗм. 

Нарспи кӗлет уҫҫи кӗртсе парать. 
    Яшка тутлӑ-ҫке паян… 
    Ӑҫта ҫӳрен пӑрӑнса?! 
    Мӗншӗн тухса каятӑн? 
    Яшка тутлӑ, ҫи ларса!.. 
НАРСПИ.  Ҫийӗп-ҫке-ха кайран та, 
  Пит ҫиессӗмех килмест. (Каять.) 
ТӐХТАМАН. Эрне выҫӑ ларсан та 
   Хӗрарӑм вӑл выҫ вилмест. (Шыв ӗҫет.) 
   Тӑраннине пӗлмерӗм, 
   Ӑшӑм ҫунать ҫавтерех. 
   Яшка хыҫҫӑн шыв ӗҫрӗм, 
   Туйӑнчӗ эрех пекех. 
   Усал этем хаярӗ 
   Вӑрӑнчӗ-ши ку капла? 
   Ак, мӗн амак хупларӗ?.. 
   Вилес марччӗ ухмахла… 
   Пӑсса пачӗ пулмалла… 
   Ытла ӑша ҫунтарать. 
   Чӑнах, пӗтрӗм-ши ҫаплах?.. 
   Ак, халь пуҫӑм ҫаврӑнать. (Саламат илет.) 
   Нарспи, часрах кӗр пӳрте! 
   Ыйхӑ килет, вырӑн сар! 

Нарспи кӗрсе вырӑн сарать. 
   Манӑн пуҫа ҫирӗн те…  

Нарспие ярса тытать. 
   Ҫу-ук, эп ҫавах вӑйсӑр мар!.. 
   Эс халь манӑн алӑра!.. 

Нарспи вӗҫерӗнет. 
   Ых, сана, чуниллине… 
   Хӑвӑн чунна тамӑкра 
   Парӑп эсрел аллине!.. 

Вырӑн ҫине тӑсӑлса ӳкет те вилет. 
НАРСПИ. Пӗтрӗ… Ытла та тискер!.. 
  Ай, аннеҫӗм, хӑтарсам! 
  Мӗн тӑвас-ха ман, мӗскер?! 
  Турӑҫӑм, ан пӑрахсам… (Хуллен тухса каять.) 
    

ЧАРШАВ. 
 
   
   ТӐВАТТӐМӖШ ПАЙӖ 
   Улттӑмӗш картина 

Ҫӗрле. Ҫил ӳлет, вӑрман кашлать. Сцена ҫине Сетнер тухать. 
СЕТНЕР. Силпире те этемсем 
  Нарспи Тӑхтаман теҫҫӗ. 
  Вӗсем ватӑ Тӑхтаман 
  Хаяррине пӗлеҫҫӗ. (Юрлать.) 
  Ах, ман хуйхӑм, итле-ха, 
  Мӗншӗн мана ҫунтаран? 



  Мӗншӗн мана, тӑлӑха, 
  Савӑнӑҫа мантаран? 

Сцена урлӑ йӑванса выртакан мӑкланнӑ йывӑҫ ҫине ларать. 
  Хушӑлкари чӑвашсем 
  Ҫывӑраҫҫӑ харлатса. 
  Анкартинчи тӑмана 
  Анчах вӗҫет ухлатса. 
  Нарспи, мӗскӗн, тӳсеймен 
  Тӑхтаманӑн пусмӑрне. 
  Эп пырасса вӑл кӗтмен – 
  Хӑй тавӑрнӑ тӑшманне…  

Васкаса тухса каять. Нарспи чупса кӗрет. Ҫил тапранать. 
НАРСПИ. Ах, турӑҫӑм, мӗн-ши ку?.. 
  Те ман куҫа курӑнчӗ? 
  Манӑн хыҫран темле ҫын 
  Чупнӑ пекех туйӑнчӗ… (Йывӑҫ айне кукленсе ларать.) 
  Кӑтӑр-кӑтӑр арман чулӗ 
  Чӗре ҫинче авӑрать, 
  Арман чулӗ айӗнче 
  Мӗскӗн чӗре ҫурӑлать. 

Сцена умӗнчен тухса каять те хыҫал енчен ҫаврӑнса тухать. Вӑрман кӗрлет, ҫиҫӗм 
ҫиҫет, аслати авӑтать, йывӑҫ турачӗсем авӑнаҫҫӗ. 
  Ҫул ҫухатрӑм пулмалла, 
  Урасем те путаҫҫӗ… 
  Армак-чармак йывӑҫсем 
  Ҫула пӳлсе тӑраҫҫӗ. 

Аҫа ҫапать. Нарспи каялла кайма тӑрать. 
  Анчах мӗн ку, тур ҫырлах, 
  Йывӑҫ мар, ах! Тӑхтаман?! 
  Вилсен куҫа курӑнса 
  Хӑратаймӑн, ҫук, тӑшман! 
  Асап тӳсрӗм эп санран… 
  Мӑшкӑл анчах ҫак тӗнче. 
  Кай, Тӑхтаман, мӗн тӑран?! 
  Пӗт, ҫун тамӑк тӗпӗнче!.. 
ВӐРМАН САССИ. Тыт арамна, Тӑхтаман! 
   Тарать усал арӑму! 
НАРСПИ. Ах, вӑтӑр та пӗр шуйттан! 

Аҫа ҫапать, Нарспи питне хуплать. 
САСӐ. У-у, у-у, у-у, у-у-у! 
НАРСПИ. Эй, турӑҫӑм, хӑтарсам 
  Ҫылӑхлӑ ман пуҫӑма… 
  Тӑхтамана ан парсам 
  Манӑн ҫамрӑк чунӑма. 

Вӑрман кӗрлет. Нарспи урлӑ выртакан йывӑҫ ҫине ӳкет, унтан хуллен пӗлӗт ҫине пӑхать. 
  Ах, ҫылӑхлӑ пуҫӑма 
  Ӑҫта чиксе хурам-ши? 
  Ах, ҫылӑхлӑ чунӑма 
  Епле тытса чарам-ши?.. 

Нарспи чупса тухса каять. Тепӗр енчен Сетнер тухать. 
СЕТНЕР (юрлать.)  Сӗм-сӗм вӑрман, сӗм вӑрман, 
   Мӗншӗн хытӑ шавлатӑн? 
   Мӗншӗн шӑй-шай шӑхӑрса 
   Мӗскӗн чуна хӑрататӑн? 

Инҫетрен Нарспи сасси илтӗнет. Сетнер итлет. 
НАРСПИ. Хура вӑрман, сӗм вӑрман, 



  Мӗншӗн хытӑ шавлатӑн? 
  Савни пекех юрласа 
  Вилнӗ чуна вӑрататӑн? 
СЕТНЕР. Турӑҫӑм, мӗн илтетӗп, 
  Тӗлӗк мар-ши ку капла? 
  Ҫук, ҫук, вӑл мар, пӗлетӗп: 
  Шухӑш пирки вӑл ҫапла. (Юрлать.) 
  Аслӑ вӑрман, сӗм вӑрман, 
  Мана чӑнне кала-ха. 
  Мӗскӗн чуна шеллесе 
  Чун савнине кӑтарт-ха… 

Нарспи кай енчен сцена умнелле тухать. 
СЕТНЕР (ҫаврӑнса пӑхать). Анчах утать кунталла, 
     Ман паталла хӗрарӑм; 
     Ырӑ турӑ, ҫырлахсам! 
     Нарспи, Нарспи, эсӗ-им?! 

Нарспипе Сетнер пӗр-пӗрин патне чупса пыраҫҫӗ. 
 

   ЧАРШАВ. 
 
 

ҪИЧЧӖМӖШ КАРТИНА 
Сетнер патӗнче: лутра алӑк, лутра сӗтел, хура пӳрт кӑмаки. Алӑк патӗнче сарлака сак. 

Чаршав уҫӑлсан, Сетнер сӑхманне хывса Нарспи ҫине уртса ярать те ыталаса чӑмӑртать. 
СЕТНЕР. Эсӗ тискер ҫумӑрлӑ 
  Аслатирен хӑранӑ… 
  Тӗттӗм ҫӗрте, вӑрманта, 
  Тӑхтаман та курӑннӑ… 
  Лӑплан, чунӑм, ан чӗтре… 
  Пире пӗрле нихҫан та 
  Кичем пулмӗ тӗнчере. 
НАРСПИ. Пулса иртнӗ ҫак ӗҫшӗн 
  Эпӗ, айван хӗрарӑм, 
  Эсӗ манран сивӗнсе 
  Пӑрахасран хӑрарӑм… 
СЕТНЕР АМӐШӖ (кӗрет те Нарспие пырса ыталать). 
  Хӗпӗртесех халь илтрӗм 
  Нарспи кунта килнине. 
  Сетнер, ачам, тупрӑнах 
  Эппин хӑвӑн телейне?! 

Сӗтел ҫине ҫӑкӑр хурать. 
СЕТНЕР. Халь эс маншӑн, Нарспиҫӗм, 
  Нихҫанхинчен хаклӑрах. 
СЕТНЕР АМӐШӖ. Ӗмӗр ҫапла, ачамсем, 
   Телей пӗрле пултӑрах. 
   Сетнер, кас-ха ҫӑкӑрне, 
   Кӳрше кайса килем-ха… 
   Пӗтермен-ши турӑхне? 
   Эпӗ халех, – пур пуль-ха… 
НАРСПИ. Ҫитӗччӗ мӗн пуррипе, 
  Чӑрмантарас мар ҫынна. 
СЕТНЕР АМӐШӖ. Хӗрӗм, эпир кӳршӗпе 
   Ялан пӗрле хутшӑннӑ. (Каять.) 
СЕТНЕР. Эпир, Нарспи, ача чух 
  Пурнӑҫ ҫинчен шутламан. 
  Пӗр-пӗринпе тӗл пулсан, – 



  Унтан ырри ним пулман… 
НАРСПИ. Эп хӑш чухне хам ҫӗрре 
  Сан аллунта курсассӑн, – 
  Мӗнччӗ-ши ман чӗрере, 
  Эс ӑнланас пулсассӑн? 
  Маншӑн пӗтӗм ҫут тӗнче 
  Ҫӑтмах пекех курӑнчӗ. 
  Ҫынсем пурте пӗр-пӗрне 
  Юратнӑ пек туйӑнчӗ. 
СЕТНЕР. Тинех эпир, ак, пӗрле, 
  Эх, Нарспи, ку тӗлӗк мар… 
  Мӗншӗн халӗ пӗр-пӗрне 
  Пирӗн чунтан савас мар?.. (Нарспие ыталать.) 
НАРСПИ. Чим-ха, Сетнер, ах, чунӑм, 
  Питӗ йывӑр чӗрере. 
  Аннӳ пӗлсен ман ҫинчен, 
  Мӗскер калӗ вӑл пире? 
СЕТНЕР. Пирӗн телей аннешӗн 
  Темӗнрен те хаклӑрах. 
  Эсӗ халӗ пирӗншӗн 
  Хӗвелтен те пахарах. 

Сетнер амӑшӗ турӑх илсе кӗрет. 
СЕТНЕР АМӐШӖ. Тен, эпир те малашне 
   Ҫын ӗретне кӗрӗпӗр? – 
   Сывлӑх пулсан, тур пӳрсен, 
   Ырлӑхне те пӗлӗпӗр. 
   Килӗр-ха, ак, ҫисемӗр, 
   Ҫын ҫимесӗр пурнаймасть. 
   Ҫиес килни, атьсемӗр, 
   Нихҫан куҫа курӑнмасть. 

Сӗтел хушшине лараҫҫӗ. Нарспи ҫимест. 
СЕТНЕР. Тӗрӗс, анне! Нарспи, ҫи… 
  Ҫийӗпӗр те канӑпӑр. 
  Ыран сывлӑм шывӗпе 
  Утӑ ҫулма кайӑпӑр. 
НАРСПИ. Пурнӑҫ ҫинчен шутласан 
  Сиксех тухать ман чӗре. 
  Сетнер, айӑп пысӑк ман, 
  Пурнӑҫ памӗҫ ҫав пире. 
СЕТНЕР АМӐШӖ. Нарспи, санӑн канмалла. 
   Лӑплан, ним те пулаймӗ. 
СЕТНЕР. Пире пӗрле пурӑнма 
  Халь никам та чараймӗ. 

Михетерпе карчӑкӗ килсе кӗреҫҫӗ. 
КАРЧӐК. Пирӗн Нарспи ку пӳртре 
  Ҫук-ши тесе килтӗмӗр. 
  Ялти ырӑ ҫынсенчен 
  Кунта тесе илтрӗмӗр. 
МИХЕТЕР. Эх, хӗр, хӗ-ӗр… Хӗр-и эс? 
  Нарспи, мӗскер хӑтлантӑн? 
  Епле ҫынсен умӗнче 
  Ҫак намӑса кӑтартрӑн? 
КАРЧӐК. Вӑрҫсам ӗнтӗ хытӑрах, 
  Пӑсӑрлантар Сетнерне: 
  Ӗҫре хытнӑ аллипе 
  Ан хапсӑнтӑр ҫын хӗрне! 



МИХЕТЕР. Мӗн кӗҫӗнрен ӳстертӗм, 
  Хӗр кӑмӑлне татмарӑм. 
  Савнӑ хӗршӗн пуянлӑх 
  Кунӗн-ҫӗрӗн пуҫтартӑм. 
  Епле качча парӑп-ши 
  Тесе ялан шутларӑм. 
  Хӗр телейшӗн тӑрӑшса 
  Пуян каччӑ шырарӑм. 
КАРЧӐК. Шеллеместӗн аннӳне, 
  Ах, ҫӗр ҫӑтман пуҫуна! 
  Камӑн хӗрӗ пултӑн-ши, 
  Кам ӳстерчӗ-ши сана? 
МИХЕТЕР. Атя, хӗрӗм, таврӑнар 
  Шӑтӑк-шатӑк ку пӳртрен. 
  Тепӗр каччӑ тупӑпӑр 
  Яту ҫӗрсе кайиччен. 
НАРСПИ. Эй, аттеҫӗм, пурнӑҫ мар. 
  Савман каччӑ килӗнче… 
  Пуянлӑхра анчах мар 
  Ыр курасси – ҫынсенче… 
КАРЧӐК. Е-е, усал, ытлашши 
  Ан кар ӗнтӗ ҫӑварна. 
  Аннӳн ӑшне ҫунтаран, 
  Турран килешшӗ пуҫна! 
МИХЕТЕР. Атя, Нарспи, ан хуйхӑр, 
  Санӑн аҫу пур вӗт-ха. 
  Яту пӗтнӗ пулсан та, 
  Аҫун мулӗ пур вӗт-ха. 
НАРСПИ. Арӑм пулнӑ пуҫӑмпа 
  Киле пырса тӑрӑп-и? 
  Савман качча кайсассӑн, 
  Татах асап чӑтӑп-и? 
  Ҫук-ҫук, атте, ан та чӗн, 
  Халь тин киле пыраймӑп. 
  Ҫапла пулса пӗтсен тин 
  Каччӑ кӗтсе лараймӑп. 
  Эсир мана ӳстертӗр, 
  Ача чухне юратрӑр, 
  Анчах ӳссе ҫитрӗм те, 
  Хӗрӗр чунне курмарӑр. 
  Эсир хӑвӑр хӗрӗре 
  Ӳстерессе ӳстертӗр, 
  Ӳстертӗр те укҫашӑн 
  Сутса ярса пӗтертӗр. 
  Эпӗ асап курнишӗн 
  Ху айӑплӑ, эпӗ мар. 
  Сетнер кӗрӳ пулмасан, 
  Эпӗ сирӗн хӗрӗр мар. 
КАРЧӐК. Ав-ав, хӗрӳ мӗн калать, – 
  Сетнер, шуйттан, илӗртнӗ, 
  И-и, Михетер, каяр-ха, 
  Хӗрӳ ҫине сур ӗнтӗ! 
МИХЕТЕР. Ы-ых, Сетнер, астӑвӑн: 
  Манӑн хӗре эс ҫирӗн! 
  Эсӗ ҫавтер усал хӗр, 
  Хура пӳртрех тип эппин! 



КАРЧӐК. Пӗтӗр, пӗтӗр ҫакӑнта, 
  Типӗр хӑрӑк турат пек! 
  Шӑммӑр-шаккӑр ҫӗриччен 
  Асапланӑр йытӑ пек! 

Каяҫҫӗ. 
СЕТНЕР АМӐШӖ. Э-хе-хех, ку пуянсем! 
   Ҫын весемшӗн ним те мар. 
   Шалтах кайӑн тӗлӗнсе, – 
   Хӑй ачи те тӑван мар… 
НАРСПИ. Хуть те мӗнле ылханччӑр, 
  Анне, маншӑн ан шиклен. 
  Эпӗ халӗ ӑнлантӑм: 
  Чӑнлӑх вӑйлӑрах иккен. (Сетнере ыталать.) 
СЕТНЕР. Ҫакӑ ҫутӑ тӗнчере 
  Вӑйли ҫук та этемрен: 
  Шывсем ҫинче, ҫӗр ҫинче 
  Хуҫа пулса вӑл тӑрать. 
 

  ЧАРШАВ. 
 
 
  САККӐРМӖШ КАРТИНА 

Чаршав уҫӑличчен Михетер карчӑкӗ кӑшкӑрни илтӗнет. Михетерӗн килкарти хапхи уҫӑ. 
Пӳрт алакӗ тата кӗлет алакӗсем те уҫӑ. Сцена ҫинче тӗттӗм. Хапхаран ПӖР ҪЫН чупса 
кӗрет. Хура пӳрте пырса пӑхать. 
ПӖР ҪЫН. Лешсем мулне ҫаратса 
  Вӑрманалла тариччен, 
  Тарҫисем те урӑлса 
  Вӑранас ҫук халь ирччен. 
  Сетнер чупса килетех… 
  Хастарччӗ-ха вӑл ялан. 
  Вӑрӑ-хурах вӗлерсен 
  Ӗҫ майлашать пит аван. 
  Юри хытӑ кӑшкӑртӑм 
  Сетнер тӗлне чарӑнса. 
  Вӑл киличчен лешсене 
  Кӑштах тӑрасчӗ чарса. (Пӳрт алӑкне уҫса.) 
  Такам чупать кунталлах… 
ВӐРӐ САССИ. Эппин халех тарӑпӑр… 
ПӖР ҪЫН. Тӑхта эсӗ, ан шавла. 
  Авӑ ҫитрӗ, сыхӑ тӑр. 
  Пӳрте кӗнӗ-кӗменех 
  Леш тӗнчене ӑсатӑр…  

Хура пӳрте кӗрсе каять. Сетнер, ун хыҫҫӑн Нарспи васкаса кереҫҫӗ. 
НАРСПИ. Сетнер, эпӗ хӑратӑп. 
  Ним сас-хура илтӗнмест. 
  Анне! Ӑҫта эс аннеҫӗм?! 
  Ырра мар ку, – вӑл чӗнмест. 
СЕТНЕР. Алӑк уҫӑ, хапха та… 
  Тарнӑ пулас вӑррисем. 
  Килте ҫук-шим никам та? 
НАРСПИ. Чим-ха, ӑҫта тарҫӑсем?  

Хура пӳрте пырса пӑхать. Сетнер пӳрте кӗрет. 
  Ҫывӑраҫҫӗ вилнӗ пек… 
  Сетнер, ан кай, ӑҫта эс? 



Пӳртрен Сетнер: «Ах!» – тени илтӗнет. Нарспи пӳрте чупса кӗрет. Нарспи макӑрни 
илтӗнет. Урапа сассисем аяккалла кайса ҫухалаҫҫӗ. ПӖР ҪЫН урама чупса тухать те 
кӑшкӑрать. 
ПӖР ҪЫН. Михетере ҫаратнӑ! 
САСӐ. Ӑҫта тарнӑ вӑррисем?! 
ПӖР ҪЫН. Вӑрманалла чуптарнӑ, 
  Ӑҫта тарччӑр-ха вӗсем? 

Халӑх пуҫтарӑнать. Пӗр ҫын хура пӳрте пырса пӑхать. Пулӑҫ кӗлете пӑхать. 
САСӐСЕМ. Михетере ҫаратнӑ! 
ПУЛӐҪ. Пӗр япала хӑварман. 
  Ҫӗр ҫӑтманӗ вӑрӑсем 
  Турӑран та хӑраман. 
  Пӳрте кӗрсе пӑхар-ха, 
  Темӗнле сас илтӗнет. 

Пӳрте кӗреҫҫӗ. Пулӑҫ часах каялла тухать. 
  Михетерпе карчӑкне 
  Иккӗшне те вӗлернӗ. 
ПӖР ҪЫН. Ҫичӗ тарҫи-тӗрҫине 
  Эрех парса ӳсӗртнӗ. 
ПУЛӐҪ. Сетнер чупса ҫитнӗ-мӗн 
  Иккӗш пӗрле Нарспипе. 
  Вӑрӑ, шуйттан, хӗрхенмен, 
  Пуҫне ҫурнӑ пурттипе. 
ПУРТЕ: Ай, тур ҫырлах, тур ҫырлах, – 
  Епле чӑтать ҫут тӗнче?! 
  Ун пек усал ӗҫ курман 
  Силпи ялӗ халиччен… 

Хӗрарӑмсем Нарспие пӳртрен ҫавӑтса тухаҫҫӗ. Халӑх шӑпланать. Пусма ҫинчен ансан 
Нарспи пӗр сасӑсӑр тӳнсе каять, анчах ӑна хӗрарӑмсем ярса тытаҫҫӗ. Нарспи пӳрте 
кӗресшӗн. Ӑна тытса чараҫҫӗ. 
НАРСПИ. Сетнер, Сетнер… ах, Сетнер! 
  Пӗртен-пӗр ман пурнӑҫӑм! 
  Эй, чунӑмҫӑм, ҫамрӑк пуҫ, 
  Мӗншӗн ҫапла пултӑн-ши?! 
  Пӗтӗм тӗнче хушшинче 
  Эсӗ пултӑн ытлашши… 
МИХЕТЕР ТӐВАНӖ. Кур-ха ӑна, путсӗрскер, 
    Камшӑн куҫҫуль юхтарать?! 
    Ашшӗшӗн мар, – намӑссӑр, – 
    Сетнерӗшӗн макӑрать… 

Нарспи макӑрса тухса каять. 
1-мӗш КАЧЧӐ. Чӗлхӳ ытла хаяр сан… 
   Чашкӑратӑн ҫӗлен пек. 
   Мул хуҫисем урмасан 
   Пулас та ҫук ку инкек. 
2-мӗш КАЧЧӐ. Мӑшкӑл, асап кӑтартрӗҫ 
   Нарспине чуниллисем! 
   Сетнере те пӗтерчӗҫ 
   Ҫавсем, куштан пуянсем!.. 
МИХЕТЕР ТӐВАНӖ. Ман тӑвана, кӗлмӗҫсем, – 
    Михетере тӗп турӗҫ… 
САСӐ. Турри курать вӗсене!.. 
  Сетнер пуҫне ма ҫирӗҫ?! 
ПӖР ҪЫН. Хуп ҫӑварна, киремет! 
  Ма пӑтратан халӑха? 
  Кам айӑпне кам пӗлет? 



ПУЛӐҪ. Эх, ку вӑрӑ-хураха… 
  Ан кӑшкӑр-ха, пӗлетпӗр 
  Эсӗ камӑн йыттине. 
2-мӗш КАЧЧӐ. Кам курнӑ-ха йытӑсем 
   Хуҫи ҫине вӗрнине?! 
САСӐСЕМ. Ҫурт-йӗр ҫук ун, выльӑх ҫук, 
  Ҫӗр ӗҫне те ӗҫлемест. 
  Ӗҫмешкӗн те укҫи ҫук, 
  Анчах урӑ ҫӳремест… 
ПУЛӐҪ. Ял-йыш, темле пулсан та, 
  Тек харкашса тӑрар мар! 
  Ирччен ҫуртне питӗрсе 
  Хуралҫӑсем хӑварар!.. 
  Атьӑр, халӑх, Сетнере, 
  Пӳртрен илсе тухӑпӑр, 
  Амӑш патне, хӑй килне, 
  Йӑтса кайса хурӑпӑр… 

Халӑх шавласа пӳрте кӗрет. 
   

ЧАРШАВ. 
 
 
   ТӐХХӐРМӖШ КАРТИНА 

Силпи ялӗ хыҫӗнчи кантӑрвар сӑрчӗ. Сӑрт айӗнче пӗчӗк ҫырма шывӗ юхса выртать. 
Хӗвел тухать. Чаршав уҫӑлсан сцена ҫине пулӑҫ тухать. 
ПУЛӐҪ. Йӗре-йӗре, хуйхӑрса 
  Нарспи утрӗ хирелле. 
  Ялтан тухрӗ, уттарчӗ 
  Кантӑрварӗ еннелле. 
  Ӑҫта кайрӗ-ши, мӗскӗн? 
  Хурлӑх курчӗ ҫамрӑклах. 
  Самани-ҫке питӗ хӗн… 
  Эх-хех-хех-хех, тур ҫырлах! 
  Кайса ларам ҫавӑнта, – 
  Вырӑнӗ пит килӗшет. 
  Хӗвел тухнӑ вӑхӑтра 
  Пиншер пулӑ хӗвӗшет. (Каять.) 
НАРСПИ (кӗрет.) Ах, ҫут тӗнче, ҫут тӗнче, 
   Аслӑ та эс, мухтавлӑ… 
   Анчах мӗншӗн эс, тӗнче, 
   Маншӑн пултӑн ултавлӑ? 
   Епле капӑр эс паян, 
   Ах, ҫӗршывӑм, ҫут тӗнче. 
   Ҫӑтмах пекех туйӑнан, – 
   Хӗвел тухсан ир ҫинче. 
   Ҫакӑ аслӑ ҫӗр ҫинче 
   Пур чӗлхесӗр чӗрӗ чун 
   Хӗвел ӑшши айӗнче 
   Савӑнать-ҫке кунран-кун. 
   Мана пурнӑҫ памарӗҫ, 
   Туртса илчӗҫ телее. 
   Савӑнӑҫа таптарӗҫ, – 
   Ман пӗртен-пӗр Сетнере. 
   Хӗвел тухнӑ ятпалан 
   Ҫутҫанталӑк умӗнче 
   Ылханатӑп пурнӑҫа 



   Ҫак ылханлӑ ҫӗр ҫинче!.. 
   Сетнер, санран уйрӑлса 
   Эпӗ пӗччен юлас ҫук. 
   Хам шӑпама пӑхӑнса 
   Мӑшкӑл тӳссе пурнас ҫук. 

Аякра ҫынсем шавлани илтӗнет. 
   Ҫынсен сасси вӑрманта… 
   …………………………. 
   Халӗ пире тытаймӑр!.. 
   Тӗнче мӑшкӑлне курма 
   Ҫичӗ юта параймӑр… 
   Ах, Сетнерӗм, пыратӑп! 
   Епле сана манӑп-ши? 
   Санпа пӗрле пулмасан, 
   Епле ютра пулӑп-ши?.. 

Сцена хыҫнелле утать. Ирхи тӗтре ӑшне путнӑ вӑрмана кӗрсе ҫухалать. Аякран халӑх 
юрлани илтӗнет. 
ЮРӐ. Сӗм-сӗм вӑрман, сӗм вӑрман, 
 Мӗншӗн хыта шавлатӑн? 
 Мӗншӗн шӑй-шай шӑхӑрса 
 Вилнӗ чуна вӑрататӑн?.. 
ПУЛӐҪ (кӗрет). Шыракансем таврӑнчӗҫ 
   Лашисене ҫунтарса: 
   Кантӑрварта йӑмраран 
   Вилнӗ, терӗҫ, ҫакӑнса… 
   Ҫапла иртрӗ пурӑнӑҫ, 
   Пуҫӗ пӗтрӗ ҫамрӑклах, 
   Ашшӗ-амӑш ухмахран 
   Пӗтрӗ хуйхӑ-суйхӑпах. 
   Пӳлӗх-туррӑн кӑмӑлӗ 
   Ӑслӑ турӗ хӑй хӗрне, 
   Атте-анне ирӗкӗ 
   Ҫирӗ сарӑ хӗр пуҫне. 
    

ЧАРШАВ. 
   
    
 
 
 
 
 
 
 
 
 
 
 
 
 
 
 
 
 
 
 



 
 

ПЬЕСА АВТОРӖ ҪИНЧЕН 
 

 Леонид Никонорович Родионов 1915 ҫулхи мартӑн 8-мӗшӗнче Самара облаҫне кӗрекен 
Сергиевски районӗнчи Кив Якаль ялӗнче ҫуралнӑ. 1924–1928 ҫулсенче хӑйсен ялӗнчи пуҫламӑш 
шкулта, 1928–1931 ҫулсенче Аслӑ Микушкелӗнчи колхоз ҫамрӑкӗсен шкулӗнче вӗренет. 1931 
ҫулта Шупашкарти музыкӑпа театр  техникумне вӗренме килсе кӗрет, анчах кӗҫех унӑн тӑван 
ялне таврӑнма тивет. Ку ҫулсенчех Леонид хӑйӗн пирвайхи сӑввисене ҫырать, шкулти 
литература журналне редакцилет, Самарта чӑвашла тухакан «Колхозник» хаҫатра та 
заметкӑсемпе статьясем тӑтӑшах кӑларать. Колхоз ҫамрӑкӗсен шкулӗ хыҫҫӑн 1930 ҫулта вӑл 
комсомола кӗрет, 1932 ҫулта Самарта педагогика рабфакӗнче вӗренет, 1933–1936 ҫулсенче вӑл – 
Шупашкарти музыкӑпа театр техникумӗн студенчӗ. Вӗреннӗ хушӑрах ҫамрӑксен театрӗ 
лартакан спектакльсенче вылять, Чӑваш академи театрӗн спектаклӗсенче массӑллӑ сценӑсене 
хутшӑнать, сӑввисем вара «Вӑтам Атӑл» альманахра, «Хатӗр пул» журналта, «Ҫамрӑк 
большевик», «Пионер сасси» хаҫатсенче пичетленеҫҫӗ. Техникумран вӗренсе тухас умӗн 
Леонид Родионова Василий Фролов студентпа пӗрле Чӑваш академи драма театрӗнче А. 
Арбузовӑн «Ултӑ савни» пьесине лартма шанаҫҫӗ. Спектакле халӑх кӑмӑлласа йышӑнать. 
Леонид Родионова малалла вӗренме сӗнеҫҫӗ. 1936–1940 ҫулсенче вӑл Мускаври А.В. 
Луначарский ячӗпе хисепленекен театр институтӗнче вӗренет, РСФСР халӑх артисчӗ Б.Е. Захава 
профессор ертсе пынипе режиссер дипломне хӳтӗлесе Шупашкара таврӑнать. Академи драма 
театрӗн пурнӑҫӗнче паллӑ вырӑн йышӑннӑ «Чакка» спектакль, ҫамрӑк режиссерӑн малтанхи 
дебючӗ пулнӑскер, тата вӑрҫӑ ҫулӗсенче лартнӑ «Нарспи» спектакль чӑваш халӑхӗшӗн чӑн-чӑн 
уяв пулнӑ. Леонид Никонорович режиссер пулнипе кӑна мар, драмӑллӑ произведенисем 
ҫырнипе те чӑваш театрне юратакансемпе ҫывӑх туслашнӑ. Хӑйӗн малтанхи «Колхоз хӗрӗсем» 
пьесине вӑл 1948 ҫулта А. Афанасьевпа пӗрле ҫырнӑ. Ҫавӑн хыҫҫӑн унӑн «Сенкер кӳлӗ», 
«Юратнӑ хӗр», «Чӗре ҫунать, мӗн тӑвас!», «Мӗншӗн куртӑм-ши сана?», «Ашшӗ ҫулӗпе», 
«Вӗҫленеймен юрӑ», «Айӑпа кӗнӗ хӗр», «Асамат кӗперӗ», «Ҫумӑр сывлӑмран пуҫланать» тата 
ытти пьесисемпе комедисем ҫуралаҫҫӗ. Чӑваш театр искусствине аталантарас тӗлӗшпе нумай 
ҫул ӗҫленӗшӗн ӑна «Хисеп палли» орденпа, РСФСР Верховнӑй Совет Президиумӗн Хисеп 
грамотипе наградӑланӑ. 1945 ҫулта Леонид Родионова Чӑваш АССР искусствӑсен тава тивӗҫлӗ 
деятелӗ ятне панӑ. Николай Терентьев драматургӑн «Хумсем ҫырана ҫапаҫҫӗ» пьесипе лартнӑ 
спектакльшӗн 1971 ҫулта ӑна К.С. Станиславский ячӗпе хисепленекен РСФСР Патшалӑх 
премийӗн лауреачӗ ятне панӑ.  
 
 
 
 
 
 
 
 
 
 
 
 
 
 
 
 
 
 
 
 
 
 



 
    АСАМАТ КӖПЕРӖ 
 
    Икӗ пайлӑ драма 
ВЫЛЯКАНСЕМ: 

Петӗр 
Ирина 
Марине 
Лида – вӑтам шкул вӗренсе пӗтерекенсем 
Елена Тимофеевна – Ирина амӑшӗ 
Афанасий Александрович – Ирина ашшӗ 
Олимпия Порфирьевна – Петӗр амӑшӗ 
Иван Иванович – Петӗр ашшӗ 
Максим Максимович – учитель 

 
 
    ПӖРРЕМӖШ ПАЙӖ 
 Апрель уйӑхӗ. Хӗвеллӗ кун. Ҫырма урлӑ каҫма хывнӑ. Ҫывӑхра лапсӑркка йӑмра ӳсет, 
ҫулҫисем каҫма ҫинех усӑнса аннӑ. Ҫырма хӗрринче кивӗ кимӗ выртать, ӑна кутӑн ҫавӑрса 
хунӑ. Кимӗ ҫинче Олимпия Порфирьевна ларать, вӑл симӗс шӑлавар тӑхӑннӑ. Аллинче пысӑк 
мар карҫынкка, ӑна шурӑ татӑкпа витнӗ. 
 

ОЛИМПИЯ. Ҫук, ҫук, пултараймастӑп. (Тӑрать.) Алӑ йӑтӑнмасть. (Карҫынккине уҫса 
пӑхать.) Ҫывӑрать. Кам йыттин ҫури-ши? Ӑҫтан пирӗн пата килсе ҫакланчӗ? Хура хӑй, мӑйӗ 
шап-шурӑ, картин ҫинчи пек. Хитре. Ҫавӑн пек чуна епле шыва пӑрахас-ха? 
  Ира кӗрет. Аллинче чечек ҫыххи. 

ИРА. Салам, Олимпия Порфирьевна! 
ОЛИМПИЯ. Сывлӑх сунатӑп, Ирочка. Ку капӑр чечек ҫыххине ӑҫта илсе каятӑн? 
ИРА. Шкула. Паян шкулта вечер пулать. Петя каламарӗ-им сире? 
ОЛИМПИЯ. Ах, мансах кайнӑ! Каланӑччӗ-ҫке. Вечера мана та чӗнчӗ. 
ИРА. Пыратӑр-и, Олимпия Порфирьевна? 
ОЛИМПИЯ. Пӗлейместӗп ҫав… Питӗ пырас килетчӗ те… Вӑхӑт ҫукрах ҫав, хӗрӗм, вӑхӑт 

ҫук. (Чечек ҫыххине пӑхса.) Ара, кун пек чечек те ӳсет-и пирӗн патра? Капӑр чечек, чӑнах та… 
Хӑвах ӳстертӗн-и? 

ИРА. Хамӑрах ӳстеретпӗр. 
ОЛИМПИЯ. Лайӑх, лайӑх. 
ИРА. Эп пӗччен мар, Олимпия Порфирьевна, мана юлташсем те пулӑшаҫҫӗ. Килте эпир 

аттепе чечек ӳстерме ятарласа теплица турӑмӑр, шкулта та Максим Максимович ертсе пынипе 
чечек ӳстеретпӗр. Оранжерея унта пирӗн. Сире килӗшет апла пирӗн чечек? 

ОЛИМПИЯ. Хитре, тӗлӗнмелле хитре!.. Анчах та эп сан вырӑнта пулсан, чечек вырӑнне 
ҫӗр ҫырли ӗрчетнӗ пулӑттӑм. Тупӑшӗ те ытларах пулӗччӗ, сывлӑхшӑн та усӑллӑрах… 

ИРА. Эп чечек юрататӑп. 
ОЛИМПИЯ. Кама мӗн килӗшерех парать ӗнтӗ. Кала-ха, Ира, ҫак йытӑ ҫури камӑнне 

пӗлместӗн-и? (Карҫынккине уҫса кӑтартать.) 
ИРА. Ой, мӗнле хитре! Ҫук, пӗлместӗп. 
ОЛИМПИЯ. Таҫтан муртан пирӗн пата пырса ҫыхланчӗ. Петӗр, ухмах, вилсех кайнӑ 

уншӑн, йытти сӑтӑр кӑна туса пурӑнать. Кавире варалать, сӗтел-пукан урисене йӑлтах кӑшласа 
пӗтерчӗ. Тен, сана кирлӗ йытӑ? Илсе кай. 

ИРА. Савӑнсах илнӗ пулӑттӑм та… Петя мӗнле-ха вара? Кӳрентерес килмест ӑна манӑн. 
Илес мар пуль. 

ОЛИМПИЯ. Хӑвӑн ирӗкӳ. Хӑвӑн ирӗкӳ, хӗрӗм. Эп мӗн-ха… Вӑтам шкул пӗтернӗ хыҫҫӑн 
эс ялтах юлма шутланӑ теҫҫӗ. Тӗрӗсех-и? 

ИРА. Эпӗ ҫеҫ мар, пурте юлатпӑр – класӗпех… Ҫапла йышӑнтӑмӑр. 
ОЛИМПИЯ. Пӗтӗм класӗпех ҫапла йышӑнтӑр-и? Апла, пирӗн Петӗр те сирӗнпе юлма 

килӗшрӗ-и? Эпир ӑна Мускав университетне яма хатӗрленетпӗр те… Вӑл талантлӑ ача – 
математик! 

ИРА (нимӗн пулман пекех). Аха, Олимпия Порфирьевна, Петӗр те ялтах юлать. 



ОЛИМПИЯ. Чипер калаҫ-ха эс!.. Петӗрӗн пысӑк пуласлӑх. Ӗмӗтне пурнӑҫлама ӑна ма 
чармалла-ха. Петӗре Максим Максимович питӗ талантлӑ тесе мухтанине эс, Ира, хӑв та лайӑх 
пӗлетӗн. (Ира чӗнмест.) Ахаль те хӗрсемпе явӑҫса кайса вӗренмесӗр юласран чунӑм ҫукчӗ. Пӗри 
те тепри ҫыпӑҫать ун ҫумне. Хӗр шухӑшӗ пулмалла-и халь унӑн? 

ИРА. Мӗншӗн эсир ун пирки мана калатӑр? 
ОЛИМПИЯ.  Ытахальтен, сӑмах май… Эпӗ, амӑшӗ, тӑрӑшмасан, кам тӑрӑшать уншӑн… 

Вӑтам шкула ылтӑн медальпе пӗтерме пултарать ман Петӗр. Сана мӗн… Аннӳ шкул директорӗ. 
ИРА. Мӗн каласшӑн вара эсир унпа? 
ЛИДА (чупса килет). Салам, Олимпия Порфирьевна!.. Ира, куратӑн-и? Асамат кӗперӗ! 

Мӗнле хитре! Атя ун айӗпе чупса тухар! Ӗмӗтленнӗ ӗмӗт пурнӑҫланать, тет, ун айӗн чупса 
тухсан! 

ИРА. Тӗрӗс мар, Лида. 
ЛИДА. Эсӗ чупса тухса куртӑн-им? 
ИРА. Иртнӗ ҫул хӑтланса пӑхрӑм, ӗҫ тухмарӗ. Хӑваласа ҫитме ҫук ӑна. 
ЛИДА (куляннӑн). Чӑнах-и? Эх, ӗмӗт пурнӑҫланаймасть ӗнтӗ манӑн! (Сасартӑк.) Пӑх-ха, 

Ира! Петӗрпе Марине килеҫҫӗ. (Шӳтлерех.) Шывра сапса уйӑрайми тӑватӑ тус яланхи пекех 
ӑшӑ та хӗвеллӗ кун пӗчӗк юханшыв хӗрринче, кивӗ кимӗ патӗнче, лапсӑркка йӑмра айӗнче тӗл 
пулатпӑр. 

ИРА (васкаса). Чӑрмантарар мар вӗсене… Атя асамат кӗперӗ айӗнчен чупса тухса 
пӑхатпӑр… Тен, телейлӗ ку хутӗнче. 

ЛИДА. Хаваспах! (Лидӑпа Ира чупса тухса каяҫҫӗ.) 
ОЛИМПИЯ. Йытӑ ҫурине Петӗре кӑтартас марччӗ…  
Йывӑҫ хыҫне кайса пытанать. Аякра Ира сасси: «Хытӑрах чуп! Чупса тухӑпӑр!» 

Олимпия йӑмра хыҫӗнчен пуҫне кӑларса пӑхать. 
Ҫук, ывӑлӑм ҫулӗ урлӑ пурӗпӗр чупса каҫаймастӑн. (Пытанать.) 

Петӗрпе Марине кӗреҫҫӗ. 
 ПЕТӖР. Ира сасси пекех туйӑнчӗ… Вӑлах… Чӑнах вӑл, ав, Лидӑпа… (Кӑшкӑрать.) Ира-
а! Лида-а! Эпир те пыратпӑр! Тӑхтӑр! 
 МАРИНЕ. Мӗн тӑватӑн вӗсемпе, ҫӳреччӗрех. 
 ПЕТӖР. Илтмерӗҫ. Ҫил те вӑл еннелле вӗрет-ҫке. Тӗлӗнмелле. 
 МАРИНЕ. Тӗлӗнмелли ним те ҫук. Илтмест пулсан – юратмасть. 
 ПЕТӖР. Кам пирки эс? 
 МАРИНЕ. Ан курнӑҫлан. (Кулса.) Мӗншӗн юратмасть вӑл сана, пӗлетӗн-и? Санран 
чипертерех каччӑсем пур… 
 ПЕТӖР. Кам-ши вӑл унашкал чипер каччӑ? 
 МАРИНЕ. Пур ҫав ун пекки, пур!.. 
 ПЕТӖР. Сана шӳт туса пултӑр… Шӳт шухӑшӗ мар-ха манӑн, Марине. Эх, пӗлесчӗ… 
 МАРИНЕ (ассӑн сывласа). Пӗлетӗп-ҫке, пӗлетӗп… (Пауза.) Атя кимӗ ҫине ларатпӑр… 
 ПЕТӖР. Вӑхӑт ҫук, Марине. Мантӑн-им, шкулти пысӑк зала илемлетмелле. 
 МАРИНЕ. Эх, ҫын та вара эс, Петька. Мӗншӗн сана хӗрсем юратаҫҫӗ-ши? (Петӗрпе 
Марине каяҫҫӗ.) 
 ОЛИМПИЯ (йывӑҫ айӗнчен тухать). Ак сана Петька, ак сана сӑпайлӑ, йӑваш ача, ак сана 
ывӑл… Хӗрсем, йыт-пуллисем, ача пуҫне ҫавӑраҫҫӗ. Вӗсене пулах экзамен тытаймасть ӗнтӗ. 
Пӗтрӗ вара ылтӑн медаль, Мускав университечӗ пирки ӗмӗтленмелли ҫук. Мӗн тӑвас-ши? 
Петька пуҫне хӑш йӗкехӳри ҫавӑрать-ши: Ира-ши е Лида-ши? 
  Максим Максимович кӗрет. 
 ОЛИМПИЯ (савӑнӑҫлӑн). Ырӑ кун пултӑр, Максим Максимович! 
 МАКСИМ. Салам, Олимпия Порфирьевна! Кама кӗтетӗр? Петӗре-и? 
 ОЛИМПИЯ. Вӗсем нумай пулмасть кунтан кайрӗҫ. Виҫӗ хӗрача… Вӑл пур – пӗр-пӗччен 
ҫавсем хыҫҫӑн ҫапкаланса пырать, пӑхма намӑс. 
 МАКСИМ. Мӗншӗн намӑс? Вӗсем туслӑ, пӗр-пӗринпе килӗштерсе ҫӳренӗшӗн 
савӑнмалла кӑна, Олимпия Порфирьевна. Учитель пулнӑ майӗпе вӗсен туслӑхне курса савӑнатӑп 
эпӗ. 
 ОЛИМПИЯ. Ырӑ сӑмахӑршӑн тавтапуҫ. Анчах вӗсем туслӑ пулни мана пӗрре те 
хӗпӗртерттермест. 
 МАКСИМ. Мӗншӗн-ха апла? 



 ОЛИМПИЯ. Вуннӑмӗш класра Петӗр палламалла мар улшӑнчӗ: яланах шухӑшлӑ, сахал 
калаҫать. Апат ҫиме те манать тепӗр чух. Йӑлтах начарланса кайрӗ. 
 МАКСИМ. Мда-а… Пулкалать ун пекки ҫамрӑксемпе. Уйрӑмах юратса пӑрахсан… 
 ОЛИМПИЯ. Уроксене хатӗрленме пачах пӑрахрӗ, пӗлетӗр-и эсир? Кӗнекесӗр, тетрадьсӗр 
шкула ҫӳрет. Паян-ыран экзамен… 
 МАКСИМ. Шкулта ӗлкӗрсе пырать-ха вӑл, ҫапах та асӑрхаттарнӑшӑн тавтапуҫ, Олимпия 
Порфирьевна. Вӑл талантлӑ ача, малашлӑхӗ пысӑк унӑн. Ҫавӑнпа та пирӗн, учительсен, ун пек 
ачасене пурнӑҫӑн анлӑ ҫулӗ ҫине тухма ҫине тӑрсах пулӑшас пулать. 
 ОЛИМПИЯ. Тавтапуҫ сире, Максим Максимович, анчах хӗрачасем пӑтратаҫҫӗ-ха ӑна, 
пуҫне ҫавӑрса ячӗҫ ӗнтӗ. 
 МАКСИМ. Ытлашши ан кулянӑр, Олимпия Порфирьевна. Пурте йӗркеллех пулать, 
каларӗ тейӗр. Юрату, ман шутпа, лайӑх вӗренме чӑрмантармасть, пулӑшать кӑна. 
 ОЛИМПИЯ (ассӑн сывласа). Малтан вӗренсе пӗтерес пулать унӑн, Максим Максимович. 
Акӑ, ун портфелӗнче мӗн тупрӑм. (Хут кӑларса парать.) Ҫыру. Вуласа пӑхӑр-ха. 
 МАКСИМ. Ҫук, ҫук, вуламастӑп, Олимпия Порфирьевна. Ун пек лайӑх мар. 
 ОЛИМПИЯ. Ытлашши нимех те ҫук… Пурӗ те икӗ йӗрке сӑвӑ ҫеҫ… (Вулать.) 
«Миллионсӑр пурӑнатӑп лайӑх… Пӗр ҫынсӑр ак пурӑнаймастӑп…» Лида ҫырнӑ пуль тетӗп. 
 МАКСИМ. Лида? Пулма пултараймасть!. (Ҫырӑва илсе пӑхать.) Йӑнӑшатӑр, Олимпия 
Порфирьевна, эпӗ хам вӗрентнӗ ачасен почеркне пӗлетӗп… Ку Лида алли мар. 
 ОЛИМПИЯ. Апла, Ира ҫырнӑ-ши, Марине-ши? 
 МАКСИМ (куларах). Виҫҫӗшӗнчен пӗри… 
 ОЛИМПИЯ. Апла пулсан Ира ҫырнӑ. Вӑл хӗрача чечек ҫав тери юратать, унӑн чунӗнче 
лирика, вӑлах ҫырнӑ ку сӑвва. 
 МАКСИМ (кулса). Эсир Мэгре комиссартан пӗрре те кая мар, Олимпия Порфирьевна… 
 ОЛИМПИЯ. Сире кулӑ, Максим Максимович. 
 МАКСИМ. Ҫук, куласшӑн мар-ха эп. 
 ОЛИМПИЯ (хӑвӑрт). Ҫавӑнпа вуннӑмӗш класс пӗтерекенсене ялта юлма хӗтӗртетӗр-и? 
 МАКСИМ. Вӗсем текех пӗчӗк ачасем мар. Ялта юлассипе юлас маррине хӑйсемех татса 
пама пултараҫҫӗ. 
 ОЛИМПИЯ. Вунҫиччӗре-вунсаккӑрта ҫеҫ-ха вӗсем… Пуҫӗсенче ҫил вылять. Вӗсем 
ҫамрӑк хунавсем пек халь, ҫил ӑҫталла вӗрет, ҫавӑнталла авӑнаҫҫӗ. 
 МАКСИМ. Эп сирӗнпе килӗшместӗп. Вунҫиччӗре-вунсаккӑрта ҫеҫ пулин те, хурапа 
шурра чухлаҫҫӗ. Тӑван ҫӗршывшӑн мӗн усӑллӑрӑххине пӗлеҫҫӗ. Ҫук, Олимпия Порфирьевна, 
вӗсем ҫитӗннӗ ӗнтӗ. Аттестатпа пӗрле професси те туянаҫҫӗ. 
 ОЛИМПИЯ. Ҫапла-ҫке, ҫапла. Професси те илеҫҫӗ. Ҫитменнине, модӑри професси: 
тракторист, комбайнер, каменщик! Чаплӑ, чаплӑ, нимӗн те калаймӑн. 
 МАКСИМ. Ахалех ун пек калатӑр, Олимпия Порфирьевна. Калӑр-ха, механизатор 
мӗнрен начар професси? 
 ОЛИМПИЯ. Мана ӳкӗтлеме кирлӗ мар пуль, Максим Максимович. Эп радио та итлетӗп, 
хаҫат та вулатӑп. Вуннӑмӗш класс пӗтернӗ хыҫҫӑн ҫамрӑксем чылайӑшӗ ялтах юлаҫҫӗ. Анчах 
ман Петӗр, ман Петӗр… 
 МАКСИМ. Тӗрӗс. Петӗр – пултаруллӑ ача. Вӑл университета вӗренме кӗретех. Пӗр-икӗ 
ҫул ялта юлса ӗҫлени уншӑн усӑллӑ пулать. Ҫитменнине, вӗсем класӗпех калаҫса татӑлнӑ. 
 ОЛИМПИЯ (Максим Максимовича пӳлсе). Калаҫса татӑлнӑ эппин!.. Эсир те вӗсен 
юрринех юрлатӑр иккен… Кӗтменччӗ сирӗнтен, кӗтменччӗ. Эсир учитель-ҫке, сирӗн ачасене 
малалла вӗренме ӑс памалла пек. Эсир пур: «Калаҫса татӑлнӑ, калаҫса татӑлнӑ!..» 
 МАКСИМ. Тӗрӗс, сӑмах тытма пӗлни – пурнӑҫра чи хакли. Ун пек ачаран ҫын пулатех. 
 ОЛИМПИЯ. Ялах юлсан, мӗнле ҫын пултӑр унран? Трактор мазучӗпе ҫӑрӑлса пурӑнакан 
ҫын ҫын-и вӑл? Эх, учитель!.. 
 МАКСИМ. Эп сире кӳрентерес теменччӗ, Олимпия Порфирьевна. Трактор мазучӗпе 
ҫӑрӑлакан ҫынсем – ӗҫ паттӑрӗсем, ӗҫ геройӗсем. Вӗсемсӗр халь пурӑнма ҫук. Вӗсем чи кирлӗ 
ҫынсем. Ҫӑвӑн пек ман сӑмахӑм. Ну, эп кайрӑм, каҫарӑр. (Каять.) 
 ОЛИМПИЯ (Максим кайнӑ еннелле пӑхса). Ку эпӗ шухӑшланӑ пек айван мар иккен… 
Кӳренчӗ. Кӳренин тата, кӳрентӗрех… Ҫук, учитель юлташ, эсӗ шухӑшланӑ пек пулмасть… 
Петӗр, ман ача… аттестат илсенех университета тухса вӗҫет, курса юл кӑна. Ирина-ха иккен 
ман ача пуҫне пӑтратаканни, шкул директорӗн хӗрӗ! Юра-ать, юра-ать. Амӑшӗпе калаҫса 



пӑхӑпӑр, эппин. (Карҫынккине уҫса пӑхать.) Кунӗпех ҫывӑрать ку йыт ҫури, ҫиме те ыйтмасть. 
(Тем аса илнӗн.) Чим-ха, Елена Тимофеевнӑна сӗнсе пӑхас мар-ши? Ирина паҫӑр илес пек 
калаҫрӗ. Тӗлӗнмелле ҫемье. Ашшӗ алкоголик, амӑшӗ шкул директорӗ, хӗрӗ ман ывӑл хыҫҫӑн 
чупать. Ҫук, вӑл ҫемьепе хурӑнташланма ӗмӗрте килӗшместӗп. Ҫав Ирина ӗнтӗ пӗтӗм класӗпех 
яла юлма хӗтӗртекенни. Хӑйӗн хӗрне чарайман хӗрарӑм ӑҫтан шкул директорӗ пулма пултартӑр? 
Упӑшкине те чараймасть те… Упӑшки, Афанасий, лайӑх ҫынахчӗ-ха. Аслӑ ывӑлӗ чикӗре пуҫне 
хунӑ хыҫҫӑн ӗҫке ерчӗ. Мирлӗ вӑхӑтра вилни уйрӑммӑнах хытӑ кулянтарать. (Елена Тимофеевна 
кӗрет, ӑна хирӗҫ Олимпия Порфирьевна кулкаласа пырать.) 
 ОЛИМПИЯ. Сывӑ-и, Елена Тимофеевна? 
 ЕЛЕНА. Сывах-ха, Олимпия Порфирьевна. 
 ОЛИМПИЯ. Ман сирӗнпе калаҫмалли пурччӗ те… Васкатӑр-им? 
 ЕЛЕНА. Васкамаллаччӗ те, юрӗ, калаҫар, эппин. 
 ОЛИМПИЯ. Эпӗ вӑрах тытса тӑмастӑп. Эп… хамӑн ывӑл пирки, Петӗр пирки калаҫса 
пӑхасшӑн. 
 ЕЛЕНА. Мӗн пулчӗ унашкалах? 
 ОЛИМПИЯ. Ҫук, нимех те пулман. Унӑн пуласлӑхӗ пӑшӑрхантарать мана. 
 ЕЛЕНА. Мӗншӗн? Сирӗн Петӗр шкулта лайӑх вӗренет. Кӑлӑхах пӑшӑрханатӑр ун пирки. 
 ОЛИМПИЯ. Апла пулсан, ман Петя шкула медальпе пӗтерме пултарать-и? Кӑштах та 
пулин шанчӑк пур-и? 
 ЕЛЕНА. Ку вӑл, Олимпия Порфирьевна, пӗтӗмпех хӑйӗнчен килет. 
 ОЛИМПИЯ. Сиртен те нумай килет, Елена Тимофеевна. 
 ЕЛЕНА. Мӗншӗн манран? 
 ОЛИМПИЯ. Эсир директор-ҫке. 
 ЕЛЕНА. Ҫук, манран килмест, пӗтӗмпех хӑйӗнчен килет. Сирӗн ытлашши хӑрамаллиех 
ҫук. Математик Максим Максимович мухтать ӑна. 
 ОЛИМПИЯ. Математикӑпа тытӗ те-ха, ытти предметсемпе мӗнле? Йӑлтах вӗренме 
пӑрахрӗ, килте кӗнеке тавраш алла та илсе пӑхмасть. Йӑлтах улшӑнса кайрӗ, палламалла та мар. 
(Шӑппӑн.) Юратса пӑрахнӑ пулмалла. 
 ЕЛЕНА. Вӑл та пулма пултарать. Ку япӑх-и вара? 
 ОЛИМПИЯ. Калама ҫӑмӑл, пирӗн – ывӑл, сирӗн – хӗрача. Ӑна института вӗренме 
кӗреймесен те ҫара илмеҫҫӗ. 
 ЕЛЕНА. Совет ҫарӗ, Олимпия Порфирьевна, ачана тӗрекленме, ҫын тума пулӑшать. Кӑна 
эпӗ, чикӗре Тӑван ҫӗршывшӑн пуҫне хунӑ ывӑлӗн амӑшӗ калатӑп. 
 ОЛИМПИЯ. Вӑл ҫаплах-ха, сирӗн ывӑлӑр паттӑрсен вилӗмӗпе вилнӗ. Ҫапах та сирӗн 
йӑпанмалӑх килте хӗрача пур. Пирӗн пӗртен-пӗр ывӑл ҫеҫ. 
 ЕЛЕНА. Тӗрӗс, Ирина пирӗншӗн телей те, савӑнӑҫ та. Каҫар, мана шкулта кӗтеҫҫӗ. 
 ОЛИМПИЯ. Кӑштах тӑхтӑр-ха, тархасшӑн. Эпир калаҫса пӗтереймерӗмӗр-ҫке. Мӗн 
тумалла ман, канаш парсамӑр. 
 ЕЛЕНА. Пӗлместӗп. Тем каламалла… Петӗрпе хӑйӗнпе калаҫӑр. Шанса, ӳссе ҫитнӗ 
ҫынпа калаҫнӑ пек. 
 ОЛИМПИЯ. Елена Тимофеевна, эсир хӑвӑр та калаҫса пӑхмӑр-ши? 
 ЕЛЕНА. Эпӗ те калаҫма пултаратӑп. 
 ОЛИМПИЯ. Петӗрпе мар, хӑвӑр хӗрачӑрпа калаҫма ыйтатӑп. 
 ЕЛЕНА. Ӑнланмастӑп. 
 ОЛИМПИЯ. Петӗрпе Ира каҫсерен хаклӑ вӑхӑта пӗрле ирттереҫҫӗ. Сирӗн, амӑшӗн, ҫавна 
пӗлмеллех ӗнтӗ. 
 ЕЛЕНА (кӳренсе). Эсир кӑна пӗлсех калатӑр-и? Ира мана кун пирки нимӗн те каламан-
ҫке. 
 ОЛИМПИЯ. Апла пулсан, чӑрмантарнӑшӑн каҫарӑр. 
 ЕЛЕНА. Тархасшӑн, паян шкулта вечер пулать. Пырӑр. Ачасем тӗлӗнмелле лайӑх 
концерт кӑтартаҫҫӗ. (Каять.) 
   Афанасий кӗрет. 
 АФАНАСИЙ. Елена Тимофеевнӑна курмарӑн-и? Кунтан иртсе каймарӗ-и? 
 ОЛИМПИЯ (кулса). Эс мӗн ирех арӑмна шырама пуҫланӑ? 
 АФАНАСИЙ (тарӑхса). Ҫывӑрса юлнӑ, ара, ҫывӑрса юлнӑ! 
 ОЛИМПИЯ. Ма ҫав териех кирлӗ пулчӗ арӑму? Шкулта пуль вӑл, чуп шкула. 



 АФАНАСИЙ. Ӗҫе пынине юратмась вӑл. Ӑҫта кайса кӗресех? Пуҫ ҫурӑлса тухать. 
 ОЛИМПИЯ (илӗртсе кулса). Те пулӑшмалла ӗнтӗ сана? 
 АФАНАСИЙ. Тархасшӑн, Олимпия Порфирьевна. Парӑмра юлмастӑп эп, хӑвах пӗлен. 
 ОЛИМПИЯ. Апла пулсан ҫав карҫынккана ил те унти йытӑ ҫурине шыва путар. Вара ман 
пата каятпӑр. 
 АФАНАСИЙ (хӑраса ӳксе). Мӗн терӗн эс? Мана кам вырӑнне хуран? Ку алкоголик пӗр 
черкке эрехшӗн тем тума та хатӗр тетӗн-им? Ун пек ирсӗр ӗҫе тумастӑп эп, сан патна та 
пымастӑп. Кирлӗ мар эрехӳ те. 
 ОЛИМПИЯ (карҫынккана уҫса пӑхать). Тухса тарнӑ шуйттан анчӑкӗ. Хӑйне пурӑнмалӑх 
ӑсӗ ҫитет айванӑн. 
 АФАНАСИЙ (савӑнса). Тӗрӗс тунӑ! Сан пек чуниллинчен тармалла та… 
 ОЛИМПИЯ. Таси паха. Юрӗ эппин, атя пирӗн пата. Пӗрер черкке ярса парӑп ҫапах та. 
 АФАНАСИЙ. Кун пек сӗнӳ хыҫҫӑн пырас та килмест. Мухмӑр иртсе кайрӗ. 
 ОЛИМПИЯ. Атя ӗнтӗ, кӑмӑлна йывӑра ан ил. (Тухса каяҫҫӗ.) 
    Ҫутӑ сӳнет. 
 
 Шкул директорӗн кабинечӗ. Елена Тимофеевнӑпа Максим Максимович лараҫҫӗ. Залран 
юрӑ илтӗнет. 
 ЕЛЕНА (сӗтел ҫинчи хаҫата илет). Саламлатӑп, Максим Максимович, лайӑх статья 
ҫырнӑ. Тӗрӗссипе, эп сирӗн вырӑнта пулнӑ пулсан, аванс пама васкаман пулӑттӑм. 
 МАКСИМ. Мӗн пирки эсир? 
 ЕЛЕНА. Акӑ мӗн ҫыратӑр: «Ҫамрӑксем хӑйсем вӑтам шкул пӗтернине юлашки урокӑн 
юлашки шӑнкӑравӗ тесе ан шутлаччӑр. Мӗншӗн тесен пурнӑҫ ҫулӗ шӑпах ҫак тапхӑртан 
пуҫланать… Вӗренӳре илнӗ пӗлӳ вӗсене пурнӑҫра хӑйсен тивӗҫлӗ вырӑнне тупма 
пулӑштӑрччӗ…». Тата вӑтам шкултан кӑҫал вӗренсе тухакансем пурте яла ӗҫлеме юлаҫҫӗ тетӗр. 
Кун ҫинчен хаҫатра пӗлтерме васкамарӑр-и? 
 МАКСИМ. Ачасем яла хӑйсен кӑмӑлӗпе, хӑйсен ирӗкӗпе юлаҫҫӗ, пурнӑҫӑн анлӑ ҫулӗ 
ҫинче пӗрремӗш утӑм тӑваҫҫӗ. Ӗненетӗп, малашне вӗсенчен агрономсем, инженерсем, 
ученӑйсем те тухӗҫ. 
 ЕЛЕНА. Хӑшпӗр вӗренекенӗн ашшӗ-амӑшӗ класс пухӑвӗ йышӑннине хирӗҫ. Паян Петя 
Орешин амӑшӗ ҫул ҫинче тӗл пулчӗ… 
 МАКСИМ. Манпа та сӑмахларӗ вӑл. Мӗнех вара? 
 ЕЛЕНА. Ачасемпе ашшӗ-амӑшӗсем хушшинче хирӗҫӳ тухса ан кайтӑрччӗ. 
 МАКСИМ. Ахалех пӑшӑрханатӑр, Елена Тимофеевна. Вуннӑмӗш класс вӗренсе 
пӗтерекен ачасем, пӗчӗк ачасем мар ӗнтӗ. Ашшӗ-амӑшӗсемпе пӗр чӗлхе тупма пултараҫҫӗ тесе 
шутлатӑп. Пурин амӑшӗ те Петя Орешин амӑшӗ мар… 
 ЕЛЕНА. Эсир ӑна пӗлместӗр-ха, Максим Максимович. Вӑл ҫынни ҫавнашкал. 
 МАКСИМ. Ывӑлӗ сирӗн Иринӑпа туслӑ. Каҫсерен иккӗшӗ вӑхӑта пӗрле ирттернишӗн те 
хаклӑ вӑхӑта сая яраҫҫӗ тесе вӑрҫать. 
 ЕЛЕНА. Ира халиччен манран нимӗн те пытармастчӗ-ҫке? Чи вӑрттӑн шухӑш-туйӑмне те 
уҫса параканччӗ. Петьӑпа туслӑ пулни ҫинчен шарламан вара. 
 МАКСИМ. Хӑшпӗр япалана ашшӗ-амӑшӗ пуринчен кайран пӗлет ҫав… 
 ЕЛЕНА. Орешин – лайӑх ача, унпа туслӑ пулни япӑх мар. Амӑшӗ тӑрлавсӑртарах та-ха… 
Ку хутӗнче тӗрӗсех калать-ха вӑл: кӗҫех экзаменсем, вӑхӑта ахалех сая яма кирлӗ мар. Анчах 
Ирина, Ирина… 
 МАКСИМ. Юлташла кӑна пуль-ха вӗсем, туслӑхӗ ҫирӗпленсех ҫитмен пуль, ҫавӑнпа 
сире каламан. 
 ЕЛЕНА (ассӑн сывласа). Апла та пулма пултарать. Тата пирӗн килти лару-тӑру та 
йӗркеллех мар. Ун ҫинчен хӑвӑрах пӗлетӗр. Ҫавӑнпа та шарламан пуль. 
 МАКСИМ. Пӗлетӗп. Питӗ шеллетӗп сирӗн мӑшӑрӑра эп. Ҫавӑнпа сивлеме те хӑяймастӑп. 
 ЕЛЕНА. Упӑшкапа эп нимӗн те тӑваймастӑп, ним каласа тӑна кӗртейместӗп. Ывӑл вилни 
ӑна йӑлтах пӗтерчӗ. Тепӗр чух хӗрхенес те килет ман ӑна. Ывӑл виличчен вӑл апла марччӗ… 
Фронтра ун пуҫне хытӑ… (Пауза.) Коля вилсен пӗчӗккӗн-пӗчӗккӗн ӗҫме… тытӑнчӗ. Халӗ 
чарӑнаймасть. 
 МАКСИМ. Больницӑна хумалла мар-и ӑна? 



 ЕЛЕНА. Иван Ивановичпа калаҫса пӑхрӑм та: «Пӗтӗмпех хӑйӗнчен килет, – терӗ. Хӑй 
ҫине тӑмасан сиплени те пулӑшмасть», – тет. Хуйха пулах ӗҫме тытӑнчӗ. Ним тума та пӗлместӗп 
халь. 
 МАКСИМ. Ӗҫ тупса памалла. Килӗшекен, чун патне пыракан ӗҫ. Эрех ҫинчен 
мантаракан ӗҫ. 
 ЕЛЕНА. Ӗҫлеме пултарать вӑл, алли ун ылтӑн! 
 МАКСИМ. Ку ыйтупа калаҫса пӑхмалла мар-и, Елена Тимофеевна?.. Хӑвӑра, тен, аванах 
мар. Мана юрать. Паянах калаҫатӑп. 
   Ҫутӑ сӳнет. 
 
 Олимпия Порфирьевна пурӑнакан ҫуртӑн хӑтлӑ пӳлӗмӗ. Сӗтел ҫинче ӗҫмелли те, 
ҫимелли те ҫителӗклех. Олимпия Порфирьевнӑпа Афанасий Александрович ҫитсе кӗреҫҫӗ. 
 
 ОЛИМПИЯ (хаваслӑн). Куртӑр-и? Пурте хатӗр ман. Атя, мухмӑрна чӗртер. (Черккесене 
тултарать. Ӗҫет. Афанасий хӑй черккине сӗтел хӗррине лартать.) Эх, кӑмӑл уҫӑлса кайрӗ 
халь манӑн. Шутсӑр юрлас килет. (Юрласа ярать.) 
    Ан авӑн шӗшкӗ, ан авӑн та, 
    Ан авӑн шӗшкӗ, ан авӑн. 
    Кӑштах ҫилӗ вӗрнипе те, 
    Кӑштах ҫилӗ вӗрнипе… 
(Афанасий ӗҫменнине асӑрхаса юрлама чарӑнать.) Афанасий, эс мӗн ӗҫместӗн тата? Пӑх-ха эс 
ӑна, мӗн хӑтланать? Эп хӑйне хӗрхеннипе илсе килтӗм, ара, вилӗмрен ҫӑлас терӗм ҫынна. 
(Сӗтел ҫинчи черккене илсе Афанасие ӗҫтерме тӑрать.) 
 АФАНАСИЙ. Ҫук, Олимпия Порфирьевна, ӗҫместӗп. Мухмӑр ӗҫмесӗрех иртсе кайрӗ 
манӑн. Ӗҫес килмест халь. 
 ОЛИМПИЯ. Ак тата! Эп пур – тӑрӑшрӑм, тӑрӑшрӑм. Ырӑ ҫын чунне савӑнтарам-ха 
терӗм. Ӗҫ ӗнтӗ, ӗҫ… 
 АФАНАСИЙ. Ан хупӑрла, ӗҫместӗп. 
 ОЛИМПИЯ. Ан тӗлӗнтер-ха, Афанасий, мӗн пулчӗ? Кӳренмерӗн пулӗ те? 
 АФАНАСИЙ. Эп эс хушнӑ ӗҫе тӑваймарӑм, ҫавӑнпа ӗҫместӗп. 
 ОЛИМПИЯ. Апла пулсан мӗн тума килтӗн? 
 АФАНАСИЙ. Хам та пӗлместӗп. Эс мана ҫавӑн пек киревсӗр ӗҫ тума хушсан, тӑруках 
ҫухалса кайрӑм эп, пуҫ арпашӑнса кайрӗ. Ҫавӑнпа килсе лартӑм пулмалла. 
 ОЛИМПИЯ. Чипер калаҫ-ха, Афанасий, эп сана хисеплесе чӗнтӗм. Ман ун ҫинчен, эп ӑна 
шӳтлесе-мӗнле ҫеҫ каларӑм. 
 АФАНАСИЙ (ассӑн сывласа). Хисепленӗ ҫынна ун пек ӗҫ хушмаҫҫӗ, хисепрен тухрӑм 
иккен эп. Эх, хуйхӑма пула ӗҫе-ӗҫе ҫын шутӗнчен те тухса ӳкрӗм иккен! Халӑхран уйрӑлтӑм. 
Тавтапуҫ, Олимпия, ман куҫа уҫрӑн эс. 
 ОЛИМПИЯ. Ак тата… Кӳрентертӗм пулать сана? 
 АФАНАСИЙ. Ҫук, уншӑн кӳренместӗп эп. Килте Елена Тимофеевна ан ӗҫ тесе йӑлӑннӑ 
чухне шутсӑр ӗҫес килетчӗ. Халӗ, ак, умра тулли черкке, хуҫи те ӗҫме сӗнет, анчах ӗҫес килмест. 
Эрехе сӗнме те пӗлес пулать иккен. Ку енӗпе вара эс ӑста, Олимпия Порфирьевна. Юрӗ. Нумай 
лартӑм. Киле каяс. (Ура ҫине тӑрать.) 
 ОЛИМПИЯ. Тӑхта-ха, Афанасий Александрович. Юрӗ, ӗҫместӗн пулсан, ан ӗҫ эппин. 
Ман санпа урӑх ӗҫ пирки те калаҫмалли пур. 
 АФАНАСИЙ. Юрӗ, итлетӗп. (Ларать.) 
 ОЛИМПИЯ. Пирӗн Петӗрпе сирӗн Ирина пӗр-пӗрне килӗштереҫҫӗ пулас. 
 АФАНАСИЙ (тӗлӗнсе). Чӑнах-и? Вӑт эп кӑна пӗлмен. Ирина чечек юратнине пӗлетӗп, 
анчах каччӑсем пирки иртерех-ха ӑна. Малтан вӗренсе пӗтерес пулать. 
 ОЛИМПИЯ (савӑнса). Вӑт, вӑт… Эпӗ те ҫавна каласшӑн. Ман ывӑл шкулта ҫав тери 
лайӑх вӗренет. Темле пулсан та, унӑн университета кӗмелле. Юрату шухӑшӗ пулмалла-и халь 
вӗсен? 
 АФАНАСИЙ. Эпӗ те ҫавӑн пек шухӑшлатӑп та, Олимпия Порфирьевна, анчах юрату 
вӑхӑта пӑхса килмест, ниме те кӗтмест вӑл. 
 ОЛИМПИЯ (тарӑхарах). Юратаҫҫӗ-и, юратмаҫҫӗ-и? Тарам-ха вӑл. Шкулта иккӗшӗ те 
отличниксем, ҫав шухӑшлаттарать-ха мана. 



 АФАНАСИЙ. Вӑл япӑх-и вара? 
 ОЛИМПИЯ. Япӑххи япӑх мар-ха, анчах пӗр шкултанах икӗ ылтӑн медаль параҫҫӗ-ши? 
Сирӗн Ирина ылтӑн медаль илес пулсан, директор хӑй хӗрне юриех хӳтӗленӗ темӗҫ-и ҫынсем? 
 АФАНАСИЙ. Вӑн ӑҫталла пӑратӑн иккен эс калаҫӑва? Итле, пултараҫҫӗ пулсан, пур 
вӗренекен те ылтӑн медаль илччӗр. Иринӑна ун пек никам та калаймасть. Шкулта Елена 
Тимофеевнӑсӑр пуҫне ытти учительсем те пур. Вӑл мӗнле вӗреннине пурте пӗлеҫҫӗ. 
 ОЛИМПИЯ. Ҫапли ҫаплах пуль-ха, Афанасий Александрович. Сирӗн Ирина вуннӑмӗш 
класс вӗренсе пӗтернӗ хыҫҫӑн малалла вӗренме каять-и? Вӑл ялта ӗҫлеме юлать тенине илтрӗм 
эп. Мӗн тума кирлӗ пулать ун чух ӑна ылтӑн медаль? 
 АФАНАСИЙ. Эс мӗн ылтӑн медаль пирки ҫеҫ калаҫан ҫак? Ман Ирина вӑл хӑй ылтӑн, 
урӑх ылтӑн кирлӗ мар пире. Малалла вӗренме каять-и вӑл е ялтах юлать, хӑйӗн ирӗкӗ. 
 ОЛИМПИЯ (савӑнӑҫлӑ пек пулса). Ийя, ҫапла. Паллах, ҫапла. Анчах ман Петӗрпе вӗсем 
туслӑ. Ирина хыҫҫӑн ман Петӗр те ялтах юласран хӑратӑп. Калӑр-ха Иринӑна, ман Петӗре ан 
астартӑр. 
 АФАНАСИЙ. Петӗрӗн хӑйӗн пуҫӗ пур пуль. 
 ОЛИМПИЯ. Пур-ха пуҫӗ унӑн, пу-ур, анчах хӗрсем каччӑсен пуҫӗсене часах ҫавӑрса 
яраҫҫӗ, Афанасий Александрович. (Итлесе.) Такам алӑка чӑрмалать. (Алӑка уҫса пӑхать. 
Тарӑхса.) Каллех килнӗ эсрелӗ. 
 АФАНАСИЙ. Кама ятлатӑн ҫак эс, Олимпия Порфирьевна? 
 ОЛИМПИЯ. Леш – эсрелӗ – йытӑ ҫури каллех килнӗ. 
 АФАНАСИЙ. Пит аван. Чӑрмантарать пулсан, хама парса ярӑр. 
 ОЛИМПИЯ. Илсе кай, ара, илсе кай, тархасшӑн. (Тухса карҫынкка йӑтса кӗрет.) Аран-
аран тытрӑм. Ҫав тери йӑрӑ. (Карҫынккине урайне лартать.) Мӗн калас терӗм-ха эп? Ах, 
астурӑм, астурӑм. Сан арӑму шкул директорӗ. Кала-ха эс ӑна, ылтӑн медальне Петӗрех патӑр. 
Уншӑн ахаль тумастӑп эп сире. Мӗн кирлӗ – ҫавна ыйтӑр. 
 АФАНАСИЙ (тарӑхса кайса сиксе тӑрать). Вӑт сырӑнчӗ!.. Пултарать пулсан илтӗр! 
Икӗ, виҫӗ медаль илтӗр ывӑлу!.. Совеҫе сутмасть ман арӑм, ан ман ҫакна! (Васкаса тухса кайма 
тӑрать, Олимпияна пырса ҫапӑнать.) 
 ОЛИМПИЯ. Ой. (Хӑвӑрт пӑрӑнать. Афанасий тухса каять те каялла ҫаврӑнса кӗрет, 
каллех Олимпияна пырса ҫапӑнать, карҫынккине илсе тухса каять.) Ку алкоголика ӗҫтеретӗп те 
хам шухӑша майӗпен пурнӑҫлатӑп тенӗччӗ. Ӗҫ тухмарӗ. Мӗн тумалла халь манӑн? Ывӑла 
университета мӗнле кӗртмелле?!.. 
    Ҫутӑ сӳнет. 
 
 Уйӑхлӑ каҫ. Ҫырма хӗррине ӳпӗнтерсе хунӑ кимӗ. Йӑмра. Каҫма урлӑ Лида чупса кӗрет, 
ӑна Марине хӑваласа ҫитет. 
 МАРИНЕ (аран-аран сывлӑш ҫавӑрса). Тӑхта-ха, тӑнран тухнӑскер! 
 ЛИДА. Ой, Маришка! Ой, Марине! Трактора ниепле те тапратса яраймастӑп, ухмах мар-
и ӗнтӗ? Хуть выртса ӳле. Хускалмасть, тӑрать упа пек ман трактор. Мотор ӗҫлеме тытӑнсан, 
савӑннипе куҫҫуль тапса тухрӗ. Трактор кӗрлет, эп савӑннипе йӗретӗп. 
 МАРИНЕ (сӳрӗккӗн). Эп илтрӗм. Айван та-ҫке эс, Лидка… Тем пулнӑ пек савӑннӑ! Тепри 
космоса вӗҫсе кайсан та сан пек савӑнас ҫук. 
 ЛИДА. Хӑвна пӗлесчӗ. Мӗншӗн кутӑна петӗн? Мӗншӗн руль умне лармарӑн? 
 МАРИНЕ. Ларас килмест, ҫавӑнпа лармарӑм. Эпӗ пурпӗрех трактористка пулмастӑп. 
Суратӑп эп трактор ҫине – вӑт! Тьфу! Тьфу! Тьфу! Техникӑна кураймастӑп. Ялти пурнӑҫ 
йӑлӑхтарчӗ. 
 ЛИДА. Ӑшӑ сӗтсӗр пуҫне… 
 МАРИНЕ. Ӑшӑ, тин сунӑ сӗте юрататӑп… Суймастӑп. Мӗнех вара? Тин ҫеҫ уҫланӑ ҫӑва 
та кӑмӑллатӑп. Кӑмакаран кӑларнӑ хӗрлӗ питлӗ ҫӑкӑра та… Кӗркуннене юрататӑп. Ҫӗр шурӑ 
юрпа витӗнет. Кашни килтех купӑста тӗвеҫҫӗ… Тук-тук-тук… Пурпӗрех ялта юлмастӑп, 
юлмастӑп! Манӑн хамӑн тӗллев, хамӑн пуласлӑх. 
 ЛИДА. Пӗлетӗп. Сана ташласа та юрласа пултӑр. Кунта ташламалла ҫеҫ мар, ӗҫлемелле 
те! 
 МАРИНЕ. Мансӑр та лайӑх ӗҫлеҫҫӗ. Аттестат илесчӗ кӑна… Вара мана кур та юл. 
 ЛИДА. Мӗскер? Эс халь анчах пӗтӗм класӗпе яла юлатпӑр тесе сасӑларӑн-ҫке? 
 МАРИНЕ. Сасӑларӑм, мӗнех вара? Пурте сасӑларӗҫ. Чӑннипе, кам юлать-ха, курӑпӑр. 



 
 ЛИДА. Эс пуриншӗн те ответ ан тыт. 
 МАРИНЕ. Хӑвӑн ӑслӑ сӑмаххусемпе йӑлӑхтартӑн мана, Лида. Иркка мӗншӗн сасӑларӗ, 
пӗлетӗн-и? Мӗншӗн тесен вӗсен килӗнче пурте йӗркеллех мар. 
 ЛИДА. Ҫук, уншӑн кӑна пулсан, Ирина килте юлмасть. Петӗрӗн килӗнче пурте йӗркеллӗ, 
вӑл та сасӑларӗ-ҫке. 
 МАРИНЕ. Тархасшӑн, ун хутне ан кӗр, Петӗр Ирккана юратать, ҫавӑнпа сасӑларӗ. Иркка 
ӑҫта, вӑл та унта. Мана та Петӗр килӗшет. Эпӗ вӑл сасӑланине кура сасӑларӑм. Лида, вӑт мӗне 
пӗлтерет «пурте пӗр сасӑллӑ пулса йышӑннӑ» тени. 
 ЛИДА. Ӗненместӗп сана, Марина! Хӑвна ман умра юриех эгоистка пек кӑтартатӑн эс. 
 МАРИНЕ. Юрӗ-ҫке, лӑплан, ҫапла пултӑр. (Кичеммӗн.) Ой, йӑлӑхтарчӗ-ҫке, йӑлӑхтарчӗ! 
(Йӑмрана пӑхать.) Ҫапах та тӑван ялтан уйрӑлса каяс килмест… Ҫак йӑмра айӗнче миҫе каҫ 
ирттермен-ши эпир пӗрле вӗренекенсемпе… Мӗн чухлӗ каччӑпа хӗр тӑман-ши кунта? Вӑхӑт 
иртет, анчах та ҫак каҫма, ҫак кӗпер, ҫак лапсӑркка йӑмра ӗмӗрлӗхех асра юлать. Вӗсене аса 
илсен, яланах ачалӑхӑнти савӑнӑҫлӑ вӑхӑтсем куҫ умне тухӗҫ. 
 ЛИДА. Фантазерка та иккен эс, Марине! Палкатӑн ҫеҫ, кайма ниҫта та каяймастӑн. 
 МАРИНЕ. Каятӑп эп, Лида, каятӑп. 
 ЛИДА. Каятӑнах пулсан, сана никам та вӑйпа тытмасть. Юлташсен умӗнче шанӑҫран 
тухатӑн вара. 
 МАРИНЕ. Пурпӗр каятӑп. Института кӗреймесен, продавеца вӗренме кӗретӗп. 
Продавщицӑсем пур хулара та кирлӗ теҫҫӗ. 
 ЛИДА (шухӑшлӑн). Ял председателӗн сӑмахӗ чӗренех кӗрсе ларчӗ. «Машина, техника 
нумай, ӗҫлекен ҫук», – терӗ вӑл. Стариксемпе карчӑксене комбайн е трактор ҫине лартса 
ӗҫлеттерейместӗн ӗнтӗ. Афанасий Александрович пек чирлисене те… 
 МАРИНЕ. Каларӑн та… «Чирлӗ»… Афанасий пичче магазинран кашни кун эрех илет 
тет. Атте каларӗ. Ниҫта та ӗҫлемест, укҫа ӑҫтан тупать вӑл? 
 ЛИДА. Ытлашши нумай пӗлет сан аҫу. 
 МАРИНЕ. Вӑл пурне те пӗлет. Ун магазинӗнче кунне мӗн чухлӗ ҫын пулать те… 
 ЛИДА. Пӗлсен те шарлас марччӗ. Ҫын ҫинчен япӑх калаҫни лайӑх мар. 
 МАРИНЕ. Мӗншӗн калаҫас ҫук? Мӗншӗн ялта юлма пурне те хӗтӗртсе ячӗ Иркка? Ашшӗ 
унӑн ӗҫке ернӗ. Ҫавӑнпа ялта ӗҫлеме юлать. Тепӗр тесен, ку – вӗсен ӗҫӗ. Анчах та мӗншӗн-ха 
пирӗн ӑна пула яла юлмалла? Пулмасть вӑл! 
 ЛИДА. Вӑ-ӑт мӗнле ҫын иккен эс, Марина. 
 МАРИНЕ. Ман шутпа, кӑштах талант пуррисен пурин те вӗренме каймалла. Ялта ӗҫлеме 
нимӗнле талант та кирлӗ мар. 
 ЛИДА. Суятӑн, суятӑн! Тӗрӗс мар! 
 МАРИНЕ. Ӗне сума та талант кирлӗ-и? 
 ЛИДА. Кирлӗ. 
 МАРИНЕ. Хур, чӑх-чӗп, сысна пӑхма та-и? 
 ЛИДА. Паллах! 
 МАРИНЕ. Култаратӑн вара. Фермӑри пылчӑка ҫӑрма вунӑ класс пӗтермеллехчӗ-ши? 
 ЛИДА. Санпа калаҫса ывӑнтӑм, Марина. Урӑх ӳкӗтлеместӗп сана. 
 ИРА (шӑппӑн пырса кӑшкӑрса хӑратать). Хо-оп! 
 МАРИНЕ (шартах сиксе). Ну, Ира, ҫапла юрать-и вара? 
 ИРА (кулать). Юрать, ялтан тарма ӗмӗтленекенсене хӑратма юрать! Тӗрӗс, Маринка, 
тӗрӗс. Хула ял мар. Ҫавӑ, ман шутпа, лайӑх та… Ял хӑйӗн илемлӗхӗпе пуян… 
 МАРИНЕ. Пӗлетпӗр эпир ҫав «илемлӗхсене», ҫавӑнпа ҫынсем ҫемйи-ҫемйипе хуланалла 
тараҫҫӗ. 
 ИРА. Кам тарать? 
 МАРИНЕ. Сӑмахран, Олимпия Порфирьевна. Паян-ыран ҫемйипех хулана куҫса каяҫҫӗ. 
Тӗрӗс тӑваҫҫӗ… Ҫавӑн пек хӗрарӑмӑн тӗттӗм ялта пурӑнмалла-и? Мӗнле илемлӗ тумланать, 
хитре юрлать, ӑста ташлать. 
 ИРА. Кирлӗ-кирлӗ мара ан шухӑшласа кӑлар, Марине. Иван Иванович пирӗн ялтан 
нимӗнле хулана та куҫса каймасть. Хӑҫантанпа кунта врачра ӗҫлет те. Ӑна пурте пӗлеҫҫӗ, 
юратаҫҫӗ. 
 ЛИДА. Петӗр те каймасть. 



 МАРИНЕ. Ытлашши нумай пӗлетӗр. Сиртен питех ыйтса тӑраҫҫӗ пуль. Кайма шухӑш 
тытрӗҫ-тӑк – каяҫҫӗ, никамран та ыйтса тӑмаҫҫӗ. (Ташланӑ пек туса ҫаврӑнкаласа юрлать.) 
«Буду я тоже генералом, буду я тоже генералом, если капрала, если капрала переживу…» 
 ИРА. Ан курнӑҫлан! Каяҫҫӗ пулсан, ҫулӗ такӑр пултӑр, ирӗксӗр никама та тытса тӑмаҫҫӗ 
кунта. Ытлашши темех пур ӗнтӗ хулара? Кайччӑр-иҫ. 
 МАРИНЕ. Телей, хаваслӑ пурнӑҫ! Ак мӗн хулара. 
 ИРА. Телей тетӗн? (Пауза.) Эп телее урӑхла ӑнланатӑп. Эп ҫак ялта ҫуралнӑ, ҫак каҫма 
урлӑ шкула ҫӳренӗ, ҫак ҫырмара шыва кӗнӗ, ҫак ҫыранран сарӑ чечек татнӑ. Вӗсемсӗр 
пурӑнаймастӑп эпӗ. Вӑт ӑҫта ман телей. 
 МАРИНЕ. Хулара пурӑнса кур-ха, вара ӑнланӑн. 
 ЛИДА. Пирӗн те кӗҫех пурте пулать: культура ҫурчӗ, универмаг, больница. 
 МАРИНЕ (куларах). «Пулать, пулать». Хӑҫан пулать-ха вӑл? Хулара вӗсем тахҫанах пур. 
Ӑҫта каяс килет, унта кай: опереттӑна-и, цирка-и, музее-и. 
 ЛИДА. Эс тӳрех опереттӑна, ҫапла-и? 
 МАРИНЕ. Мана кирек ӑҫта та хапӑл тусах йышӑнаҫҫӗ. Мӗншӗн тесен эп хӑшпӗрисенчен 
илемлӗрех… 
 ИРА. Марине! Халех каҫару ыйт. 
 МАРИНЕ. Мӗншӗн вӑл хӑй малтан сӑмах тӗкет? 
 ЛИДА. Эп кӳренместӗп, Ира. Марина сӑнпа чӑнах та хитре. Эпир, хитре маррисем, тен, 
чунпа… 
 МАРИНЕ. Каҫар, Лида. Эп сана кӳрентерес тесе мар. Каҫар, э? 
 ИРА. Ахалех тавлашатпӑр эпир. Пирӗн ял, паллах, нихӑҫан та хулапа танлашаймасть… 
Кирлӗ те мар. Аслӑ урамсенче асфальт пултӑрччӗ, ҫуран ҫӳрекенсем валли – тротуар пек ҫул. 
Тата кашни ҫурт умӗнче, пахчара чечексем ешерччӗр. 
 МАРИНЕ. Унтан пӗр-пӗр тракториста качча каятӑн, унӑн вараланса пӗтнӗ ҫипуҫне 
ҫӑватӑн. 
 ИРА. Эпир прачечнӑй тӑватпӑр. Кирлех пулсан, ҫуса та паратӑп. 
 МАРИНЕ. Ху вара тепӗр вунӑ ҫултан карчӑк пулса ларатӑн… 
 ЛИДА. Ах, вӑйлӑ ҫаптаратӑн-ҫке! Маттур! 
 ИРА. Уҫӑ сывлӑшпа юратнӑ ӗҫ этеме питӗ час ватӑлтарни ҫинчен ӑҫта, камран илтрӗн? 
Хулара, тен, тата иртерех ватӑлатӑн? 
 МАРИНЕ. Ватӑлсан… Косметика мӗншӗн? Вӑл пулӑшнипе аллӑ-утмӑл ҫулхисем ҫирӗм-
вӑтӑр ҫулхисем пек курӑнаҫҫӗ. Кунта тутана сӑрласан та, шурӑ курак ҫине пӑхнӑ пек пӑхаҫҫӗ. 
(Шухӑша кайса.) Хӗрсем, пӗлетӗр-и? Артистка пулас килет манӑн. Тӗлӗкре час-часах хама 
Пысӑк театр сцени ҫинче куратӑп. 
 ИРА. Артистка пулма эсӗ питӗ ҫӑмӑл тетӗн-и? Пулас тени ҫеҫ сахал вӑл, Марина. 
 МАРИНЕ. Эп театр институтне вӗренме кӗретӗп. Олимпия Порфирьевна мана пысӑк 
артистка пулатӑн тет. 
 ИРА. Институтра та сан пирки Олимпия Порфирьевна пек каласан питӗ аванччӗ. 
 МАРИНЕ. Калаҫҫӗ. Эп шанатӑп. 
 ИРА (шухӑшлӑн). Шанӑҫа ҫухатманнисем телейлӗ. 
 МАРИНЕ (кулса ярать). Театрта мана кӗтеҫҫӗ, сансӑр пӗтетпӗр теҫҫӗ. Ха-ха-ха! 
 ИРА. Марина, ан курнӑҫлан. 
 МАРИНЕ (ҫиллессӗн кулса). Ма курнӑҫланас ҫук ман? Камран япӑх эп? 
 ЛИДА. Ҫитет пуль, Марина! 
 МАРИНЕ. Юлташсем тесе сирӗнпе канашлама килтӗм. Эсир иксӗр те пӗр юррах 
юрлатӑр. Ман ӑшра мӗн пулса иртнине пӗлме тӑрӑшмастӑр. Тен, эп тарӑхнипе ялтан кайма 
шутланӑ? 
 ЛИДА. Тарӑхнипе? Кама тарӑхнӑ эс? Мӗншӗн ӑна пирӗнтен пытаратӑн? 
 МАРИНЕ. Пытарма шухӑшламастӑп, анчах сире каласа пани мӗн усси? Эсир пурпӗр ман 
чуна йӑпатма, лӑплантарма пултараймастӑр. 
 ИРА. Сана йӑпатни кирлӗ-и апла? 
 МАРИНЕ. Кирлӗ. Шутсӑр кирлӗ. Мана, хитре те талантлӑ хӗрачана, никам та юратманни 
канӑҫ памасть, тарӑхтарать те тепер чухне. 
 ЛИДА. Марине, эс хуҫкаланса, курнӑҫланса йӑлӑхмарӑн-и? 
 ИРА. Чи хакли вӑл – этем уҫӑ чунлӑ пулни, юлташсенчен нимӗн те пытарманни. 



 ЛИДА. Тата кӑмӑллӑ пулни. 
 МАРИНЕ (Ирӑна тарӑхса пӑхса). Вӗрентӗр, вӗрентӗр пурнӑҫран юлнӑ юлташӑра. Эсир 
вӗт чи малти ретре. 
 ИРА. Хаяр та иккен эс, Марина. 
 МАРИНЕ. Тата мӗнле калаҫмаллаччӗ ман санпа? 
 ИРА. Марина, эпӗ сан умра айӑпа кӗнӗ пекех калаҫатӑн-ҫке? 
 МАРИНЕ. Тӗрӗс, эсӗ айӑплӑ. 
 ЛИДА. Марина, чарӑн! Халех чарӑннӑ пултӑр! 
 ИРА. Ан тив, калатӑр. 
 МАРИНЕ. Калатӑп! Эп Петӗре юрататӑп! Эс ӑна манран туртса илтӗн! Эсӗ… 
  Каҫма ҫинче Петӗр курӑнса каять. 
 ПЕТӖР. Эсир кунта-ҫке? Эп сире шкулта шыратӑп. (Хӗрсем патне пырать.) Мӗн пирки 
тавлашатӑр? 
 ЛИДА. Ним пирки те. (Марине хӑвӑрт чупса тухса каять.) 
 ПЕТӖР. Мӗн пулнӑ ӑна? 
 ЛИДА (хулпуҫҫине хускатса). Пӗлместӗп. 
 ПЕТӖР. Эп унран кӑнтӑрлах тӗлӗнтӗм. Ним тусан та трактор ҫине лармарӗ. Класри 
ачасенчен пӗр-пӗччен права илмесӗр юлчӗ. 
 ЛИДА. Ним сӑлтавсӑрах кутӑнлашрӗ. Пирӗн, хӗрачасен, пулкалать ун пекки. 
 ПЕТӖР. Пурин те мар пулӗ тетӗп. Ун вырӑнне эсир, ак, иксӗр те маттур! Ҫамрӑк 
трактористсене чун-чӗререн саламлатӑп. 
 ЛИДА. Эпир те сана саламлатпӑр. 
 ПЕТӖР. Ира, эс кӑмӑлсӑр пек, мӗн пулчӗ? 
 ЛИДА (сӑмаха урӑх енне пӑрса). Эпир Ирӑпа ирхине, асамат кӗперӗ айӗнчен чупса тухас 
тесе, ухмаха ернӗ пек чупрӑмӑр-чупрӑмӑр… Асамат кӗперӗ айӗнчен чупса тухаканӑн ӗмӗчӗ 
пурнӑҫланать теҫҫӗ. 
 ПЕТӖР. Чупса тухрӑр-и? 
 ЛИДА. Ӑна эпир хамӑр ҫеҫ пӗлетпӗр. Ну, эп кайрӑм. 
 ИРА. Эпӗ те пыратӑп, пӗрле каятпӑр. 
 ПЕТӖР. Ира… тӑхта-ха пӑртак? 
 ИРА. Лида, тӑхта. Пӗрле каятпӑр. 
 ЛИДА. Эп васкатӑп, Ира. Халӗ те анне кӗтсе ывӑнчӗ пуль. Эп паян килте те пулман. 
 ИРА. Ан кай, кӳренетӗп. 
 ЛИДА. Эп сана пӗччен хӑвармастӑп пуль. (Шӑппӑн.) Ҫапла кирлӗ. (Хыттӑн.) Ан ҫилен, 
юрать-и? (Каять. Пауза.) 
 ПЕТӖР. Эп сана шкулта шырарӑм. Тем вӑхӑтра тухса кайма ӗлкӗрнӗ эс… Асӑрхаман та. 
Е сан асамлӑ ҫӗлӗк пур-и? Тӑхӑнатӑн та, юмахри пек, курӑнми пулатӑн. 
 ИРА. Ӑхӑ, тинех пӗлтӗн. Эп асамҫӑ хӗр, хаяр фея, халиччен пӗлмен-и вара? Эп кам мӗн 
шухӑшланине те йӑлтах пӗлетӗп. 
 ПЕТӖР. Тӗрӗс мар. Эсӗ ырӑ кӑмӑллӑ фея. (Сасартӑк.) Эп мӗн ҫинчен шухӑшлатӑп халь, 
кала? 
 ИРА. Эс ӑна ху та лайӑх пӗлетӗн. 
 ПЕТӖР. Апла пулсан кала: мӗн ҫинчен шухӑшлатӑп эп? 
 ИРА. Ху кала, ма ман сан шухӑшна каламалла? 
 ПЕТӖР. Хал ҫитмест. Хӑравҫӑсене эсир, хӗрсем, юратмастӑр, ҫапла-и? 
 ИРА. Тӗрӗс, юратмастӑп. 
 ПЕТӖР. Апла пулсан, юратман ҫынна ун ҫинчен мӗн шухӑшланине йӑлтах калама юрать. 
 ИРА (тӑхтасан.) Калатӑп. Халь эс мана ху яла ӗҫлеме юлманни пирки пӗлтересшӗн. 
Анчах та хӑяймастӑн. Мӗнле, пӗлтӗм-и? 
 ПЕТӖР (шӑппӑн). Ҫук, пӗлмерӗн. Эп ун ҫинчен мар, эп сана пӗтӗм чун-чӗререн юрататӑп. 
Ҫав юрату ҫинчен шухӑшларӑм халь. 
 ИРА (кӑштах кӑшкӑрса яраймасть, ҫӑварне аллипе хуплать). Ан хӑйнӑ пултӑр, Петӗр! 
Илтетӗн-и? Ан хӑйнӑ пултӑр! 
 ПЕТӖР. Эс йӗретӗн мар-и? 
 ИРА. Ан тӗкӗн мана! Ил аллуна! Ан тӗкӗн! Кай! 
 ПЕТӖР. Эп ятарласа санпа калаҫасшӑн килтӗм те, эс хӑвалатӑн мана халь. 



  
ИРА. Пӗтӗм класа улталама пултарни ҫинчен-и? 

 ПЕТӖР. Хальлӗхе эпӗ никама та улталаман, Ира. 
 ИРА. Ӗненместӗп, Петӗр, ӗненместӗп. Сӑмахпа кӑна паттӑр иккен эс. Икӗ енлӗ те 
ҫаптаратӑн пулсан, кам вара эс? Мӗнле ҫын? 
 ПЕТӖР. Ыттисем пек ҫынах… 
 ИРА. Мӗнле ыттисем пек? Эпӗ шутланӑччӗ… 
 ПЕТӖР. Мӗн шутланӑччӗ – кала! 
 ИРА. Калатӑп. Пӗтӗмпех калатӑп. (Пауза.) Ирхине аннӳ – эс Мускаври университета 
кӗме шухӑш тытни ҫинчен каларӗ. Ӗненесех килмерӗ ӑна ман ун чухне. Халь ыттисем те ҫавнах 
калаҫҫӗ. 
 ПЕТӖР. МГУра вӗренме чӑнах та шут тытнӑ пулсан? Преступлени туни пулать-им? Усал 
ӗҫ туни-и? 
 ИРА. Хӑҫан кун пек шухӑш тытрӑн? Хӑҫан? Ӗнер-и е виҫӗмкун-и? Е паян ирхине? Ма 
чӗнместӗн? Кала? 
 ПЕТӖР. Хӑҫан пулсан та пурӗпӗр мар-им? 
 ИРА. Пухура чухне мӗншӗн класӗпех яла ӗҫлеме юлатпӑр тесе сасӑлама хӑйрӑн? Кала-ха, 
мӗнле? Путсӗрле пулать вӑл! Нивушлӗ ҫакна ӑнланаймастӑн! 
 ПЕТӖР (тарӑхса). Ӑнланатӑп. Арпашӑнса кайрӑм ӗнтӗ эп. Мана икӗ пая уйӑраҫҫӗ. Анне 
пӗр еннелле, эсӗ ачасемпе пӗрле тепӗр еннелле туртатӑн. 
 ИРА. Ай-уй, мӗскӗнскер! Мӗскӗн ача. (Ҫирӗппӗн татса.) Эпир ачасемпе сана ниҫта та, 
нихӑш еннелле те туртмастпӑр. Унтан та ытларах эсӗ халь кӑмӑл тусан та, эпир сана илместпӗр. 
Пире сан пеккисем кирлӗ мар. 
 ПЕТӖР. Кирлӗ мар?.. Сана та-и? (Ира тухса кайма тӑрать.) Ира! Ира! Тӑхта-ха, тӑхта! 
(Чупса ҫитсе Ирӑна чарать, Ира каясшӑн, Олимпия кӗрет.) 
 ОЛИМПИЯ. Лекрӗр-и, кӑвакарчӑнсем! (Ирӑна.) Хӗр чухне эпир каччӑсене алла илме 
тӑрӑшса вӗсен хыҫҫӑн чупман. 
 ПЕТӖР. Мӗн калаҫатӑн эс, анне? Кай, пире иксӗмӗре ҫеҫ хӑвар, ыйтатӑп, кай, тархасшӑн. 
 ОЛИМПИЯ. Турӑҫӑм! Тӑван амӑшне хӑвалать ку! Курӑр-ха, тӑван амӑшне ним вырӑнне 
хумасть. 
 ПЕТӖР. Анне, чарӑн! Чарӑнсам… 
 ОЛИМПИЯ. Чӑртмах! Аннӳпе ҫапла калаҫатӑн-и? (Ирӑна.) Эсӗ-им-ха, чиперккеҫӗм, ман 
ывӑлӑма амӑшпе ҫакӑн пек калаҫма вӗрентетӗн? Э? Эпӗ сана ыррӑн асӑрхаттарса калатӑп, ман 
ывӑл пуҫне ан пӑлхат! Аттестат илсен вӑл ялта пӗр кун та тӑмасть. Тепӗр куннех, ҫав кунах 
вӗренме тухса каять, хам ӑсататӑп, ҫавна пӗл! Сана кунта ялта килӗшет пулсан, пурӑн киленсе, 
уҫӑ сывлӑшпа сывласа. (Петӗре.) Эп санпа килте калаҫӑп-ха. (Ирӑна.) Эс, эс ман ывӑл ҫумне 
текех ан ҫыпӑҫ. Намӑссӑр! 
 ПЕТӖР. Анне! Тепӗр сӑмах хушсанах… 
 ИРА. Мӗншӗн кӑшкӑратӑр эсир мана? Мӗншӗн кӳрентеретӗр? Мана сирӗн Петӗрӳ кирлӗ 
мар! Кирлӗ мар! (Чупса тухса каять.) 
 ПЕТӖР. Ира, Ира, каялла таврӑн! (Ира хыҫҫӑн чупса тухса каять.) 
 ОЛИМПИЯ. Ну, тӑхта, ывӑлӑм, ӳкӗнмелле ан пултӑр! (Каять. Тӑхтасан Еленӑпа 
Максим кӗреҫҫӗ.) 
 ЕЛЕНА (чарӑнса). Илемлӗ вырӑн… 
 МАКСИМ. Каҫ пулас умӗн пушшех. Эпӗ ӗнтрӗк вӑхӑтне питӗ юрататӑп. Пур тавралӑх 
уҫҫӑн, витӗрех курӑннӑ ҫӗртен – майӗпен кӗтмен ҫӗртен тӗттӗмпе витӗнеҫҫӗ. 
 ЕЛЕНА (куларах). Математик кун пек калаҫма пӗлнинчен кӑштах тӗлӗнмеллерех… 
 МАКСИМ. Математикӑна кичем наука теҫҫӗ. Апла математикӑн та кичем пулмалла-и? 
Математикӑсӑр пуҫне эп географине, историне, литературӑна юрататӑп. Анчах математика – тӗп 
предмет. Унсӑрӑн пурнӑҫ малалла каяймасть, наука та пӗр вырӑнта тӑнӑ пулӗччӗ. 
 ЕЛЕНА. Эсир математик-лирик, Максим Максимович. Унпа сирӗн кружока шкул ачисем 
юратсах ҫӳреҫҫӗ. Математикӑна пур предметпа та ҫыхӑнтарма пултаратӑр. Литературӑпа та, 
географипе те… 
 МАКСИМ. Тӗрӗс. Пӗлетӗр-и? Ҫӗршер, пиншер математик географине пулӑшать. Ак 
метеорологипе океанологинех илер-ха. Ученӑйсем тунӑ уравненисемпе компьютерсем 



планетипех мӗнле ҫанталӑк пулассине, океансем ӑҫталла юхнине, пӗтӗм тинӗс экваторинче шыв 
хӑпарнипе чакнине тата ыттисене те пӗлеҫҫӗ. 
 ЕЛЕНА. Чӑнах, Максим Максимович. Математика пулмасан, космоса та вӗҫеймен 
пулӑттӑмӑр. Сӑвӑҫсем те ун ҫинчен сӑвӑсем ҫыраймастчӗҫ. Паллах, пӗтӗм пурнӑҫ вӑл предметпа 
ҫыхӑннӑ. Пурнӑҫ ҫӗнелсех пырать. Эпир ватӑлса пыратпӑр ак. Шутлатӑп та, шкул директорӗ 
манӑн мар, сирӗн пулмалла, Максим Максимович. 
 МАКСИМ. Ҫук, Елена Тимофеевна. Мана иртерех-ха ун пек ӗҫ йышӑнма. Пурнӑҫа та 
сахал пӗлетӗп, опыт та ҫук. 
 ЕЛЕНА. Пурнӑҫа пӗлни… Пурӑнӑҫ… (Шухӑшлӑн.) Сирӗн ҫулсенче чух, Максим 
Максимович, ҫак йӑмра айӗнче эпир те Иван Ивановичпа сахал мар пурнӑҫ ҫинчен 
тавлашаттӑмӑр. Эсир ӑна пӗлетӗр. Вӑл халь больницӑра главнӑй врач… 
 МАКСИМ. Петя Орешин ашшӗ-и? 
 ЕЛЕНА. Ҫавӑ. Унпа калаҫма интереслӗччӗ. Питӗ мал ӗмӗтлӗччӗ вӑл. 
 МАКСИМ. Эсир унпа туслӑ пулнӑ эппин. 
 ЕЛЕНА. Аха, юлташла туслӑхчӗ пирӗн. Савма эп Афанасие саваттӑм. Ну, ун ҫинчен 
калаҫмӑпӑр, сӑмах май кӑна тухса кайрӗ ман. (Петӗр чупса кӗрет.) 
 ПЕТӖР. Елена Тимофеевна, эсир Ирӑна курман-и? 
 ЕЛЕНА. Шкулта курнӑччӗ, кӑнтӑрла. Мӗн пулнӑ? 
 ПЕТӖР. Ниҫта та тупаймастӑп, кӳренчӗ те таҫта тарса пытанчӗ… 
 МАКСИМ. Эс кӳрентертӗн-им ӑна? 
 ПЕТӖР. Эпӗ… Тата ман анне… 
 ЕЛЕНА. Мӗнле пулса тухрӗ-ха апла? 
 ПЕТӖР. Мӗн… Юрататӑп терӗм… Мускава вӗренме каятӑп терӗм… 
 ЕЛЕНА. Тупасчӗ ӑна, Максим Максимович, пулӑшӑр. 
 МАКСИМ. Тупатпӑр, Елена Тимофеевна, тем пулсан та тупатпӑр. (Петӗре.) Атя! 
Орешин. (Каяҫҫӗ. Елена ерипен кимӗ ҫине ларать.) 
 ЕЛЕНА. Ирочка, хӗрӗм, ҫавнашкалах кӳрентерчӗҫ-и сана? Ӑҫта халь эс? (Сиксе тӑрать.) 
Шырас, шырас пулать… мӗн туса ларатӑп-ха эп. 
   Ҫутӑ сӳнет. 

 
 Шыв хӗрринчи хӑвалӑх. Каҫ тата ытларах тӗттӗмленет. 
 ПЕТӖР (чупса кӗрет). Ира! Ӑҫта эс? Ира-а-а! 
 МАКСИМ (Петӗре хирӗҫ кӗрет). Ҫук-им? Тупаймарӑн-им? (Кӑшкӑрать.) Ир-и-ина! 
 ЕЛЕНА (тайкаланса кӗрет. Вӑл халран кайнӑ).  Хӗрӗм, хӗрӗмҫӗм… Иринушка. 
 МАКСИМ (Петӗре). Тен, килте вӑл? 
 ПЕТӖР. Ҫук, килте те ҫук… Эп кайса килтӗм. 
 МАКСИМ. Шырамалла, шырас пулать… Шырар. (Максимпа Петӗр ик еннелле тухса 
каяҫҫӗ.) 
 ЕЛЕНА. Ирочка, ӑҫта пытантӑн эс? Ҫав териех кӳрентерчӗ-им сана? (Тухса каять. Ира 
пытанса ларнӑ ҫӗртен тухса амӑшӗ хыҫҫӑн чупасшӑн пулать те, Олимпия Порфирьевнӑна 
курсан чарӑнать.) 
 ОЛИМПИЯ. Петро! Петро! Ӑҫта кайса кӗтӗн эс? Ан асаплантарсам хӑвӑн аннӳне. 
(Олимпия каять, сасси те илтӗнми пулать. Карҫынкка йӑтса Афанасий кӗрет, вӑл кӑштах 
сыпнӑ.) 
 АФАНАСИЙ (хӑй тӗллӗн).  Олимпие тарӑхнипе ӗҫрӗм халь. Мур хӗрарӑмӗ, мӗнлерех 
пӳтсӗр вӑл. Ҫук, текех ӗҫсе хамран култармастӑп. (Такӑнса ӳкет, карҫынкки шыв хӗрринелле 
кусса каять. Шыв шӑмпӑртатни илтӗнет.) Вӑт хӑятмат! Ку йытӑ ҫурине ҫӑлаймарӑм ӗнтӗ 
паян. (Тӑрса ҫыран хӗррипе чупкалать.) Карҫынккана хам ятарласа шыва пенӗ пек пулса тухрӗ 
халь. Йӑлтах эрехе пула… Ӗҫекен ҫын сӑлтавне тупать тесе тӗрӗсех каланӑ ҫав. Эпӗ те сӑлтавне 
тупрӑм ав. 
 ИРА (пытаннӑ ҫӗртен тухать). Атте, йытӑ ҫури шыва путать вӗт! 
 АФАНАСИЙ (айӑплӑн). Эп ун пек тӑвасшӑн марччӗ, хӗрӗм… Эп айӑплӑ. Эп сана валли 
парне пултӑр тенӗччӗ. Ӑҫта кайрӑн эс? Хӗрӗм? Ан хӑйнӑ пултӑр? Авӑр унта! Шывӗ пӑр пек 
сивӗ… (Ира шыв хӗррине чупать. Шыва йытӑ ҫурине ҫӑлма сикет. Афанасий шыв хӗрринче 
ним тума пӗлмесӗр чупса ҫӳрет… Ларса аттине хывма тытӑнать.) 



 АФАНАСИЙ. Хӗрӗм, эп халех… халех… Тытӑнса тӑр! Халех… кӑштах, кӑштах тытӑнса 
тӑр! (Шыва сикет.) 
 ИРА САССИ. Атте! Эс ӳсӗр! Путатӑн! Атте! 
    Ҫутӑ сӳнет. Чаршав. 
 
     

ИККӖМӖШ ПАЙӖ 
  Олимпия Порфирьевна пурӑнакан пӳлӗм. 
 ОЛИМПИЯ (гитара калать. Чуна пырса тивмелле кӗвӗ янӑрать). Ҫак юррӑн сӑмахӗсене 
пӗлетӗн-и? 
 МАРИНЕ. Пӗлетӗп. Анчах та эп япӑх юрлатӑп. 
 ОЛИМПИЯ. Ытлашши сӑпайлӑ-ҫке, хӗрӗмҫӗм. Санӑн сассу питӗ илемлӗ, хӑлху ҫивӗч. 
Юрла-ха, юрла. И-и-и! 
 МАРИНЕ (юрлать). А где мне взять такую песню, 
    И о любви, и о судьбе. 
    И чтоб никто не догадался, 
    Что эта песня о тебе. 
 ОЛИМПИЯ. Чаплӑ, питӗ чаплӑ, тӗлӗнмелле лайӑх юрлатӑн! 
 МАРИНЕ. Каларӑр та, Олимпия Порфирьевна! 
 ОЛИМПИЯ. Эп хам мӗн каланине чухлатӑп. Талантлӑ хӗрача эс. Аҫуна хунӑ пулас. Аҫу 
та сан хӑйне евӗрлӗ талант! Питӗ хисеплетӗп эп ӑна. 
 МАРИНЕ. Вӑл та сире хисеплет. Сире вӑл пысӑк чунлӑ ҫынна ӑнланакан ҫепӗҫ хӗрарӑм 
тет… 
 ОЛИМПИЯ. Тавтапуҫ, хӗрӗм. Эс мана ҫав тери савӑнтартӑн. Сан аҫу сӑмахӗ маншӑн 
ылтӑнпа пӗрех. Атту ҫак Ирӑпа пулса тухнӑ истори хыҫҫӑн ял халӑхӗ ҫисе яратех пуль терӗм. 
Пӗтӗмпех эп айӑплӑ пек… Мана айӑплама мӗн тунӑ вара эп? Мӗн шухӑшланине ҫеҫ каларӑм. 
Ав, мӗнле тӗрӗслӗхе юратмаҫҫӗ ҫынсем. (Пауза.) Эс паян Ира патӗнче пултӑн-и? 
 МАРИНЕ. Пултӑм. Питӗ япӑх, вайсӑр… Врачсем кризис иртсе кайнӑ теҫҫӗ. 
 ОЛИМПИЯ. Иван Иванович каларӗ-ха. Мӗн калаҫрӑр? Малалла мӗн тума шутлани 
ҫинчен тапратмарӗ-и? Петӗр ҫинчен асӑнмарӗ-и? 
 МАРИНЕ. Ун пек-кун пек калаҫман эпир. Вӑл ытларах уроксем пирки сӑмахлать. 
Ачасенчен юласран хӑрать. Больницӑна учебниксем илсе пыма ыйтать. 
 ОЛИМПИЯ. Характерӗ пур вара, нимӗн те калаймӑн. 
 МАРИНЕ. Ой, мансах кайнӑ! Атте калама хушнӑччӗ. Сельмага мамӑк тутӑрсем илсе 
килнӗ терӗ. Сирӗн валли виҫӗ тутӑр хӑварнӑ. 
 ОЛИМПИЯ. Оренбург тутӑрӗсем-и? 
 МАРИНЕ. Ӑхӑ. 
 ОЛИМПИЯ (шухӑшласа). Хм… Мана тӑваттӑ кирлӗччӗ те… Тӑваттӑ илме пулмасть-ши? 
Манӑн хулара парне памалли ҫынсем пурччӗ. 
 МАРИНЕ. Пулать, пулмасӑр. Калаҫмалли те ҫук, халех аттене калатӑп. 
 ОЛИМПИЯ. Питӗ аван. Ӑслӑскер эс, Маринка. (Пауза.) Эс вӗренме ӑҫта каясшӑнччӗ-ха? 
 МАРИНЕ. Эп театрпа музыка тата кино институтне каясшӑн. 
 ОЛИМПИЯ. Тӗрӗс, питӗ тӗрӗс шухӑшлатӑн. Сан талантупа, сан сӑнупа, сан пӗвӳ-сийӳпе 
шӑпах унта каймалла. Тепӗр пилӗк-ултӑ ҫултан тӗнчипе паллӑ артистка пулатӑн. 
 МАРИНЕ. Тен, Мускава ГИТИСа каяс? Петьӑпа пӗр хулара вӗренеттӗмӗрччӗ. Эсир хирӗҫ 
мар-и? 
 ОЛИМПИЯ. Мӗншӗн хирӗҫ пулмалла-ха? Эп сана института кӗме пулӑшайӑп-шӑ. Адрес 
пама пултаратӑп. Ман унта пӗр ҫывӑх паллакан хӗрарӑм пур. Вӑл сана, кирлӗ пулсан, момент 
хваттер тупса парать. Хӑш районта пурӑнас килет, унта тупса парать, суйла кӑна… 
Тӑрӑшнӑшӑн, паллах, ӑна… 
 МАРИНЕ. Ӑна-кӑна чухлатпӑр ӗнтӗ. Атте маншӑн нимӗн те шеллемест. 
 ОЛИМПИЯ. Тӗрӗс, питӗ тӗрӗс тӑвать. Вӗренме каймаллах сан. Ытти юлташусене ан пӑх. 
Каяҫҫӗ-и вӗсем, каймаҫҫӗ-и, вӑл вӗсен ӗҫӗ. Кайран хӑйсемех чавсисене ҫыртасшӑн пулӗҫ те… 
Ашшӗ-амӑшӗсемпе калаҫман-туман, класӗпех ялта юлма йышӑннӑ. 
 МАРИНЕ. Ухмахлантӑмӑр ҫав, асӑнас та килмест. Кашниех ӑслӑ пуласшӑн, хӑйне 
кӑтартасшӑн… 



  
ОЛИМПИЯ. Ҫапла ҫав, ҫапла. 

 МАРИНЕ. Ман пирки кирек мӗн калаччӑр, эп пурпӗрех вӗренме каймасӑр юлмастӑп. 
Тӗрӗс-и, Олимпия Порфирьевна? Мускавра эп, тен, качча тухатӑп. (Пауза.) Петя сирӗн ниҫта та 
каймасть теҫҫӗ. Тӗрӗсех-ши? 
 ОЛИМПИЯ. Ҫапла ҫав, ҫапла. Мӑкла вӑкӑр пек… каласа та тӑна кӗресшӗн мар. 
 МАРИНЕ. Вӑл яла ӗҫлеме юлатпӑр тесе пуринчен малтан алӑ йӑтрӗ. Кама улталас тенӗ, 
сире-и е Ирӑна? (Лида кӗрет.) 
 ЛИДА. Сывлӑх сунатӑп, Петӗр ҫук-им? 
 ОЛИМПИЯ. Салам, Лидочка. Петӗр ҫук-ха. Кӑштах пирӗнпе калаҫса лармастӑн-и? 
 ЛИДА. Кӑштах ларма пултаратӑп. 
 МАРИНЕ. Олимпия Порфирьевнӑпа класри пуху ҫинчен калаҫрӑмӑр. Петя пуринчен 
малтан алӑ йӑтрӗ, ҫапла-и? 
 ЛИДА. Ҫук, иккӗмӗш. Малтан Ира сасӑларӗ – унтан Петя. 
 ОЛИМПИЯ. Класа хирӗҫ пырайман ӗнтӗ. 
 ЛИДА. Ячӗшӗн ҫеҫ йӑтнӑ тетӗр-и? 
 ОЛИМПИЯ. Ячӗшӗн ҫеҫ-и, ячӗшӗн ҫех мар-и, вӑл ниме те пӗлтермест, Лида. Петя 
ачаранах Мускаври университета вӗренме кайма ӗмӗтленет. Шухӑшла-ха эс, Лида. Ҫавӑн пек 
ӗмӗтленсе пурӑннӑ хыҫҫӑн, ӑҫтан ялта юлтӑр-ха вӑл? 
 ЛИДА. Апла вӑл икӗпитлӗ… 
 ПЕТӖР (кӗрет). Калаҫу ман ҫинчен пырать-и? 
 ОЛИМПИЯ. Сан ҫинчен калаҫмасан, пирӗн урӑх калаҫу ҫук-им? Ӑҫта ҫухалса ҫӳрерӗн? 
 ПЕТӖР. Оранжерейӑра пултӑм. Ира больницӑран тухиччен эп ун вырӑнне ӗҫлетӗп. 
Уроксене унпа пӗрле больницӑра хатӗрлетӗп. 
 ОЛИМПИЯ. Ара ҫав, ҫак ҫеҫ ҫитменччӗ… Оранжерейӑна чупнипе ҫитмест-им? Паян-
ыран экзамен… 
 ПЕТӖР. Экзамена эпир, анне, Ирӑпа хатӗрленетпӗр. 
 ОЛИМПИЯ. Ашшӗ пекех кутӑн. Мӗн тума кирлӗ сана оранжерея? Чечек юратмастӑп 
тесе ху каларӑн-ҫке? 
 ПЕТӖР. Мӗнле чечек? Пирӗн оранжерейӑра, анне, пачах урӑх ҫӗрте ӳсекен чечексем… 
Эпир вӗсене Ҫӗнтерӳ кунӗ тӗлне Шупашкара ӑсататпӑр. Вӑрҫӑ ветеренӗсем валли. Акӑ мӗншӗн 
оранжерейӑра пурте тӑрӑшса ӗҫлетпӗр. Халь пире Афанасий Александрович та пулӑшать. 
 ОЛИМПИЯ. Сирӗн оранжерейӑрта мӗн шӑрши ытларах кӗрет вара, чечек шӑрши-и е эрех 
шӑрши? (Кулать.) 
 ПЕТӖР. Афанасий Александрович халь пӗр тумлам эрех ӗҫмест. Ҫине тӑрса ӗҫлет вӑл. 
Урӑх ӗҫместӗп тесе Ирӑна сӑмах панӑ. 
 ОЛИМПИЯ. Фантазер! Эс, Петя, питӗ ырӑ кӑмӑллӑ, анчах та айван ача. Ун пек 
каланӑшӑн ан ҫилен мана. Аннӳсӗр пуҫне кам сана тӗрӗсне калатӑр, ывӑлӑм? 
 ПЕТӖР. Ман паян кӑмӑл калама ҫук лайӑх. Юрлас та ташлас, ташлас та юрлас килет. 
Тархасшӑн, ҫав ырӑ кӑмӑла ан пӑсӑр. (Хӗрачасене.) Эсир, хӗрсем, мӗншӗн хурлӑхлӑ? 
 МАРИНЕ. Сана итлетпӗр, эс калаҫнине. Чечек ҫинчен ытла та хитре калатӑн. 
 ОЛИМПИЯ. Турӑҫӑм! Тупнӑ калаҫмалли! (Петӗре.) Сан Петӗр, пӗлӗтре вӗҫсе ҫӳремелле 
мар, хӑвӑн пуласлӑх пирки ытларах шухӑшламалла. (Тепӗр пӳлӗме тухать.) 
 ПЕТӖР (кулать). Ира ятне илтсенех аннен мигрень. (Шухӑшласа.) Нивушлӗ халӗ те 
ӑнланмарӗ вара? (Лида та, Марине те чӗнмеҫҫӗ.) 
   Ҫутӑ сӳнет. 

 
 Больницӑри палата. Ира кровать ҫинче выртать. Юнашар пукан ҫинче Елена 
Тимофеевна ларать. 
 ИРА. Анне, киле кай эс. 
 ЕЛЕНА. Кӑштах ларатӑп та каятӑп. 
 ИРА. Миҫе каҫ ҫывӑрмастӑн ӗнтӗ эс. Хама халь лайӑх туятӑп, анне, кай, кайса ҫывӑр. 
 ЕЛЕНА. Каятӑп ӗнтӗ халь, кӗҫех каятӑп. 
 ИРА. Иван Иванович тӗлӗнмелле чаплӑ врач, ҫапла-и? 
 ЕЛЕНА. Вӑл та икӗ каҫ куҫ хупмарӗ. Сан патӑнтах ларса ирттерчӗ. 
 ИРА. Атте мӗнле? 



  
 
ЕЛЕНА. Вӑл пуринчен ытларах асапланать. Мастерскойӗнче ӗҫлет, оранжерейӑра сан 

тусусене пулӑшать. 
 ИРА. Мӗншӗн ман пата пӗрре те килмест? 
 ЕЛЕНА. Именет. Ман пирки чирлесе ӳкрӗ тесе питӗ кулянать. 
 ИРА. Йыт ҫури мӗнле? Пурӑнать-и? 
 ЕЛЕНА. Чӗртрӗмӗр. Вылять ӗнтӗ. 
 ИРА. Юрать-ха, карҫынккине лайӑх ҫыхнӑ, тухса ӳкетчӗ атту. 
 ЕЛЕНА. Текех асӑнар мар ун ҫинчен, хӗрӗм. 
 ИРА. Юрать, асӑнмӑпӑр, анне… (Алӑка шаккаҫҫӗ.) Атте мар-ши? Кӗрӗр. (Палатӑна Лида 
кӗрет. Вӑл Ира выртакан ҫӗре пырать те ҫаврӑнса тӑрса йӗрет.) Мӗн пулчӗ, Лида? Ма 
макӑратӑн? 
 ЛИДА. Савӑннипе эп, савӑннипе, Ирочка. 
 ЕЛЕНА (Лидӑна кровать хӗррине лартать). Лар, Лида, лар. Ура ҫинче тӗрӗслӗх ҫук тенӗ 
ваттисем. 
 ИРА. Лида, сан тӗкӗр ҫук-и? 
 ЛИДА. Пӗлнӗ пекех чиксе килтӗм. (Ирӑна тӗкӗр парать.) 
 ИРА (тӗкӗр илсе пӑхать). Кӑштах начарланнӑ эп. 
 ЛИДА. Начарланмасӑр, мӗнле йывӑр чирлесе выртрӑн та. Мана эс халь тата ытларах 
хитреленнӗ пек туйӑнать. Аха, аха… 
 ИРА. «Начарланнӑ… хитреленнӗ»… Каларӑн та. 
 ЛИДА. Юрӗ ӗнтӗ, пытар тӗкӗрне. Парса хӑваратӑп. Эпир кайсан мӗн чухлӗ пӑхас килет, 
ҫавӑн чухлӗ пӑх. Ман сан валли пӗр сюрприз пур. Пӗл, мӗнлескер? 
 ИРА. Ҫыру пулӗ. 
 ЛИДА. Кур-ха, пӗлчӗ вӗт! (Ҫыру парать.) Болгарирен. 
 ИРА (вулать). «Сан ҫинчен «Ровесник» журналта вуласа пӗлтӗмӗр. Эпир санпа ҫыхӑну 
тытасшӑн. Роза чечек вӑррине сан пата ятӑмӑр. (Савӑнса.) Ку чӑн та сюрприз-тӑк сюрприз. 
Тавтапуҫ, Лида. Анне, мӗн эс, мӗн пулчӗ? 
 ЕЛЕНА. Хам та пӗлместӗп… Темшӗн чун хурланчӗ. 
 ИРА (амӑшне ыталать). Аннеҫӗм, хаклӑ аннеҫӗм! Эпӗ сывалатӑп, кӗҫех сывалса 
тухатӑп… Ан пӑшӑрхан. 
   Ҫутӑ сӳнет. 

 
 Сад. Темиҫе сак. Пӗрин ҫинче Олимпия ларать. Больницӑран Елена тухать. 
 ОЛИМПИЯ (тӑрса Еленӑна хирӗҫ пырать). Аван-и, Елена Тимофеевна. 
 ЕЛЕНА. Салам, Олимпия Порфирьевна. 
 ОЛИМПИЯ. Мӗскӗн Ирочка, мӗскӗн хӗрача. Паян-ыран экзамен, вӑт кӗтмен инкек. 
Ылтӑн медаль кам илӗ-ши ӗнтӗ? Кам тивӗҫлӗ пулӗ-ши? (Елена пӗр сӑмах чӗнмесӗр иртсе 
каять.) Эсир ман Петьӑна курман-и? 
 ЕЛЕНА. Курман. 
 ОЛИМПИЯ (Елена хыҫҫӑн утать). Вӑл кунта килчӗ терӗ те Марине. 
 ЕЛЕНА. Пӗлместӗп. Курман. 
 ОЛИМПИЯ, Эсир, мӗн-и, больницӑрах ҫывӑратӑр-им? 
 ЕЛЕНА (чарӑнать). Сире мӗн? Эп ӑҫта ҫывӑрсан та пурӗпӗр мар-и? 
 ОЛИМПИЯ. Иван Иванович виҫӗ каҫ килте ҫывӑрмарӗ. 
 ЕЛЕНА. Мӗн каласшӑн вара эсир? 
 ОЛИМПИЯ. Ун кабинетӗнче диван пур… Эсир ӑна пӗлместӗр-им? 
 ЕЛЕНА (ҫилӗпе). Эсир… Эсир… Мӗн каласшӑн? 
 АФАНАСИЙ (пырать). Лена, кирлӗ мар, ан ҫыхлан. Эх, Олимпия Порфирьевна, сана 
пӗр-ик сӑмах питӗ калас килет те – Иван Ивановича хисепленипе ҫех тытӑнса тӑратӑп. 
 ОЛИМПИЯ. Калӑр, ма каламастӑр? Сирӗн хӗрӗре вилӗмрен ҫӑлнӑ врач арӑмне тав тӑвас 
вырӑнне – кӳрентерӗр. 
 ЕЛЕНА. Атя, Афанасий, кайрӑмӑр, ан ҫыхлан. (Еленӑпа Афанасий каяҫҫӗ.) 
 ОЛИМПИЯ. Куртӑр-и, мӗнле ҫынсем пулаҫҫӗ тӗнчере? Мӗнле те пулин хытӑрах 
ыраттармалла калама ҫех тӑрӑшаҫҫӗ. Ну, Иван, эпӗ сана текех алхастармастӑп! Эп сана эрнипе 



киле таврӑнмасӑр пурӑнма лайӑх вӗрентетӗп-ха! Эп сана рецепт ҫырса паратӑп-ха… ӗмӗр 
апчхулатса ҫӳрӗн-ха! (Больница еннелле ҫирӗппӗн утса каять.)  
   Ҫутӑ сӳнет. 
 
 Иван Ивановичӑн больницӑри кабинечӗ. Иван Иванович ӗҫлесе ларать. Олимпия кӗрет. 
 ОЛИМПИЯ. Ларатӑн-и-ха? Ҫыратӑн-и? Сан арӑмунтан кулаҫҫӗ, мӑшкӑллаҫҫӗ!.. Эс 
мӗншӗн ку дивана хӑвӑн кабинетна лартнӑ? Мӗншӗн? Кала-ха, мӗншӗн? 
 ИВАН. Хуллентерех, кунта пасарта мар, больницӑра эс, шӑппӑнрах калаҫ. 
 ОЛИМПИЯ. Эс сӑмаха аяккалла пӑрса ан яр, кала, мӗншӗн ку диван сан кабинетра 
ларать? 
 ИВАН. Мӗн ҫыпӑҫрӑн эс ҫак диван ҫумне? Кӗртсе лартнӑ та – ларать… 
 ОЛИМПИЯ. Мӗн тума сана кирлӗ пулчӗ вӑл? 
 ИВАН. Тӗлӗнмелле ыйту паратӑн эс, Липа. Вӑл ӗмӗрех ларнӑ. Эп врач, ӑнланатӑн-и? 
Врач! Ман пата чирлисем килеҫҫӗ, ман вӗсене йышӑнмалла-и, ҫук-и? 
 ОЛИМПИЯ. Ширма хыҫӗнче кушетка ҫитмест-и? 
 ИВАН. Хӑшпӗр чухне хам та выртса канатӑп. Йывӑр чирлисем пулсан, талӑкӗ-талӑкӗпе 
больницӑран тухаймастӑн, хӑвах пӗлен. 
 ОЛИМПИЯ. Ҫапла пулмасӑр, пӗлетпӗр мӗнле йывӑр чирлисем лекнине. Миҫе каҫ киле 
пымарӑн халь, кала-ха? 
 ИВАН. Виҫӗ каҫ. Кун пекки сайра пулать. Аран-аран ҫӑлса хӑвартӑмӑр. 
 ОЛИМПИЯ. Ирина ӳпке шыҫҫипе выртрӗ тейӗпӗр. Эс ӑна вилӗмрен ҫӑлтӑн… Елена 
Тимофеевна мӗн чирӗпе выртрӗ тата, ӑна мӗнле чиртен ҫӑлса хӑвартӑн? 
 ИВАН. Мӗнле, мӗнле чир? Унӑн хӗрӗ чирлӗ!.. 
 ОЛИМПИЯ (куҫҫуль витӗр). Еленӑна мар, мана качча илнипе паян кун та асапланатӑн эс. 
 ИВАН. Мӗн сӳпӗлтететӗн ҫак? Эпир санпа пӗтӗм пурнӑҫа пӗрле пурӑнса ирттертӗмӗр. 
Мӗн пек ывӑл ҫуратса ӳстертӗмӗр? 
 ОЛИМПИЯ. Пӑх-ха ӑна, вӑл ывӑл пӑхса ҫитӗнтернӗ! Вӑл пӑхнӑ! Вӑл ҫитӗнтернӗ! Эс 
пӗрле ларса пӗр вунӑ сӑмах калаҫнӑ-и ывӑлупа? Сан пуҫунта больница та чирлисем анчах. Ҫук 
сан ҫемье, маннӑ эс ӑна… Эс ҫемье ҫинчен тахҫанах шухӑшлама пӑрахнӑ. 
 ИВАН. Кирлӗ-кирлӗ мара ан калаҫ-ха. 
 ОЛИМПИЯ. Ҫапла-ҫке, ҫапла! Петӗр ялта ӗҫлеме юласшӑн. Ирӑран уйрӑлаймасть. Эп 
ӑна ял ҫынни пулма пӑхса ӳстермен… Эп сире иксӗре те лайӑх пултӑр тесе мӗн чухлӗ тӑрӑшман 
пуль, пӗтӗм ҫамрӑклӑха сире панӑ… Эсир мана иксӗр те суратӑр. Эп сана та, Петӗре те кирлӗ 
мар иккен. Ӑслӑ-пуҫлӑ ача хӗре пула вӗренме каймасӑр юлать-и? Мӗн тупрӗ вӑл ҫав Ирина 
ҫумӗнче? 
 ИВАН. Вӗренес килмесен ирӗксӗр хӗнесе вӗрентейместӗн, амӑшӗ. Вӗренме ячӗшӗн мар, 
чун туртнипе вӗренмелле, юратнӑ професси суйласа илмелле. Ҫавӑн чухне тин вӗреннин усси 
пулать. 
 ОЛИМПИЯ. Вӗрентетӗп, мӗнле вӗрентетӗп-шӑ! Математик, математик вӑл пирӗн. Ҫав 
енӗпе вӗренмелле те унӑн. 
 ИВАН. Ман шухӑшпа, сан ӑна ирӗксӗрлемелле мар. Ялта ӗҫлес тет пулсан, ӗҫлетӗрех. 
 ОЛИМПИЯ. Ӑхӑ, ӑхӑ, тракторпа силленсе ҫӳретӗрех. 
 ИВАН. Итле, эп ывӑлӑма апла та капла та ирӗксӗрлеместӗп. Вӑл каччӑ ӗнтӗ. Иринӑпа 
туслӑ пулни лайӑх тесе шутлатӑп. Вӑл лайӑх хӗрача. 
 ОЛИМПИЯ. Ой-ой! Каласа тултарчӗ… Эс ашшӗне пӑх-ха, кам вӑл? Ӗҫке ернӗ ҫын, 
ҫапкаланчӑк! 
 ИВАН. Каллех йӑнӑшатӑн. Ку кунсенче эп унпа пӗр хут ҫеҫ мар тӗл пулса калаҫрӑм. 
Ӗҫмест вӑл халь. Малтан ӗҫнишӗн те шутсӑр кулянать. Вӑл пӗтнӗ ҫын мар. 
 ОЛИМПИЯ. Аха ҫав. Миҫе ҫул ӗнтӗ йӗркеллӗн урӑлса кураймасть. 
 ИВАН. Атя, урӑх калаҫмӑпӑр ун пирки. Эп сана татӑклӑн калатӑп: Петӗр шухӑшне 
ырлатӑп эп. Пӗр-ик ҫул ял халӑхӗпе пӗрле ӗҫлени уншӑн усӑллӑ та. Ытти ҫамрӑксемшӗн те 
ҫавах. Пирӗн Петӗр математикӑпа вӑйлӑ пулсан, ыттисем урӑх предметпа вӑйлӑ. Пурпӗр яла 
юлаҫҫӗ. Петӗрӗн мӗншӗн уйрӑм пулас? 
 ОЛИМПИЯ. Тавтапуҫ, лӑплантартӑн. Халӗ ӗнтӗ мана итле. Эс мана лайӑх пӗлетӗн. Эп 
вилсен те хам шухӑша пӑрахмастӑп. Пӗртен-пӗр ывӑлӑма ӗмӗр тӳрлетме ҫук йӑнӑш тума 
памастӑп. Петӗрӗн вуннӑмӗш класс ылтӑн медальпе пӗтермелле. Вара ӑна ялта юлма намӑс 



пулӗ. Ун чухне ӑна малалла вӗренме кайсан та сивлекен пулмӗ. Юлташӗсем те тӗрӗс тӑвать 
Петӗр тейӗҫ. 
 ИВАН. Кала ӑна эппин, ылтӑн медаль илме тӑрӑштӑр. 
 ОЛИМПИЯ. Арӑмунтан ан кул, Иван. Ылтӑн медаль илес тесен – лайӑх вӗренни ҫеҫ 
сахал. Эпӗ пӗлнӗ тӑрӑх пирӗн шкула пӗр медаль кӑна панӑ, тивӗҫлисем темиҫен. Вӑл шутра 
Ирина та. Унӑн амӑшӗ – шкул директорӗ. Апла-тӑк вӗрентекенсенчен кам ӑна хирӗҫ пулать? 
Никам та! Хайхи ылтӑн медале Иринӑна параҫҫӗ те! Петӗре, мӗнле те пулин сӑлтав тупса, 
нимӗнсӗр тӑратса хӑвараҫҫӗ. 
 ИВАН. Тӑхта-ха, тӑхта. Мӗншӗн пирӗн шкула пӗр ылтӑн медаль ҫеҫ параҫҫӗ тет? Вӗренсе 
тухакансенчен тивӗҫлисем пиллӗкӗн-улттӑн пулсан? Вара мӗн тумалла тет? 
 ОЛИМПИЯ. Эс ӗнер ҫуралнӑ ача пек калаҫатӑн, Иван. Халь пур ҫӗрте те план, лимит… 
каланӑ сана, пирӗн шкула пӗр ылтӑн медаль кӑна уйӑрса панӑ тесе. 
 ИВАН. Ӗненместӗп эп сана. Ну, юрӗ. Пӗр медаль кӑна пултӑр. Нивушлӗ Елена 
Тимофеевна, директор тесе, ҫав медале Ира тивӗҫлӗ пулмасан та ӑна парать, тетӗп? 
 ОЛИМПИЯ. Парать. Эп ун пирки пӗрре те иккӗленместӗп. Ун вырӑнӗнче кирек кам 
амӑшӗ те ҫапла тунӑ пулӗччӗ. Манах ил. Эпӗ ҫав тери тӗрӗс ҫын пулсан та, Елена вырӑнӗнче 
пулнӑ пулсан… 
 ИВАН. Ахалех эс хӑвна Елена Тимофеевнӑпа танлаштаратӑн. Эсир тӗрлӗ ҫынсем… 
 ОЛИМПИЯ. Эс вӑл манран тасарах, лайӑхрах тесшӗн-и? Вӑл, эппин, манран 
йӗркеллӗрех, ҫапла-и? Ҫапла-и, тетӗп? 
 ИВАН. Эпӗ мар-ҫке, эсӗ ху хӑвна Елена Тимофеевнӑпа танлаштарма тытӑнтӑн. Эп сана 
Елена Тимофеевна ун пек таса мар ӗҫ тума пултараймасть терӗм кӑна. 
 ОЛИМПИЯ. Ҫапла-ҫке, ҫапла! Сан ман ҫумра та, Петӗр ҫумӗнче те тахҫанах ӗҫ ҫук. Эпир 
сана кирлӗ те мар. 
 ИВАН. Тархасшӑн, киле кай. Эп питӗ ывӑнтӑм. Кӑшт та пулин канма пар мана. 
 ОЛИМПИЯ. Эс районӗпе паллӑ ҫын, сана пурте пӗлеҫҫӗ, хисеплеҫҫӗ, хаклаҫҫӗ. Эс 
нумайӑшне инкекрен, вилӗмрен ҫӑлнӑ, телей кӳнӗ. Кӑҫал РОНО заведующине вилӗмрен 
ҫӑлтӑн… 
 ИВАН. Ӑнланатӑп… 
 ОЛИМПИЯ. Ун патне килне кай та сӑмах майӗн кала, систер, халь нумайӑшӗ ҫапла 
тӑваҫҫӗ. 
 ИВАН (тарӑхса). Эс… Эс ун пек-кун пек ҫинчен ан та шухӑшла! Ман хамӑн ирӗкпе 
ватӑлмалӑх кунӑмра намӑс курас-и? Нихҫан та пулмасть ун пек! Эп кунта мӗн ачаран ӳснӗ, ман 
ҫинчен халиччен пӗр ҫын япӑх каламан! Чунпа эп яланах таса пулнӑ. Мӗнле сан чӗлхӳ 
ҫаврӑнать? Мӗнле эс мана киревсӗр ӗҫ тума сӗнмешкӗн хӑятӑн? 
 ОЛИМПИЯ. Ан кӑшкӑр, ҫынсем илтеҫҫӗ. 
 ИВАН. Илччӗр, камӑн итлес килет, итлеччӗр! Петӗр тивӗҫлӗ пулсан мансӑрах, сансӑрах, 
пирӗн пулӑшусӑрах медаль илет. 
 ОЛИМПИЯ. Ашшӗ мар эс, чунилли, тискер кайӑк… ытти ачасен ашшӗсем… ав… 
    Ҫутӑ сӳнет. 
 
 Пӗрремӗш картинӑри декорациех. Хӗвеллӗ кун. Кӗпер ҫинче Ирина тӑрать. Олимпия 
кӗрет. 
 ОЛИМПИЯ. Ирочка, мӗн тӑватӑн эс кунта? Мӗншӗн экзамен панӑ ҫӗрте мар? 
 ИРА. Эпӗ экзамен тытрӑм, Олимпия Порфирьевна. 
 ОЛИМПИЯ. Пуринчен малтан-и? 
 ИРА. Аха. 
 ОЛИМПИЯ. Мӗнле паллӑ лартса пачӗҫ? 
 ИРА. Пиллӗк. 
 ОЛИМПИЯ. Пиллӗк? Маттур! (Ира «ӑхӑ» тесе пуҫне сулать.) Маттур! 
 ИРА. Петӗре тав. Тата ачасене… Вӗсем пулӑшрӗҫ. 
 ОЛИМПИЯ. Петӗр памарӗ-и-ха? 
 ИРА. Эпӗ шкултан тухнӑ чух ӑна чӗнменччӗ. 
 ОЛИМПИЯ. Мӗншӗн кӗтсе тӑмарӑн? Юлташусем мӗнле паллӑ илнине пӗлес килмест-им 
сан? Кама та пулин пулӑшмаллаччӗ-и, тен? 



 ИРА. Малтан хатӗрленмен пулсан пилӗк минут хушшинче вӗренейместӗн… Максим 
Максимович шпаргалкӑпа аппаланнине юратмасть… 
 ОЛИМПИЯ. Ҫавӑн пекех хытӑ ыйтать-и? 
 ИРА. Таса, тӗрӗс ҫын. Пире те тӗрӗс, таса ҫын тӑвасшӑн. 
 ОЛИМПИЯ (тарӑннӑн сывласа). Ҫапла-ҫке. Кам ун пек пуласшӑн мар? Темшӗн ман чун 
вырӑнта мар, темшӗн пӑлханатӑп? 
 ИРА. Мӗн эсир? Петӗр пирӗн чи вӑйлӑ математик. Вӑл куҫне хупсах, пӗр 
хатӗрленмесӗрех пӗтӗм ыйтӑва хуравлать. 
 ОЛИМПИЯ. Ман паян темӗскер иртенпех ӑнмасть-ха, ҫыпӑҫуллӑ пулмасть. Сана 
савӑнтарас тенӗччӗ… Ун вырӑнне темӗнле ухмахла ыйтусем пама тытӑнтӑм… (Мӑнаҫлӑн.) 
Правлени ларӑвӗнче сана, Ирочка, института вӗренме ямашкӑн йышӑнтӑмӑр. Стипендине 
кунтан илме пуҫлатӑн. 
 ИРА. Эп вӗренме каймастӑп. Эсир пӗлетӗр-ҫке. Эпир пӗтӗм класӗпех… 
 ОЛИМПИЯ. Турӑҫӑм! Пуҫ кӗҫех ҫурӑлса тухать. Йӑлахтарсах ҫитертӗр. Вӗҫӗмсӗрех эпир 
йышӑнтӑмӑр, эпир сасӑларӑмӑр тетӗр. Никампа канашламасӑр, хӑвӑр ӑссӑн, ҫавӑн пек пысӑк 
ыйту татса паратӑр-ҫке эсир? 
 ИРА. Мӗншӗн канашламан, канашланӑ. Учительсемпе те, ял председателӗпе те… 
 ОЛИМПИЯ. Кам вӑл ял председателӗ? Хуҫалӑх руководителӗ. Сирӗн шӑпа ӑна пӗрре те 
хумхантармасть. Ӗҫлекенсем пулччӑр кӑна. Эпир, аҫӑрсемпе аннӗрсем, ҫӗр ҫывӑрмасӑр сирӗн 
пуласлӑх пирки шухӑшлатпӑр. Мӗн туса хутӑр-ха эсир? Эпӗ правлени членӗсемпе чунтан 
калаҫрӑм: пултаруллӑ ачасене ял шучӗпе вӗренме ямашкӑн ӳкӗтлерӗм. Пысӑк тавлашу, харкашу 
пулса иртрӗ. Сан пирки те нумай  ҫапӑҫма тиврӗ, Ирочка. Эсӗ пур, каймастӑп, тетӗн. Хӑвӑр 
ҫинчен кӑна шухӑшламалла мар, сире вӗрентни яла кирлӗ, апла пулсан, патшалӑха та!.. Ҫавна 
манма юрамасть. 
 ИРА. Мансӑр пуҫне тата кама-кама яма палӑртнӑ? 
 ОЛИМПИЯ. Маринӑпа Петӗре. 
 ИРА. Ӑнланмалла. Петӗрпе мана апла. Ачасене яла ӗҫлеме юлатпӑр тесе 
агитацилекенсене. Лайӑх шухӑшласа кӑларнӑ. Анчах та, Олимпия Порфирьевна, эпӗ пурӗпӗр 
каймастӑп. Петӗрпе Марина хӑйсем татса паччӑр, хӑйсен ирӗкӗ. 
 ОЛИМПИЯ. Кур-ха ӑна, «хӑйсен ирӗкӗ». Паллах, хӑйсен. Эсӗ, мӗн, вӗсемшӗн те хӑв 
татса парасшӑнччӗ-им? Марина каятех, тем тесен те. Институт пӗтерет те ялах таврӑнать. Ял 
председателӗн культура енӗпе заместителӗ пулать, ман вырӑна. Эпӗ пенсие тухатӑп. Шухӑшла-
ха эс, пилӗк ҫул Мускавра пурӑнатӑн, пилӗк ҫул! Пилӗк ҫултан эс йӑлтах урӑх ҫын пулатӑн, 
ҫӗнӗрен ҫуралнӑ пекех. 
 ИРА. Эп урӑх ҫын пулас теместӗп. Ҫӗре юрататӑп, кунти вырӑнсене… 
 ОЛИМПИЯ. Айван-ҫке эс, Иришка, айван. Кайран хӑвах ӳкӗнетӗн ак… Эсӗ ҫӗре хытӑ 
юрататӑн, ҫавӑнпа вӗренме сана ямалла та… Мӗншӗн тесен эс ҫӗрсӗр, уй-хирсӗр пурӑнаймастӑн, 
апла пулсан, диплом илсен ялах таврӑнатӑн. Яла, ҫӗре юратман ҫынна мӗншӗн ял шучӗпе 
вӗренме ямалла? Маринӑнах илер-ха, вӑл илемлӗскер, пӗр-пӗр каччӑ пуҫне ҫавӑрать те хулари 
йӗкӗте качча каять, вара кӗт ӑна! Эпир сана шанатпӑр. Эс пирӗн шанчӑк. 
 ИРА. Сире итлесе ман ачасене улталамалла-и? Ҫук, Олимпия Порфирьевна. Эпӗ 
пӗтӗмпех шухӑшланӑ, виҫнӗ, эп ниҫта та каймастӑп. Эпӗ ачасене улталама пултараймастӑп. 
 ОЛИМПИЯ. Никама та улталамастӑн эс. Вӗренме ял правленийӗ ярать. Апла-тӑк санӑн 
ачасен умӗнче нимӗнле айӑп та ҫук, саншӑн правлени ответ тытать. 
 ИРА. Ан ӳкӗтлӗр, пурӗпӗр усси пулмасть. Эпир заочно вӗренетпӗр. 
 ОЛИМПИЯ. Ытлашши кутӑн эс! Качча каяс-тӑвас пулсан упӑшку тарӑхсах вилет ӗнтӗ. 
 ИРА (тӗлӗнсе). Мӗншӗн апла калатӑр, Олимпия Порфирьевна?! (Каять.) 
 ОЛИМПИЯ. Характерӗ пур вара. Пули-пулми пырса ҫыхланаймӑн. Ира каймасан, Петӗре 
те вырӑнтан хускатаймӑн, вӗлерсен те каймасть. Ак инкек. Мӗн тӑвас-ха, мӗн? (Марине, Лида 
тата Петя кӗреҫҫӗ. Вӗсем патне Олимпия васкаса пырать.) Ну, ну? Ывӑлӑм! Миҫе паллӑ 
илтӗн? 
 ПЕТӖР. «Тӑваттӑ», анне, «тӑваттӑ». 
 ОЛИМПИЯ (каялла чакать). Миҫе, миҫе? Мӗнле «тӑваттӑ»? Шӳт тӑватӑн эс, Петӗр. 
Мӗншӗн аннӳне кӑлӑхах хӑрататӑн, ывӑлӑм? 
 ПЕТӖР. Эп шӳт тумастӑп, анне. 



 ЛИДА. Чӑнах та, Олимпия Порфирьевна. Петӗр «тӑваттӑ» илчӗ. Маттур. Вӑл пултарать. 
Лобачевский вӑл пирӗн. 
 ОЛИМПИЯ. Турӑҫӑм! (Аллисене сарса.) Пӗтрӗ ылтӑн медаль! Мӗн пулчӗ? Мӗншӗн 
«тӑваттӑ» ҫеҫ илтӗн? Ахальтен мар ниҫта вырӑн тупаймасӑр ҫӳрерӗм. Инкек ку, чи пысӑк инкек! 
 ПЕТӖР. Юрӗ-ҫке, юрӗ, лӑплан. Нимӗнле трагеди те ҫук кунта… «Тӑваттӑ» та япӑх паллӑ 
мар. 
 ОЛИМПИЯ. Ылтӑн медаль? Университет? Мускав? Ку вара трагеди мар-им? Ку чӑн-чӑн 
трагеди! 
 ПЕТӖР (куларах). Паллах, трагеди. Тата эп сана тахҫанах каланӑ-ҫке, вӗренме каймастӑп, 
ялта ик-виҫ ҫул ӗҫлесе пӑхатӑп тесе. 
 ОЛИМПИЯ. Тӑна кӗр, Петӗр! Ик-виҫ ҫултан кая юлатӑн. Мӗн вӗреннине те манса 
пӗтетӗн. Эс ун чух Мускав университетне мар, института та кӗрейместӗн. 
 ПЕТӖР. Мӗншӗн пӑшӑрханатан эс, анне? Манӑн вӗренмелле-ҫке, санӑн мар. 
 ОЛИМПИЯ. Тӗрӗс калатӑн, ывӑлӑм, тӗрӗс. Мӗншӗн эп саншӑн пӑшӑрханатӑп-ха? Юл 
яла, тракторист пул, авлан… Пӗр-пӗр ялти хӗре качча ил те пурӑн мӗнле пурӑнас килет ҫавӑн 
пек. (Кайма тӑрать.) 
 ПЕТӖР (амӑшне хӑваласа ҫитсе чарать.)  Анне! Аннеҫӗм, ан макӑр… Кун пек пулнӑшӑн 
эп айӑплӑ мар, анне, эп… 
 МАРИНЕ. Чӑнах, чӑнах, Олимпия Порфирьевна. Петӗр билет ҫине ҫырса панӑ ыйтусене 
пурне те пӗр такӑнмасӑр, шыв юхнӑ пек ответлерӗ. Задачӑсене те тӗрӗс шутларӗ. Кайран ӑна 
Максим Максимович хушса тепӗр ыйту пачӗ, питӗ йывӑр ыйту… Пирӗн программӑра та пулман 
вӑл. 
 ПЕТӖР (тарӑхса). Тупнӑ йывӑр ыйту. Ниме тӑман задача. Эпӗ хам васкарӑм, 
шутламасӑр-тумасӑр ответ ҫыртӑм та хутӑм. 
 ОЛИМПИЯ (Петӗре). Мӗнле-ха апла, мӗнле-ха эс, ывӑлӑм! Шухӑшлама кам чарнӑ 
сана!.. Шухӑшламалла пулнӑ, мӗн чухлӗ шухӑшлас тетӗн, ҫавӑн чухлӗ. 
 ПЕТӖР. Пӗрре те йывӑр мар, шухӑшламалли те ҫук унта. Хӗрачасене кӑна вӑл йывӑр пек 
туйӑнать. Эпир Максим Максимовичпа уйрӑм вӗреннӗ чух ун пеккисене мар шутланӑ. Кунта… 
хам та тӗлӗнетӗп… Кӑштах шухӑшланӑ пулсанах… хам айӑплӑ, хам ҫӑмӑлттайла хӑтлантӑм. 
 ОЛИМПИЯ. Эс мана тӗплӗнрех каласа пар-ха, тен, тӳрлетме пулать ку инкеке, тен, кая 
юлман. Малалла, эс задачӑна йӑнӑш шутланӑ тейӗпӗр, вара? Вара? 
 ПЕТӖР. Комисси членӗсем пӗр-пӗринпе калаҫса илчӗҫ. 
 ОЛИМПИЯ. Интереслӗ, комисси членӗсем камсем-ха? Мӗн эс, аран-аран кашни сӑмаха 
хирсе калаттармалла сана. Марина, пӗреххут эс кала-ха, комиссире камсем? 
 МАРИНЕ. Максим Максимович, Елена Тимофеевна тата РОНОран… комисси пуҫлахӗ. 
 ОЛИМПИЯ (тарӑхса). Ҫапла пуль терӗм ҫав. Каларӑм Ивана, каларӑм! Ах, кутӑн-ҫке, 
шуйттан. 
 МАРИНЕ (малалла калать). Пӗр-пӗринпе калаҫрӗҫ те Петӗре «тӑваттӑ» лартса пачӗҫ. 
 ОЛИМПИЯ. Пӗтӗмпех паллӑ. (Петӗре.) Каларӑм эп сана, асӑрхаттартӑм… Кашни кун 
оранжерея, чечек, Ирина… Вӑл, ав, маттур. «Пиллӗк» ҫаклатнӑ та шӑхӑрса кӑна ҫӳрет, хӑнк та 
тумасть. Ылтӑн медаль ҫаклатса илетех ӗнтӗ. Чирлӗ чух мӗн чухлӗ урок сиктерчӗ пулин те 
«пиллӗк» илнӗ! Эсӗ айван, ухмах, пӗр урок та сиктермен пулин те, математикӑна пуринчен 
лайӑх пӗлсен те, Максим Максимовичпа уроксем хыҫҫӑн юлса уйрӑм вӗрентӗн пулин те… 
«тӑваттӑ» кӑна илтӗн. Намӑс! Намӑс! 
 МАРИНЕ. Максим Максимович «тӑрӑшрӗ». 
 ЛИДА. Лӑпӑртататӑн кирлӗ-кирлӗ мара! Тӗрӗс мар вӗт, тӗрӗс мар! Тӳсме пултараймастӑп 
эп сана ҫакӑншӑн. Максим Максимович никама та улталамасть. 
 ОЛИМПИЯ. Пӗрре пӑхсах курӑнать. Ман ывӑлшӑн уйрӑмах тӑрӑшнӑ… Тавтапуҫ ӑна 
уншӑн… Петӗре пулӑшнӑ пек, уншӑн тӑрӑшнӑ пек хӑтланать-ха тата… Чӑн-чӑн артист. Ҫу-ук, 
кӑна манмастӑпах! 
 ПЕТӖР. Анне, ухмахла ан калаҫ. Эпӗ хам айӑплӑ. 
 ОЛИМПИЯ. Ан чӗн! Вӗсем сана лачакана путарас пирки Елена Тимофеевнӑпа иккӗшӗ 
экзаменчченех калаҫса татӑлнӑ… Ак, тапалан ӗнтӗ ҫав шӑршлӑ лачакара. 
 ПЕТӖР. Пулма пултараймасть. 
 ЛИДА. Мӗн калаҫатӑр эсир, Олимпия Порфирьевна! 
 ОЛИМПИЯ. Ыйтусене ответленӗ хыҫҫӑн мӗн тума ытлашши ыйту памалла пулнӑ-ха? 



 МАРИНЕ. Аха, аха. Ирккана, ав, пӗрремӗш ыйтӑва хуравлама тытӑннӑ-тытӑнман: ҫитӗ, 
тепӗр ыйтӑва ответле терӗҫ. Каллех пӗтӗмпех калаттарса пӗтермерӗҫ, чарчӗҫ. Максим 
Максимович Ирккана, ҫитӗ, задачӑна тӗрӗс ответленӗ, отлично тесе саламларӗ. 
 ОЛИМПИЯ (Петӗре). Илтетӗн-и? Куратӑн-и? Куратӑн-и? 
 ЛИДА. Ма элеклетӗн эс, Марина? Мӗншӗн? 
 МАРИНЕ. Тӗрӗс мар-им вара? Тӗрӗс. Йӑлтах эп каланӑ пек пулчӗ. Ав, Иркка килет, 
хӑйӗнчен ыйтатпӑр. 
 ИРА (чупса кӗрет). Ну, мӗнле? Петя? Хӗрсем мӗнле тытрӗҫ? 
 ЛИДА. Пурин те «тӑваттӑ». 
 ИРА. Ура! (Сасартӑк чарӑнса.) Мӗнле пурин те? (Чӗнмеҫҫӗ.) Петя, сана «тӑваттӑ» лартса 
пачӗҫ-и? Мӗншӗн? Эсӗ математикӑна пуринчен те лайӑх пӗлетӗн-ҫке? 
 ОЛИМПИЯ. Ах, чее-ҫке. Мӗнле курнӑҫланать вӑл. Никам та ним те калаймӗ. 
 ИРА. Эпӗ? Курнӑҫланатӑп-и, Олимпия Порфирьевна? Ма апла калатӑр? 
 ОЛИМПИЯ (сиввӗн). Йӑлтах паллӑ. Сан аннӳпе эсир пурте мухтакан Максим 
Максимович питӗ ӑста ӗҫлеҫҫӗ, нимӗн те калаймӑн, пӗтӗмпех йӗркеллӗ. Сана мӗншӗн «пиллӗк» 
лартса панӑ? Петӗре «тӑваттӑ» кӑна? Ылтӑн медаль пӗрре ҫеҫ-ҫке! Икке пайлама ҫук ӑна. 
 ИРА (каялла чакса). Эсир… Эсир мӗнле хӑятӑр? Лида! Петя!.. Мӗншӗн чӗнместӗр? 
Мӗншӗн нимӗн те каламастӑр? Эсир пӗлетӗр-ҫке? Мана… Мана нимӗнле медаль те кирлӗ мар! 
 ЛИДА (Ирина патне пырса). Сывлӑху та ҫирӗпленсе ҫитмен сан, Ира, пӑлханма 
юрамасть сана. Ан итле эс ӑна, тарӑхнипе ҫавӑн пек калаҫать вӑл. 
 ОЛИМПИЯ. Ҫапла-ҫке! Пӑлханма юрамасть! Ҫавӑнпа ӑна «пиллӗк» лартса панӑ та. 
 ИРА (ним тума аптранӑ Петьӑна). Петя, ма нимӗн те чӗнместӗн? Эсӗ те аннӳ пекех 
шухӑшлатӑн-и? 
 ОЛИМПИЯ. Халь тин мӗн тума сана Петя? Чуп, ав, хӑвӑн Максим Максимовичу патне! 
Вӑл вӗт сана юратса пӑрахнӑ! А-а, хӗрелтӗн-и? Кушак кам пуллине ҫисе янине питӗ лайӑх 
пӗлетӗп. 
 ПЕТӖР. Анне, чарӑн! 
 ИРА. Эсир ҫав тери хӑрушӑ ҫын, Олимпия Порфирьевна! Мана сирӗн Петӗрӗр кирлӗ мар, 
мана никам та кирлӗ мар! (Чупса тухса каять.) 
 ЛИДА. Ира, тӑхта-ха, эпӗ те пыратӑп. (Ира хыҫҫӑн чупса тухса каять.) 
 ПЕТӖР (кимӗ ҫине ларать). Анне, мӗн туса хутӑн эс? 
 ОЛИМПИЯ. Эпӗ-и? Эпӗ мар, вӗсем мӗн туса хучӗҫ. Анчах та чӑнлӑха пурӗпӗр тупатпӑр. 
Каларӗ тейӗн. Эсӗ ученӑй пулатӑн-пулатӑнах, мӗншӗн тесен эс чи талантли, ҫавӑнпа вӗсем 
кураймаҫҫӗ. Ӑнлантӑн-и? 
 ПЕТӖР. Пӗтеретӗн эс ман пурнӑҫа, юлташсене манран сивӗтетӗн. Э-эх!.. (Чупса тухса 
каять.) 
   Ҫутӑ сӳнет. 
 
 Шкул директорӗн кабинечӗ. Елена Тимофеевнӑпа Олимпия Порфиьевна калаҫса лараҫҫӗ. 
 ОЛИМПИЯ. Нимӗн тума та ҫук-и вара халь? Тепӗр хут экзамен тыттарма май ҫук-и? 
 ЕЛЕНА. Ҫук ҫав, Олимпия Порфирьевна, ҫук. 
 ОЛИМПИЯ. Ыттисене билетра кӑтартнӑ ыйтусемсӗр пуҫне урӑх ыйту паман-ҫке? 
 ЕЛЕНА. Вӑл комисси ирӗкӗнчен килет. 
 ОЛИМПИЯ. Тӗрӗс мар, тӗрӗс тумастӑр. Эпӗ ирӗксӗрех… 
 ЕЛЕНА. Хисеплӗ Олимпия Порфирьевна, экзаменсене мӗнле ирттермелли пирки йӗрке 
пур, тата ҫав йӗркене пӑсасран сыхлакансем те пур. Комисси йышӑнӑвне хирӗҫлеме нимӗнле 
сӑлтав та ҫук сирӗн. 
 ОЛИМПИЯ. Анчах та ман ывӑла чи пултаруллӑ ученик тетчӗҫ. Турӑҫӑм. Мӗнешкел 
хытӑ чӗреллӗ ҫынсем… 
 ЕЛЕНА. Эп сире лайӑх ӑнланатӑп. Максим Максимович та, эпӗ те, ытти учительсем те 
юлашки экзамена Петя ҫавӑн пек паллӑпа пӗтернӗшӗн кулянатпӑр. Анчах ним тума та ҫук халь 
тин. 
 ОЛИМПИЯ. Максим Максимович та тетӗр-и? Вӗлерсен те ӗненместӗп. 
 ЕЛЕНА. Кӑлӑхах. Петя унӑн чи юратнӑ вӗренекенӗ, эсир ӑна хӑвӑр та лайӑх пӗлетӗр… 
 ОЛИМПИЯ. Кирлӗ мара ан калаҫӑр, Елена Тимофеевна. Петьӑна «тӑваттӑ» лартса пама 
эсир малтанах калаҫса татӑлнӑ. 



 ЕЛЕНА (васкамасӑр ура ҫине тӑрать). Мӗскер? 
 ОЛИМПИЯ. Эп текех сиртен хӑрамастӑп. Ывӑл шкул пӗтерчӗ. Ун кӑмӑлне хуҫрӑр пулин 
те вӑл пӗтмест. Сирӗнпе, хӑвӑрпа мӗн пуласси паллӑ мар-ха. Кӑштах пурӑнар-ха, курӑпӑр. 
 ЕЛЕНА (питӗ ҫиленсе). Эсир хӑвӑр ӑҫта ларнине ан манса кайӑр. Кунта урамра мар, 
шкулта эсир. 
 ОЛИМПИЯ. Эсир, директор тесе, службӑри вырӑнпа усӑ курса хӑвӑршӑн кӑна тӑрӑшатӑр. 
 ЕЛЕНА. Хӑвӑр шухӑшӑра ҫирӗплетме пултаратӑр-и? 
 ОЛИМПИЯ. Пултаратӑп! Эсир Максим Максимовича хӳтӗлетӗр. Чее этем вӑл, ултавҫӑ, 
мораль енчен пӑсӑлнӑ этем. 
 ЕЛЕНА. Ӑнланмастӑп, мӗн каласшӑн кунпа эсир? 
 ОЛИМПИЯ. Ку ҫӗнӗ хыпар мар, ӑна пурте пӗлеҫҫӗ. Максим Максимович сирӗн хӗрпе, 
Иринӑпа туслӑ, вӑл ӑна юратать. Ачасене яла хӑварас ыйтӑва та вӑл Иринӑна ялта хӑварас тесе 
хускатнӑ… Пӗлетпӗр. 
 ЕЛЕНА (лӑпкӑн, пӑлханмасӑр). Эп сире кӳрентерес теместӗп, анчах эсир ухмахла 
сӳпӗлтетнине никам та ӗненмест, Олимпия Порфирьевна. Ытла та таса мар чунлӑ иккен эсир. 
 ОЛИМПИЯ. Эп таса мар чунлӑ-и? Ну, кӑна ахаль хӑвармастӑп. Паянах района каятӑп. 
 ЕЛЕНА. Телейлӗ ҫул пултӑр. 
 ОЛИМПИЯ. Петя ман ывӑл, ман ача, ман юн! Вӑл ман майлӑ! Эсир ӑна тӗрӗс ҫул ҫинчен 
пӑраймастӑр, университета кӗретех. Тӗнчипе паллӑ ученӑй пулать. Курӑр вӑт!.. 
    Ҫутӑ сӳнет. 
 
 Каҫма. Илемлӗ ӑшӑ ир. Каҫма ҫинче Максим Максимович пулӑ тытса ларать. 
Чӑмадансем  йӑтнӑ Олимпия, Петӗр тата Марина кӗреҫҫӗ. 
 ОЛИМПИЯ (Петӗре). Хыҫалалла ҫаврӑнса ан пӑх. Телей пулмасть. 
 ПЕТӖР. Вӑрӑсем пек таратпӑр. 
 ОЛИМПИЯ. Сахалтарах кӑшлӗҫ. 
 МАРИНЕ. Юрать-ха никама та хирӗҫ пулмарӑмӑр. (Максим Максимович хытӑ ӳсӗрет.) 
 ОЛИМПИЯ. Кам унта? 
 ПЕТӖР (савӑнса). Максим Максимович! 
  МАРИНЕ. Салам… 
 МАКСИМ. Ырӑ ир пултӑр. 
 ОЛИМПИЯ (Петӗрпе Маринене). Хавӑртрах, автобус каять. 
 ПЕТӖР. Тӑхта-ха, анне. 
 МАКСИМ. Каясах тетӗр, эппин? 
 МАРИНЕ (хатарланса). Кайма юрамасть-им? Чаратӑр-им, Максим Максимович? 
 МАКСИМ. Эп кайма юрамасть, чаратӑп терӗ-им вара? (Петӗре.) Сана каяс умӗн курни 
питӗ аван-ха, Петӗр. Эп ӑнланатӑп: саншӑн ку тӗлпулу кӗтнӗ, ӗмӗтленнӗ тӗлпулу пулмарӗ, ҫапах 
иксӗмӗр пӗр-ик сӑмах калаҫса илни пӑсмасть пуль тетӗп. 
 ОЛИМПИЯ. Ҫитет! Эсир хӑвӑр калас тенине ытлашшипех каланӑ! 
 ПЕТӖР. Анне! Ан шавла-ха! Эсир Маринӑпа кайӑр, эп хӑваласа ҫитетӗп. (Маринепе 
Олимпия каяҫҫӗ.) 
 МАКСИМ. Экзаменсем хыҫҫӑн эс манран пӑрӑнса ҫӳреме тытӑнтӑн. Курнӑҫасшӑн 
пулмарӑн. Эпӗ сана уншӑн ӳпкелеместӗп, ҫук. Анчах та эп сана акӑ мӗн каласшӑн: Мускава таса 
кӑмӑлпа кай, телейлӗ ҫул пултӑр, анчах университета вӗренме кӗресси ҫӑмӑл ӗҫ мар. Эс мана 
тӗрӗс ӑнлан… ку вӑл саншӑн, санӑн малашнехи пурнӑҫушӑн питӗ кирлӗ. Эсир, вӗренекенсем, 
пирӗншӗн, учительсемшӗн, пурсӑр та пӗр пек. Учитель пӗр вӗренекене юратать, теприне 
кураймасть, килӗштермест пулсан – вӑл япӑх учитель. Кашни вӗренекенӗн хӑйне евӗрлӗ 
уйрӑмлӑхне курман учитель тата япӑхрах. Эп сана ытти вӗренекенсене юратнӑ пекех юратнӑ. Эс 
ӑна хӑвах лайӑх пӗлетӗн. Санпа эпир ытларах ӗҫленӗ, мӗншӗн тесен эс математикӑпа ытти 
вӗренекенсенчен пултаруллӑраххине курнӑ. Ҫавӑнпа та эп санпа вӑхӑта хӗрхенмесӗр, уйрӑм 
ӗҫленӗ. Эп санпа яланах мухтаннӑ, савӑннӑ. Экзаменра хӑвӑн пултарулӑхна пур енчен те уҫса 
паратӑн тенӗ. Эп сана шаннӑ, эп сан пирки нимӗн чухлӗ те пӑшӑрханман. Эпӗ комисси 
членӗсене те сан пысӑк пултарулӑхна, эсӗ нумай та тарӑн пӗлнине кӑтартас тесе хамӑн ыйтӑва 
патӑм. Эпӗ сан пӗлӳ пирки пӗрре те иккӗленмен. Ҫӑмӑллӑнах хуравлатӑн тенӗ. (Пауза.) Экзамен 
хыҫҫӑн сана мӗнле йывӑр пулнине, эс мӗнле хурланнине питӗ лайӑх чухлатӑп. Анчах та эпӗ 



мӗнле куляннине, мӗнле тарӑхнине никам та курман. Ӑнлан эс мана, эпӗ пӗрре те сана хур тӑвас 
темен. (Пауза.) Ҫакна кӑна каласшӑнччӗ эп сана. 
 ПЕТӖР (тӑхтасан). Эп ӑнлантӑм, Максим Максимович. (Пауза.) Тата эпӗ акӑ мӗн 
ӑнлантӑм… Аннене итлемелле марччӗ. Ӑна пулах ачасем мана хисеплеми пулчӗҫ, хама 
сутӑнчӑк пек, ултавҫӑ пек туятӑп. Ҫавӑнпа ялтан тухса таратӑп халь. 
 МАКСИМ. Хӑвӑнтан ху тараймастӑн, Петя, акӑ мӗн… Хӑвӑн йӑнӑшна туйса илни питӗ 
лайӑх: эс ӑна кирек хӑҫан та тӳрлетме пултаратӑн. Пӗтӗмпех хӑвӑнтан килет. Кай та студент 
пулса таврӑн. Ӑнӑҫу сунатӑп. 
 ПЕТӖР. Тавтапуҫ. Эп… Эп сире нихӑҫан та манмастӑп. 
 МАКСИМ. Кай! Ҫулу такӑр пултӑр. (Петӗр пӗр сӑмах хушмасӑр пуҫне сӗлтет те каять. 
Максим Максимович пирус тивертет.) 
   Ҫутӑ сӳнет. 
 
 Елена Тимофеевна пӳлӗмӗ. Ира чӳрече умӗнче хаҫат вуласа ларать. 
 ЕЛЕНА (кӗрет). Каллех пӗччен! Урама тухса уҫӑлса ҫӳресчӗ. Ҫырма хӗррине кайса ҫӳре, 
оранжерейӑна кӗрсе тух. Нивушлӗ ху лартса ҫитӗнтернӗ чечексене те курас килмест? 
 ИРА. Чечексемпе халь урӑххисем аппаланччӑр. Вӗсем мана кирлӗ мар. 
 ЕЛЕНА. Сана каллех ҫыру килсе пачӗҫ. Мускавран. 
 ИРА. Петӗртен-и? Ҫурса пӑрах. 
 ЕЛЕНА. Ҫук, хӗрӗм, ҫурасах тесен, хӑв ҫурса пӑрах. Эп ӑна сервант ҫине хуратӑп. 
 ИРА (кӑшкӑрса пӑрахнӑ пек). Вуламастӑп эп ӑна, вуламастӑп! 
 ЕЛЕНА. Ку, Ира, хытӑ чӗреллӗ пулнине, ҫынна хӗрхенменнине пӗлтермест-и? 
 ИРА. Эс каҫарма хушатӑн-и, анне? Вӑл Максим Максимовича, сана кӳрентерчӗ, пире 
пурне те сутрӗ те ялтан вӑрттӑн тухса тарчӗ. Юлташӗсене сутакан ҫын юратӑва тивӗҫлӗ мар, 
анне. 
 ЕЛЕНА. Эх, хӗрӗм, пурнӑҫра йӑлтах эс каланӑ пек ансат пулмасть ҫав. Хӑвӑн телейӳшӗн 
хӑвӑнах кӗрешме тивет тепӗр чух. 
 ИРА. Телей? Пӗлместӗп, анне, пӗлместӗп. Кампа кӗрешес-ха манӑн? Кама ҫӗнсе телей 
туртса илес? 
 ЕЛЕНА. Чи малтан хӑвӑнпа кӗрешмелле, хӗрӗм, хӑвна ҫӗнмелле. 
 ИРА. Хампа мӗнле кӗрешес-ха манӑн? 
 ЕЛЕНА (кӑмӑллӑн кулса). Вунӑ ҫул хушши хӑвпа ху кӗрешрӗн ӗнтӗ, хӗрӗм. Ӑшӑнти 
кахаллӑха ҫӗнтерсе ҫулран-ҫул лайӑх паллӑсемпе вӗренсе пытӑн. Ун пек кӗрешӳ малашне санӑн 
тата ҫивӗчрех пулать. Халӗ сана хӑвӑншӑн та, юлташусемшӗн те кӗрешме тивет. Сӑмахран, 
Петӗр патне ҫыру ҫырасшӑн мар эсӗ, улталарӗ пире, тетӗн. Сан ӑшра хирӗҫӳ ҫуралнӑ. Лайӑх 
юлташ пулас тетӗн пулсан, ҫак хирӗҫӗве ҫӗнтермелле сан. Петӗр ҫырӑвӗсене вуламалла, 
ҫийӗнчех хурав памалла. Лайӑх ача вӑл. Ман шутпа, ахальтен килтен тухса кайман Петӗр. Унӑн 
хӑлхине амӑшӗ йӳҫӗхтерсе ҫитернӗ тесе шутлатӑп эпӗ. Аптранӑ кӑвакал кутӑн чӑмнӑ, теҫҫӗ 
чӑвашсем. Петӗрпе те ҫавӑн пек пулса тухнӑ. 
 ИРА (хыпӑнса ӳксе). Ай, анне!.. Ма малтанах калаҫса пӑхмарӑм-ши эп санпа? Миҫе ҫыру 
ҫӗтсе тӑкрӑм урайне эп. Ҫынни ахаль хыпса ҫунать пуль, эп татах ҫунма пулӑшатӑп. 
 ЕЛЕНА (Иринӑна ыталаса). Ҫапла хӑтланса тӗрӗс мар тунӑ эс, хӗрӗм. Йӑнӑша вӑхӑтра 
тӳрлетнине нимӗн те ҫитмест. 
 ИРА. Тавтапуҫ, анне, вӑхӑтра ӑса вӗрентнӗшӗн. Паянах Петӗр патне ҫыру ҫыратӑп. Чӑнах 
та, амӑшне пула килтен тухса кайнӑ вӑл. Эх, ҫав Олимпия Порфирьевнӑна!.. Пӗртен-пӗр 
ачинчен паянах профессор туса хурӗччӗ. Пулаҫҫӗ те ҫав ҫӗр ҫинче ҫынсем. Мана та темтепӗр 
каласа пӗтерчӗ те вӑл… 
 ЕЛЕНА. Вӑхӑтра вӗрентекен, чаракан пулман ӑна. Халь тин ним тума та ҫук ӗнтӗ. (Тем 
аса илнӗн, куларах.) Аҫу ӑна темшӗн тав тӑвасшӑн-ха. Ман куҫа уҫрӗ Олимпия Порфирьевна, 
ӑна пулах ӗҫме пӑрахрӑм тет тепӗр чух. 
 ИРА. Аха, атте чӑнах асӑнкалать Олимпия Порфирьевнӑна. Мӗн каланӑ лешӗ аттене? 
(Тӑруках савӑнса.) Кирек мӗн каланӑ пулсан та, атте ӗҫме пӑрахнӑшӑн ҫав тери савӑнатӑп. 
Юлташсем умне тухма вӑтанаттӑм атту, ытла та намӑсчӗ. 
 ЕЛЕНА (кулса). Ҫапла, хӗрӗм, ҫапла. Ӗҫме пӑрахнӑранпа ӗҫлеме тытӑнчӗ, килте те 
йӗркеллӗ. (Ура ҫине тӑрса.) Манӑн каймалла халь, хӗрӗм. Асту, Петӗре текех ан кӳрентер. 
(Тухса каять.) 



 ИРА. Юрать, анне, юрать. (Лида кӗрет.) 
 ЛИДА. Салам, Ира! (Ирӑна пырса ыталать.) 
 ИРА. Салам, Лида, сана курманни нумай пулать. Тавах килнӗшӗн. 
 ЛИДА. Эп ерҫеймерӗм-ха, эс ху та пӗрре те пырса курмастӑн. Тус тетӗн тата… 
 ИРА. Ку хушӑра хама йывӑртарах туйрӑм эп. Чир пӗтӗмпех иртсе кайман пулмалла. 
 ЛИДА. Ӑнланатӑп, Ира, ӑнланатӑп. Сана ҫӑмӑл пулмарӗ ку вӑхӑтра. Петӗр сӑмах 
тытманни те самаях хумхантарчӗ сана. Пӗтӗм класа улталарӗ вӗт, кам шутланӑ ун пек туса 
хурать тесе. Мӗн-и, ҫыру ҫырать-и хӑть? 
 ИРА. Ҫырать. 
 ЛИДА (чӳречерен пӑхса). Иринка, кур-ха, кур! Асамат кӗперӗ! 
 ИРА (чӳрече патне чупса пырса пӑхать). Лида, эпир санпа экзамен умӗн асамат кӗперӗ 
айӗнчен чупса тухасшӑнччӗ. 
 ЛИДА. Аха! 
 ИРА. Эп шухӑшлани пурнӑҫа кӗчӗ вӗт, Лида! 
 ЛИДА. Ну-у. Чӑнах-и? Петӗр пирки шухӑшланӑччӗ-и эс? 
 ИРА. Ҫук, ун пирки мар, атте пирки шухӑшланӑччӗ… Ӗҫме пӑрахрӗ. Ку маншӑн пысӑк 
телей, Лида. 
 ЛИДА. Тӗрӗс, Ира. (Тӑруках сӑмахне улӑштарса.) Пӗлетӗн-и? Петӗр килне пӗр ҫыру та 
ҫырмасть тет. Олимпия Порфирьевна кӗҫех ухмаха ерес пек ҫӳрет. Телефонпа калаҫма 
чӗнтернӗ. Петӗрӗ пыман. Халь Мускава каясшӑн ҫӳрет. Сан пата ҫырать терӗн-и-ха? 
 ИРА. Ҫырать. Паян та илтӗм. Ав, сервант ҫинче выртать. 
 ЛИДА (чупса пырса ҫырӑва илет). Мӗн хулӑнӑш ҫыру! Эс ӑна вуламан та иккен. Мӗнле 
чӑтатӑнах! 
 ИРА. Ӗлкӗреймерӗм-ха. 
 ЛИДА. Ах, телейлӗ-ҫке эс, Ира! Эх, манӑн камран та пулин ҫакӑн пек хулӑн ҫыру илсе 
вуласчӗ! 
 ИРА. Илетӗн, Лида, кун пек мар хулӑннине илсе вулатӑн… Халь эпир ҫамрӑк, тин ҫеҫ 
пурӑнма тытӑнатпӑр-ха. 
 ЛИДА (шӑппӑнраххӑн). Мана Генка киномеханик питӗ килӗшет. Вӑл мана кино кӑтартма 
вӗрентет. 
 ИРА. Асту, урӑххине ан вӗренттӗр вӑл. 
 ЛИДА. Эп ӑна-кӑна чухламастӑп пуль! Чухлатӑп, питӗ лайӑх чухлатӑп. Малтан авлантӑр, 
качча илтӗр… 
 ИРА. Юрататӑп тесе каларӗ-и хуть? 
 ЛИДА. Нумай пулмасть каларӗ… Эх, ҫыру илмесӗрех качча тухма тивет пуль манӑн… 
Ну, Петӗр ҫыруне вулатпӑр-и? 
 ИРА. Вулар ара. 
 ЛИДА (хаваслӑн кулса). Мана Генка качча илесшӗн. Мансӑр пурӑнаймастӑп тет. Ну, 
тӗлӗнтерет-ҫке вара… 
 ИРА. Эс ху мӗн шутлан ун пирки. 
 ЛИДА. Тем тумалла, тӑнран кайрӑм ӗнтӗ. 
 ИРА. Качча тухма иртерех мар-и, Лида? 
 ЛИДА. Хам та ҫавӑн пирки шухӑшлатӑп ҫав. (Килкартинче йытӑ вӗрни илтӗнет, 
кӑштах тӑхтасан Максим Максимович кӗрет.) 
 МАКСИМ. Юрать-и? Ырӑ каҫ пултӑр, хӗрсем. 
 ИРА. Здравствуйте, Максим Максимович. 
 МАКСИМ. Елена Тимофеевнӑпа пӗр ӗҫ ҫинчен калаҫрӑмӑр эпир, Ира. Халь хӑвӑнпа 
калаҫса пӑхас тесе килтӗм. 
 ЛИДА (хушша кӗрсе). Мӗнле ӗҫ-ши вӑл? Мана та пӗлме юрать-ши? 
 МАКСИМ. Хаҫатра эп Калуга облаҫӗнчи пӗр шкул ҫинчен вуларӑм. Ҫав шкулта 
вӗренекен ачасем самаях пысӑк лаптӑк ҫинче чечек ӳстереҫҫӗ, чечек вӑррине патшалӑха параҫҫӗ. 
Шкул ҫавӑншӑн сахал мар укҫа илет. Шкулта кунне виҫӗ хутчен укҫасӑр апат ҫитереҫҫӗ. 
Вӗренекенсем хӑйсемех пурӑнмалли пысӑк ҫурт тунӑ. Интернат евӗрлӗ пулать ӗнтӗ. 
 ЛИДА (сиксе тӑрса). Эх, пирӗн ҫавӑн пек тӑвасчӗ, э, Максим Максимович. 
 МАКСИМ. Елена Тимофеевнӑпа шӑпах ҫавӑн пирки ыйту хускатрӑмӑр та. Ӗҫе йӗркелеме 
сана хушасчӗ, Ира. 



 ИРА. Эпӗ текех шкулта вӗренместӗп-ҫке, вӗренекен мар. 
 ЛИДА. Максим Максимович, Ира килӗшет. Килӗшетӗн вӗт, Ира. 
 ИРА. Малтан шухӑшласа пӑхам-ха. 
 ЛИДА. Ура! Ура, Максим Максимович! 
 ИРА. Шӑпрах эс, ҫухӑрса пӗтӗм яла ура ҫине тӑрататӑн. 
 МАКСИМ. Нимех те мар. (Тӑрать.) Килсе чӑрмантартӑм эп сире. Сирӗн, паллах, хӑвӑрӑн 
хӗрачасен вӑрттӑн калаҫу… 
 ИРА. Мӗн эсир, Максим Максимович, пирӗн нимӗнле вӑрттӑн калаҫу та ҫук. Мӗн 
вӑрттӑнлӑхӗ пултӑр пирӗн… (Килкартинче йытӑ ик-виҫӗ хутчен вӗрсе илет, вара савӑнса 
нӑйкӑшма тытӑнать.) 
 ПЕТӖР САССИ. Палларӗ… Палларӗ! Мӗнле пысӑкланса кайнӑ вӑл. 
 ЛИДА. Петя! Петӗр! Петӗр килчӗ! 
 МАКСИМ. Атя-ха, Лида, хирӗҫ тухар. 
 ИРА (ҫухалса кайса). Тӑхтӑр-ха… Эпӗ… эпӗ… вара… (Лида Ира патне чупса пырать 
те ӑна чуптӑвать, унтан Максим Максимовичпа васкаса тухса каяҫҫӗ. Хаваслӑ, савӑнӑҫлӑ 
сасӑсем илтӗнеҫҫӗ. Ира аллисене кӑкӑр ҫине хурса хускалмасӑр пӗр вырӑнта тӑрать. Алӑка 
шаккани илтӗнет. Ира шартах сикет.) 
 ПЕТӖР (кӗрет). Салам, Ира! 
 ИРА. Салам, Петӗр. (Пауза. Пӗр-пӗрин ҫине вӑрахчен пӑхса тӑраҫҫӗ.) 
 ПЕТӖР. Эп таврӑнтӑм, Ира. 
 ИРА. Куратӑп. 
 ПЕТӖР. Эсӗ, мӗн, хавас мар-им? 
 ИРА. Хавас-ха. 
 ПЕТӖР. Пӗлетӗп, мана каҫарса пӗтерейместӗн-ха, пӗтӗмпе те пӗр ҫыру кӑна ҫыртӑн. 
 ИРА. Кирлӗ мар, ун пирки калаҫмӑпӑр. 
 ПЕТӖР. Мӗнле кирлӗ мар? Эп хам айӑпа лайӑх туятӑп. Ҫапах та эс мана тӗрӗс ӑнланасса 
шанатӑп. 
 ИРА. Эп ӑнлантӑм ӗнтӗ, анчах юлташсем ӑнланӗҫ-ши? Каҫарӗҫ-ши сана? 
 ПЕТӖР. Чи малтан эс каҫарни кирлӗ. Вӑл мана юлташсен сучӗ умне тухма хӑюлӑх парӗ. 
 ИРА. Эп каҫаратӑп ӗнтӗ, хытӑ чӗреллӗ пулнӑшӑн эсӗ те мана каҫар. 
 ПЕТӖР. Ира!.. Чунӑм!.. (Чупса пырса Ирӑна ыталаса илет. Ҫапла пӗр сӑмах чӗнмесӗр 
чылайччен тӑраҫҫӗ, алӑка шаккани илтӗнсен ҫеҫ пӗр-пӗринчен уйрӑлаҫҫӗ. Марине вирхӗнсе 
кӗрет.) 
 МАРИНЕ. Иринка! Тусӑм! (Чупса пырса Ирӑна ыталаса йӗрет.) Тунсӑхларӑм. 
 ИРА. Марина. Эсӗ те таврӑнтӑн-и? Ӗҫсем мӗнле санӑн? 
 МАРИНЕ. Института вӗренме илмерӗҫ мана. 
 ИРА (тӗлӗнсе). Илмерӗҫ? Сана-и? Ан тӗлӗнтер! Сана та илмесен… 
 МАРИНЕ. Илмерӗҫ. Намӑс курни кӑна пулчӗ. 
 ИРА. Мӗншӗн илмерӗҫ? 
 МАРИНЕ. Сассу япӑх терӗҫ. 
 ИРА. Санӑн-и? Ан тӗлӗнтер-ха? 
 МАРИНЕ. Олимпия Порфирьевна кӑлӑхах мухтанӑ иккен мана. Эх, мӗнлерех намӑс 
куртӑм тата… Пӗри, те комисси членӗ пулчӗ, ҫамрӑкскер, хитрескер, сирӗн вӗренмелле те мар, 
эсир вӗренмесӗрех артистка терӗ. Шӑтӑк пулнӑ пулсан ҫавӑнтах анса каяттӑмччӗ. Олимпия 
Порфирьевна мана хуҫкаланма, пӑркаланма, куҫ хӗсме вӗрентрӗ. Ӑна итлерӗм, ухмах. Вӑт Петӗр 
университета кӗчӗ! 
 ИРА. Петӗр пултарать-ха вӑл. Эс ху ҫинчен каласа пар. Ӑҫта-ӑҫта ҫитсе куртӑн? 
 МАРИНЕ. Таҫта та пултӑм! Ленин мавзолейӗнче пултӑм. Ленина куртӑм. Ирочка! Унтан 
Кремльте пултӑм… Царь-пушка текеннине те, пысӑк чанне те куртӑм… Университета, ВДНХ 
выставкине кайса куртӑм. Таҫта та пултӑм. Пысӑк театрта «Жизель» балет куртӑм. Надя 
Павлова ташланине куртӑм, Ирочка! Ӑҫта ларнине те манса кайрӑм. Савӑннипе кирлӗ-кирлӗ 
мар ҫӗртех ахлатса та алӑ ҫупса лартӑм… Йӗрсе те илтӗм. Ара, хамӑр Надя ташлать-ҫке.  
 ИРА. Мускав пысӑк хула ҫав вӑл… 
 МАРИНЕ. Вӗҫӗ-хӗрри те ҫук. Пирӗн Шупашкартан пӗр вӑтӑр-хӗрӗх хут та пысӑкрах 
пулӗ. Тен, ытларах та… Халӑхӗ тата! Урамсенче те тӑп-тулли, пурте таҫта васкаҫҫӗ. (Максим 
Максимовичпа Лида кӗреҫҫӗ.) Эх, Ирочка, Мускав пек хитре хула тӗнчере те урӑх ҫук пулӗ. 



Курмалли нумай унта… Пурӗпӗр яла килес килекен пулчӗ. Питӗ тунсӑхларӑм. Яла таврӑнсанах 
Петӗр тӳрех кунта килчӗ, эпӗ ҫырмана чупса антӑм. Хамӑрӑн ватӑ йӑмрана куртӑм та йӗрсе ятӑм, 
куҫҫулӗпех йӗтӗм… Вӗренме кӗрейменшӗн те хурлантӑм… 
 ИРА. Ан хурлан, Марина, кӑҫал кӗреймерӗн пулсан тепӗр ҫул кӗретӗнех, шанчӑкна ан 
ҫухат кӑна. 
 МАРИНЕ. Пӗлместӗп, нимӗн те пӗлместӗп. Тепӗр хут… Хал ҫитӗ-ши? Олимпия 
Порфирьевна мана вӗҫӗмсӗр эсӗ ҫав тери хитре,  ҫав тери шеп юрлатӑн, сассу сан шӑпчӑк сасси 
тесе мухтатчӗ… Эх, Ира, сан хӑрах куҫпа та пулин курасчӗ, мӗнле хитре хӗрсем унта… тӗлӗнсе 
каймалла! Эпӗ вӗсем хушшинче ҫӳпӗ анчах. 
 МАКСИМ (Петӗре). Студент мӗн калать?  
 ПЕТӖР. Аякра тӑван ял ытларах аса килет. Марина тӗрӗс калать. 
 МАКСИМ. Ҫапла пулмалла та вӑл. Савӑнтӑм эпӗ саншӑн, Петӗр. Иксӗмӗр тӑрӑшни сая 
каймарӗ, ман шанчӑка тӳрре кӑлартӑн. (Петӗре ал тытать, унтан ыталаса илсе ҫурӑмӗнчен 
лӑпкать.) 
 ПЕТӖР. Эсир пулӑшман, эсир хавхалантарман пулсан, паллах, нимӗн те пулмастчӗ. 
 МАКСИМ. Тупрӗ калаҫмалли. (Килкартинче урса кайса йытӑ вӗрет.) 
 ИРА. Мӗн пулнӑ ку йытта? Кам ҫине сиксе ларас пек вӗрет? (Алӑкран Олимпия 
Порфирьевна васкаса кӗрет.) 
 ОЛИМПИЯ (Петӗр патне чупса пырать). Ывӑлӑм! Сывӑ! Чӗрех! Мӗншӗн тӳрех киле 
кӗмерӗн? Тавтапуҫ кӳршӗсене, вӗсем каларӗҫ. Сан Петӗр таврӑннӑ терӗҫ. (Петӗре чуптума 
тытӑнать.) Студент! Студент! (Пурин ҫине те пысӑк ҫӗнтерӳҫӗ пек пӑхать.) Илтетӗр-и эсир, 
манӑн ывӑл студент! Манӑн ӗмӗт, манӑн шухӑш пурнӑҫланчӗ… Тинех пурнӑҫланчӗ! 
 МАКСИМ. Мӗн чухлӗ шӑв-шав пулчӗ, Олимпия Порфирьевна… 
 ОЛИМПИЯ. Ну, йытӑ та вара сирӗн, Ирина! Кӑштах татӑкӑн-татӑкӑн ҫурса пӗтермерӗ. 
Ӑҫтан тупрӑр ҫавӑн пек хаяр йытӑ? 
 ИРА. Ку лешӗ вӑл… Хайхи йытӑ ҫури. 
 ОЛИМПИЯ. Мӗнле «лешӗ»? Мӗнле «хайхи» тата? 
 ИРА. Эсир шыва путарасшӑн пулни. 
 ОЛИМПИЯ (кӑштах аван мар пек туйса). Мӗнле санӑн сывлӑхсем, Ирочка? Мӗнле 
пурӑнатӑн? 
 ИРА. Лайӑх пурӑнатӑп, питӗ лайӑх. 
 ОЛИМПИЯ. Марина, мӗнле ӗҫсем? У-у-у! Паллӑ! Кӗнӗ, кӗнӗ! Сана та илмесен! Каларӑм 
сана кӗретӗн тесе… Эп пулӑшни сая каймарӗ апла? 
 МАРИНЕ. Тавтапуҫ Олимпия Порфирьевна! 
 ОЛИМПИЯ. Тархасшӑн. Саламлатӑп. Чун-чӗререн саламлатӑп. Калатӑп сана, мана 
итлесен института кӗретӗнех тесе. (Маринене тинкерсе пӑхать.) Халь эс пушшех хитреленсе 
кайнӑ. Тепӗр хут саламлатӑп. 
 МАРИНЕ (Олимпияран пӑрӑнса). Унашкалах саламлама кирлӗ мар, Олимпия 
Порфирьевна. 
 ОЛИМПИЯ. Каларӑм вӗт, санран чаплӑ артистка пулать тесе. Ман шанӑҫа тӳрре 
кӑлартӑн. 
 МАРИНЕ. Пултӑм ӗнтӗ, чи чапли пултӑм. Эсир вӗрентнӗ пек куҫ хӗссе кӑтартрӑм та, 
тӳрех йышӑнчӗҫ. 
 ОЛИМПИЯ. Марина, эс… эс манран кулатӑн-им? 
 МАРИНЕ. Кулмастӑп, савӑнӑҫ туйӑмӗ вӗресе тӑнипе хама чараймастӑп, ытлашши 
каларӑм пулас. 
 ПЕТӖР (тӳсеймест). Анне, эс киле кай-ха. Эп… 
 ОЛИМПИЯ. Мӗскер? Мӗн терӗн ҫак эс? Илтрӗр-и, илтрӗр-и, мӗн калаҫать вӑл? Амӑшне 
хӑвалать! 
 ПЕТӖР. Анне… 
 ОЛИМПИЯ. Чӑрмантаратӑп апла? Тавтапуҫ, тавтапуҫ ырӑ, ылтӑн пек хаклӑ сӑмахушӑн, 
ывӑлӑм. Турӑҫӑм! Пурте манран пӑрӑнаҫҫӗ, пуриншӗн те ытлашши эпӗ, пурне те 
чӑрмантаратӑп… Турӑҫӑм! Эп саншӑн тӑрӑшман-и? Саншӑн асапланман-и? Эпӗ сана  ҫын тӑвас 
тенӗ, хамшӑн мар, саншӑн тӑрӑшнӑ. 
 ПЕТӖР. Итле-ха мана… 



 ОЛИМПИЯ. Ан чӗн, ан чӗн! Сана университета кӗме эпӗ пулӑшрӑм. Эпӗ кукку патне 
ҫыртӑм, сахал мар укҫа куҫартӑм. Кукку тӑрӑшман пулсан… 
 ПЕТӖР. Эп, анне, нимӗнле куккана та курман! Тата эпӗ университета мар, Бауман ячӗпе 
хисепленекен института кӗтӗм. 
   Ҫутӑ сӳнет. 
 
 Сад. Йӗри-тавра чечек. Садра Макмим Максимович, Иван Иванович, Лида, Марине, 
Афанасий Александрович тата Ира. Ҫамрӑксем юрӑ юрласа кӗреҫҫӗ. 
 МАРИНЕ. Ирочка! Кур-ха, кур! Асамат кӗперӗ мӗнле хитре! 
 ИРА. Чӑнах та!.. 
 МАРИНЕ. Чупса тухатпӑр-и? 
 ИРА. Лида? 
 МАРИНЕ. Петӗр? 
 ПЕТӖР. Ҫамрӑксем? 
 ПУРТЕ. Тухатпӑр! 
 ИРА. Ну… (Елена Тимофеевна чупса кӗрет.) 
 ЕЛЕНА. Ирочка! Ира! Эс ҫӳхе тӑхӑннӑ-ҫке, хӑвӑртрах кӗрсе тумланса тух. 
 ИРА. Ҫук, анне, мана пачах сивӗ мар, эпир йышпа, йышпа ӑшӑ. Максим Максимович, 
Иван Иванович, атте, анне, пурте алла-аллӑн тытӑнар… Петӗр, ачасем, эсир те ан юлӑр! (Юрӑ 
малалла тӑсӑлать.) 
 ОЛИМПИЯ. Эпӗ те… Мана та ан хӑварӑр! (Петӗрпе Иван Иванович ҫумне пырса 
тӑрать. Юрӑ хытӑран хытӑ янӑрать.) 
 
    ЧАРШАВ 
  
  
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 


